
2    |    ᐊᐃᑉᐸᕇᑦᑎᐊᓂᐅᑉ

ᓇᓗᓇᐃᕐᓯᒋᐊᕈᑏᑦ
ᐊᐃᑉᐸᕇᑦᑎᐊᓂᕐᒥᒃ
ᐃᓴᕐᓯᒪᒋᑦ ᐃᓅᓯᕐᒥᒃ ᑲᑐᔾᔨᖃᑎᒌᑦ 
ᖃᑭᒪᒍᑎᔅᓴᓕᐅᕋᓱᐊᖅᑎᐅᒐᑎᒃ ᑎᒥᐅᒻᒪᑕ ᐱᓇᓱᐊᒐᖃᖅᑐᑎᒃ 
ᐃᑲᔪᖃᑦᑕᓂᕐᒥᒃ ᐃᑲᔪᕐᓱᐃᖃᑦᑕᓂᕐᒥᓪᓗ ᓄᓇᕗᒻᒥᐅᓂᑦ 
ᐃᓅᓯᖃᑦᑎᐊᖁᔨᓂᕐᒥᒃ. ᐃᓚᖓᑦ ᐱᔾᔪᑎᕗᑦ ᐃᒪᐃᑦᑑᒻᒪᑦ 
ᐃᓕᓐᓂᐊᑎᑦᑎᖃᑦᑕᕐᓂᖅ ᑭᒃᑯᑐᐃᓐᓇᓕᒫᑦᑎᐊᓂᑦ 
ᐱᔾᔪᑕᐅᕙᑦᑐᓂᑦ ᐃᓅᓯᕐᒥᒃ ᑭᐱᓯᔪᖃᖃᑦᑕᑎᓪᓗᒍ, 
ᐃᓱᒪᓕᕆᓂᕐᒥᒃ, ᓄᓇᓖᑦ ᐃᓅᓯᕐᖏᓐᓂᒃ, ᐊᒻᒪᓗ ᑕᒪᑐᒥᖓ 
ᐱᔾᔪᑎᓕᓐᓂᑦ ᐃᓅᓯᕐᒨᖓᔪᓂᑦ ᐱᔾᔪᑕᐅᕙᑦᑐᓂᑦ. ᑕᐃᒪᐃᒻᒪᑦ, 
ᑖᒃᑯᐊ ᐊᑐᕋᔅᓴᐃᑦ ᐋᖅᑭᓱᖅᑕᐅᓯᒪᔪᑦ ᓄᓇᕗᒻᒥᐅᑦ 
ᐃᓕᓴᐃᔩᑦ ᑐᙵᕕᖃᖁᓪᓗᒋᑦ ᖃᐅᔨᕙᓪᓕᐊᑎᓪᓗᒋᑦ 
ᖃᓄᖅ ᐊᐃᑉᐸᕇᑦᑎᐊᕐᓂᖅ ᑕᐅᑦᑐᖃᕐᒪᖔᖅ, 
ᐃᓚᒋᔭᐅᓪᓗᑎᒃ ᖃᓄᐃᑦᑑᒻᒪᖔᑕ ᐊᐃᑉᐸᕇᑦᑎᐊᖏᓐᓂᐅᔪᑦ 
ᐅᕝᕙᓘᓐᓃᑦ ᓂᖓᕐᐸᑦᑐᑦ ᐊᐃᑉᐸᕇᓐᓂᕐᒥ, ᑐᕌᒐᖃᖅᑐᑕ 
ᐊᐃᑉᐸᕇᑦᑎᐊᖃᑦᑕᖁᔨᓂᕐᒥᒃ ᐃᓅᓱᑦᑐᓂᑦ. 
ᐊᐃᑉᐸᕇᑦᑎᐊᕐᓂᖅ ᐃᒫᒃ ᑐᑭᓕᒃ “ᐊᐃᑉᐸᕇᓪᓗᓂ 
ᐃᓅᖃᑎᒌᑦᑎᐊᕐᓂᖅ” ᐃᓄᒃᑐᑦ; ᐱᔾᔪᑕᐅᔪᖅ 
ᐊᐃᑉᐸᕇᑦᑎᐊᓂᐅᑉ ᒥᔅᓵᓄᑦ ᐅᖃᖃᑎᒌᒍᑎᖃᕐᓂᕐᒧᑦ 
ᐊᑐᐊᒐᕐᓄᑦ ᐱᕕᖃᖁᓪᓗᒋᑦ ᐃᓅᓱᑦᑐᐃᑦ ᐅᖃᐅᓯᖃᕈᓐᓇᓂᕐᒥᒃ 
ᑐᑭᓯᓯᒪᔭᖏᓐᓂᒃ ᐊᐃᑉᐸᕇᑦᑎᐊᕐᓂᕐᒥᒃ ᐊᒻᒪᓗ 
ᐊᐃᑉᐸᕇᑦᑎᐊᖏᓐᓂᕐᒥᒃ ᐃᓱᒪᕐᓱᕐᓗᑎᒃ ᐅᖃᐅᓯᖃᕈᓐᓇᕐᓗᑎᒃ 
ᐃᓱᒪᒋᔭᖏᓐᓂᒃ ᐃᑉᐱᒋᔭᖏᓐᓂᓪᓗ. ᑕᒪᒃᑯᐊᓕ ᑐᑭᓕᐅᔾᔭᐅᔪᑦ 
ᖃᓄᐃᑦᑑᓲᖑᒻᒪᖔᑕᓗ ᐊᔾᔨᒌᙱᑐᒡᒍᑏᑦ ᐱᑦᑎᐊᖏᓐᓂᐅᓲᑦ 
ᐊᒻᒪᓗ ᐊᓯᖏᑦ ᐱᔾᔪᑕᐅᓲᑦ ᐊᐃᑉᐸᕇᑦᑎᐊᖏᓐᓂᕐᒧᑦ 
ᐅᖃᐅᓯᐅᓯᓐᓈᑎᓪᓗᒋᑦ, ᐱᔾᔪᑎᖃᓗᐊᕐᓂᐊᕐᖓᑕᓕ ᑕᒪᑐᒥᖓ 
ᐊᐃᑉᐸᕇᑦᑎᐊᓂᕐᒨᖓᔪᓂᑦ.
ᑖᒃᑯᓇᓂ ᑐᑭᓯᐅᒪᔾᔪᑎᔅᓴᓂᑦ, ᑕᑯᓂᐊᖅᑐᓯ 
ᑎᑎᖅᑲᓂᑦ ᐱᓕᕆᐊᔅᓴᓂᓪᓗ ᐃᓚᒋᔭᐅᔪᓐᓇᖁᓪᓗᒋᑦ 
ᐃᓅᓱᑦᑐᐃᑦ ᐋᖅᑭᓱᖅᑕᐅᓯᒪᔪᓂᑦ ᐃᓕᓐᓂᐊᑎᑦᑎᕕᒻᒥ 
ᐊᒥᓲᓂᕆᓲᖏᓐᓄᑦ, ᖁᕝᕙᓯᓐᓂᖏᓐᓄᑦ ᐃᓕᓐᓂᐊᖅᑕᖏᑕ, 
ᐊᒻᒪᓗ ᐱᕕᖃᕐᓂᓯᓐᓄᑦ ᓈᒻᒪᑎᕐᓯᒪᔪᓂᑦ. ᑖᒃᑯᐊᓕ 
ᐊᑐᖅᑕᐅᖁᒐᔭᖅᑕᕗᑦ ᐊᑐᐊᒐᑦ ᐃᓚᒋᔭᐅᓗᑎᒃ 
ᐃᓕᓐᓂᐊᑎᑦᑎᔾᔪᑕᐅᕙᑦᑐᓄᑦ ᐃᓅᓱᑦᑐᓄᑦ 
ᖁᕝᕙᓯᓐᓂᓕᓐᓄᑦ 8ᒥᑦ 12ᒧᑦ, ᐊᑐᖅᑕᐅᔪᓐᓇᕋᓗᐊᕆᓪᓗᑎᒃ 
ᐊᖏᔫᑕᐅᓂᕐᓴᓄᑦᑕᐅᖅ ᐃᓅᓱᑦᑐᓄᑦ. 

ᐱᒋᐊᓚᐅᙱᓂᑦᑎᓐᓂ ᓇᓕᑐᐃᓐᓇᖏᓐᓂᒃ ᐱᓕᕆᐊᔅᓴᓂᑦ 
ᐃᓕᓐᓂᐊᕈᑎᔅᓴᓂᓪᓘᓐᓃᑦ, ᐱᒻᒪᕆᐅᕗᖅ ᖃᐅᔨᑎᓪᓗᒋᑦ 
ᐃᓅᓱᑦᑐᐃᑦ ᐅᖃᐅᓯᖃᕐᓂᐊᕋᔅᓯ ᐃᖅᑲᐃᔾᔪᑕᐅᔪᓐᓇᖅᑐᓂᑦ 
ᐱᔾᔪᑕᐅᔪᓂᑦ. ᓇᓗᓇᙱᑎᐊᕐᖓᑦ ᐃᓚᖏᑦ ᐃᓅᓱᑦᑐᐃᑦ 
ᑕᑯᓐᓈᕐᓯᒪᑐᐃᓐᓇᕆᐊᖃᑦᑎᐊᕐᖓᑕ ᐅᕝᕙᓘᓐᓃᑦ 
ᐊᑐᕐᓯᒪᑐᐃᓐᓇᕆᐊᖃᑦᑎᐊᕐᖓᑕ ᐊᔾᔨᐸᓗᖓᓂᒃ ᓇᒻᒥᓂᖅ 
ᐃᓅᓯᖏᓐᓂᒃ. ᑖᓐᓇ ᐱᔾᔪᑎᒋᓪᓗᒍ, ᑐᓂᓯᓂᐊᖅᑲᓯᐅᒃ 
ᐃᓅᓱᑦᑐᑦ ᐃᑲᔪᖅᑏᑦ ᑭᒃᑰᓂᖏᓐᓂᒃ (ᑖᒃᑯᓇᓂ 
ᑎᑎᕋᖅᑕᐅᖃᓯᐅᓯᒪᔪᑦ ᐃᓱᐊᓃᑦᑐᑦ ᑖᒃᑯᓇᓂ ᑎᑎᖅᑲᓂᑦ) 
ᐱᒋᐊᓚᐅᙱᓂᔅᓯᓐᓂ, ᐊᒻᒪᓗ ᐅᖃᓕᒫᕐᓂᐊᖅᑲᑎᑦ 
ᑖᒃᑯᓄᖓ ᑕᐃᒫᒃ ᖃᐅᔨᒪᓂᐊᕐᖓᑕ ᐊᑐᓂᑦ ᑭᒃᑰᒻᒪᖔᑕ 
ᐃᑲᔪᖅᑎᐅᕙᑦᑐᑦ ᐊᒻᒪᓗ ᖃᓄᖅ ᐅᖃᕐᕕᓴᐅᒻᒪᖔᑕ. 
ᐊᔪᕐᓇᖏᑉᐸᑦ, ᐱᐅᓂᕐᓴᐅᒐᔭᕐᒥᔪᖅ ᐃᓅᓯᓕᕆᔨᑕᖃᖅᑲᑦ 
ᐅᕝᕙᓘᓐᓃᑦ ᓄᓇᔅᓯᓐᓂ ᐃᑲᔪᖅᑎᐅᕙᑦᑐᒥᒃ 
ᑕᕝᕙᓃᑦᑐᖃᖅᑲᑦ ᐃᓅᓱᑦᑐᓂᑦ ᐅᖃᖃᑎᖃᕈᓐᓇᖅᑐᒥᒃ 
ᐃᓱᒪᔮᓕᖅᑐᖃᕐᓂᖅᑲᑦ ᓇᓕᑐᐃᓐᓇᖏᓐᓂᒃ 
ᐃᓕᓐᓂᐊᑎᓪᓗᒋᑦ, ᐱᓗᐊᖅᑐᒥᑦ ᑕᐃᒃᑯᓄᖓ 
ᐃᓅᓱᑦᑐᓄᑦ ᐅᖃᐅᓯᖃᕈᒪᓕᖅᑐᓄᑦ, ᑕᒪᓐᓇ 
ᐱᔭᕆᐊᑐᔪᐊᓘᒍᓐᓇᕐᖓᑦ ᑲᑎᒻᒪᔪᓃᓪᓗᓂ ᐅᕝᕙᓘᓐᓃᑦ 
ᐃᓕᓴᕕᒻᒦᓪᓗᓂ. ᐋᖅᑭᓯᒪᑎᑦᑎᒍᓐᓇᕐᓂᖅ ᐊᑦᑕᓇᙱᑦᑐᒥᒃ, 
ᐃᖅᑲᑐᖅᑕᐅᓇᙱᑦᑐᒥ ᐃᓂᖃᕐᓗᓂ ᐊᑑᑎᖃᓪᓚᕆᒻᒪᑦ 
ᑕᐃᒫᒃ ᖃᐅᔨᒪᑦᑎᐊᓂᐊᕐᖓᑕ ᐃᓅᓱᑦᑐᐃᑦ 
ᑐᑭᓯᑦᑎᐊᕈᓐᓇᖁᓪᓗᒋᑦ ᐃᓕᓐᓂᐊᑎᑦᑎᒍᑕᐅᔪᓂᑦ.
ᐃᓘᓐᓇᑎᒃ ᑕᕐᕆᔮᔅᓴᑦ ᐊᒻᒪᓗ ᐸᐃᑉᐹᓅᖅᑲᕋᔅᓴᐃᑦ 
ᑎᑎᖅᑲᐃᑦ ᑕᕝᕙᓃᑦᑐᑦ ᐊᑐᐊᒐᕐᓂᑦ ᑕᑯᔭᐅᔪᓐᓇᖅᑐᑦ 
USB ᑐᖅᑯᐃᕕᒻᒥ ᐱᖃᓯᐅᑎᓯᒪᔪᒥ ᑖᒃᑯᓄᖓ ᐊᑐᐊᒐᕐᓄᑦ. 
ᐃᒪᐃᖔᕈᓐᓇᕆᓪᓗᑎᑦ, ᑐᔅᓯᕌᕆᓗᒍ ᐃᓴᒃᓯᒪᒋᑦ ᐃᓅᓯᕐᒥᒃ 
ᑲᑐᔾᔨᖃᑎᒌᒃᑯᓐᓂᑦ. 

ᐃᑲᔪᕐᓯᕆᐊᕈᑏᑦ ᐱᖓᓱᓂᑦ ᑐᕌᒐᕐᓂᑦ ᐱᖃᓯᐅᔾᔨᓯᒪᔪᑦ ᐃᑲᔫᑎᖃᕈᒪᓪᓗᑎᒃ ᐊᐃᑉᐸᕇᑦᑎᐊᓂᕐᒥᒃ ᐃᓕᖅᑯᓯᖃᖃᑦᑕᓂᕐᒥᒃ 
ᐃᓅᓱᑦᑐᓄᑦ ᐊᐃᑉᐸᕇᓄᑦ: 
1. ᐱᐅᓯᖅ 

ᐊᑐᖅᑕᐅᒐᔪᒋᐊᔅᓴᖓᓂᒃ ᐃᓱᒪᒋᔪᓐᓃᕐᓗᒍ ᐱᑦᑎᐊᖃᑦᑕᖏᓐᓂᖅ ᐊᒻᒪᓗ ᐃᓕᓐᓂᐊᑎᑦᑎᓗᑕ ᐃᓅᓱᑦᑐᓂᑦ 
ᐃᓕᓴᕐᓯᐅᒪᓕᕈᓐᓇᖁᓪᓗᒋᑦ ᓈᒻᒪᖏᑦᑐᓂᑦ ᐊᒻᒪᓗ ᐱᑦᑎᐊᖃᑦᑕᖏᓐᓂᐅᔪᓂᑦ ᐱᐅᓯᖃᖃᑦᑕᕐᓂᖅ ᖃᓄᐃᑦᑑᒻᒪᖔᖅ.  

2. ᐊᓯᔾᔨᕐᓂᖅ 
ᑎᓕᐅᕐᓗᒋᑦ ᐃᓅᓱᑦᑐᐃᑦ ᐃᓱᒪᖃᖁᓗᒋᑦ ᐊᔾᔨᒌᙱᑐᒡᒍᑎᓂᑦ ᐱᑦᑎᐊᖏᓐᓂᕐᒧᑦ ᐱᐅᓯᕆᔭᐅᒐᔪᑉᐸᑦᑐᓂᑦ 
ᑕᑯᔭᔅᓴᐅᑎᑦᑎᓲᓂᑦ ᓂᖓᖅᑕᐅᕙᑦᑐᑦ ᖃᓄᐃᑦᑑᓲᖑᒻᒪᖔᑕ ᐊᒻᒪᓗ ᑕᑯᑎᑦᑎᓗᑎᒃ ᐊᐃᑉᐸᕇᑦᑎᐊᓂᕐᒧᑦ 
ᐊᑐᖅᑕᐅᖔᕈᓐᓇᖅᑐᓂᑦ ᐃᔾᔪᐊᕋᔅᓴᓂᑦ.

3. ᐱᓂᐊᕐᓂᖅ 
ᑎᓕᐅᕐᓗᒋᑦ ᐃᓅᓱᑦᑐᐃᑦ ᖃᓄᖅᑑᕆᐊᖁᓗᒋᑦ, ᐊᑭᓴᖅᑐᐃᓗᑎᒃ ᐱᑦᑎᐊᖃᑦᑕᖏᓐᓂᕐᒥᒃ ᐱᐅᓯᖃᕐᓂᐅᕙᑦᑐᒥᒃ, 
ᐃᑲᔪᖅᑕᐅᒍᒪᓗᑎᒃ ᕿᓄᖃᑦᑕᖁᓗᒋᑦ ᐊᑑᑎᕕᐅᓯᒪᑉᐸᑕ ᐱᑦᑎᐊᖃᑦᑕᖏᑦᑐᓄᑦ.

ᑐᑭᓯᐅᒪᓂᖅ ᓈᒻᒪᑦᑐᒥᒃ, ᓈᒻᒪᖏᑦᑐᒥᒃ ᐊᒻᒪᓗ 
ᐱᑦᑎᐊᖃᑦᑕᖏᓐᓂᐅᔪᒥᒃ ᐱᐅᓯᖃᓲᓂᑦ
ᐃᓘᓐᓇᑎᒃ ᐊᐃᑉᐸᕇᓐᓂᐅᕙᑦᑐᑦ ᐊᔾᔨᒌᖃᑦᑕᖏᒻᒪᑕ, 
ᐃᒪᐃᑦᑐᓂᑦ ᐱᑦᑎᐊᖅᑐᓂᑦ, ᓂᖓᕐᐸᑦᑐᓂᑦ, ᑎᑭᐅᒪᓪᓗᑎᒃ 
ᑕᒪᐅᖓ ᐊᑯᓐᓂᖓᓄᑦ. ᐊᑖᓃᑦᑐᑦ ᑖᒃᑯᐊ, ᑎᑎᕋᕐᓯᒪᔭᕗᑦ 
ᐱᐅᓯᕆᔭᐅᓲᑦ ᐊᑐᖅᑕᐅᓲᑦ ᐱᑦᑎᐊᐸᑦᑐᓂᑦ, 
ᐱᑦᑎᐊᖃᑦᑕᖏᑦᑐᓄᑦ, ᐊᒻᒪᓗ ᓂᖓᕐᐸᑦᑐᓂᑦ 
ᐊᐃᑉᐹᕇᓐᓂᐅᕙᑦᑐᓂᑦ. 

ᓇᓗᓇᐃᕐᓯᓂᖅ ᐱᑦᑎᐊᖃᑦᑕᖅᑐᓂᑦ 
ᐊᐃᑉᐸᕇᓐᓂᐅᓲᑦ ᖃᓄᐃᑦᑑᕙᒻᒪᖔᑕ
ᐱᒋᐊᕈᑎᖃᕐᓗᑎᑦ ᐅᖃᐅᓯᖃᕐᐸᓪᓕᐊᓗᑎᑦ ᐃᓅᓱᑦᑐᓄᑦ 
ᐊᐃᑉᐸᕇᑦᑐᓕᒫᑦ ᐊᔾᔨᒌᙱᑐᒡᒍᑎᐅᔮᕐᐸᒻᒪᑕ, ᑭᓯᐊᓂᓕ 
ᐃᓘᓐᓇᑎᒃ ᐊᐃᑉᐸᕇᑦᑎᐊᖅᑐᑦ ᐊᔾᔨᒌᑦᑐᒡᒍᑎᓂᑦ 
ᐊᑐᓲᖑᒻᒥᔪᑦ. ᑖᒃᑯᐊ ᐅᖃᓕᒫᕐᓗᒋᑦ ᐊᒻᒪᓗ ᖃᓄᖅ 
ᐊᑦᑐᐊᒻᒪᖔᑕ ᐊᑐᓂᑦ ᐃᓄᐃᑦ ᖃᐅᔨᒪᔭᑐᖃᖏᑕ 
ᑐᙵᕕᖏᓐᓄᑦ ᓇᓗᓇᐃᑦᑎᐊᕋᓱᖃᑦᑕᕐᓗᒋᑦ 
ᑎᑎᕋᖅᑕᐅᓯᒪᔪᓂᑦ. 
ᑐᑭᓯᐅᒪᖃᑦᑕᐅᑎᓂᖅ: ᐊᑑᑎᖃᕐᓂᕐᐹᖑᖃᑕᐅᒻᒪᑦ 
ᐊᐃᑉᐸᕇᑦᑎᐊᓂᕐᒥᒃ ᐃᓅᓯᖃᕐᓂᕐᒧᑦ. ᓯᕗᓪᓕᕐᒥ ᐊᑐᕋᔅᓴᖅ 
ᖃᐅᔨᒪᒋᐊᑦᑎᐊᕐᓂᖅ ᐊᑐᓂᑦ ᐊᐃᑉᐸᕇᒃ ᐊᐃᑉᐸᕇᑎᓪᓗᒋᒃ 
ᑖᒃᑯᓂᖓᔅᓴᐃᓐᓇᖅ ᐱᔪᒪᔭᖃᕐᐸᒻᒪᖔᑎᒃ 
ᓂᕆᐅᖃᑦᑕᕐᒪᖔᑎᓪᓗ—ᑐᑭᓯᐅᒪᖃᑦᑕᐅᑎᓂᑦ 
ᐊᑑᑎᖃᓪᓚᕆᑦᑐᐊᓘᒻᒪᑦ, ᐊᒻᒪᓗ ᐊᐃᑉᐸᕇᑦᑐᓂ, 
ᑐᑭᓯᐅᒪᖃᑦᑕᐅᑎᒍᓐᓇᕐᓂᖅ ᑭᓱᓂᑦ ᐱᔪᒪᔭᖃᕐᒪᖔᕐᓯ 
ᐱᔪᒪᔭᖃᙱᒻᒪᖔᕐᓯᓘᓐᓃᑦ ᐱᐅᔪᐊᓗᒃ ᐃᓅᓯᔅᓯᓐᓄᑦ.   
ᓂᓪᓕᖃᑦᑕᕐᓂᖅ: ᐊᐃᑉᐸᕇᑦᑎᐊᑑᓐᓂᒃ, ᑭᓱᑐᐃᓐᓇᕐᒥᒃ 
ᐊᑲᕐᓴᖏᒃᑯᕕᑦ ᐅᕝᕙᓘᓐᓃᑦ ᐊᑲᕐᓴᖏᑉᐸᑦ 
ᐊᐃᑉᐸᐃᑦ, ᐅᖃᖃᑎᒌᒍᓐᓇᖃᑦᑕᕈᔅᓯᒃ ᐅᖃᐅᓯᕆᓗᒍ 
ᐅᖃᖅᑕᐃᓕᒪᙱᖔᕐᓗᓂ. ᐊᐃᑉᐸᕇᑦᑎᐊᖅᑐᓂ 
ᐊᐃᑉᐸᕇᒃ ᐃᓱᒪᕐᓱᕐᓗᑎᒃ ᐃᑉᐱᓐᓂᐊᒋᔭᖏᓐᓂᒃ 
ᐅᖃᐅᓯᖃᖃᑦᑕᕈᓐᓇᓲᑦ ᐊᒻᒪᓗ ᓂᓪᓕᕆᐊᖃᕋᐃᒻᒪᑎᒃ 
ᓇᓪᓕᐊᒃ ᓂᓪᓕᕈᓐᓇᓲᖑᓪᓗᑎᒃ ᓯᕘᕋᙱᓪᓗᑎᒃ. 
ᐋᔩᖃᑎᒌᓐᓂᖅ:ᐃᓱᒪᓕᐅᖃᑎᒌᓪᓗᓂ ᐅᖃᖃᑎᒌᓐᓂᒃᑯᑦ 
ᐊᒻᒪᓗ ᐊᖏᖃᑎᒌᓐᓂᒃᑯᑦ. 
ᐃᑉᐱᒋᖃᑦᑕᐅᑎᑦᑎᐊᕐᓂᖅ: ᐊᑐᓂᑦ ᐊᐃᑉᐸᕇᒃ 
ᓂᕆᐅᒋᔭᖏᑦ ᐃᑉᐱᒋᔭᖏᓪᓗ ᐊᑑᑎᖃᖅᑐᐃᓐᓇᐅᓪᓗᑎᒃ. 
ᐅᖃᖃᑎᒌᖃᑦᑕᕐᓗᓯᒃ ᓂᕆᐅᒋᔭᓯ ᐃᑉᐱᓐᓂᐊᒋᔭᓯᓗ 
ᒥᔅᓵᓄᑦ, ᐊᒻᒪᓗ ᖃᓄᓕᒫᖅ ᐊᐃᑉᐸᕕᑦ ᐃᑉᐱᒋᔭᖏᑦ 
ᐅᑉᐱᕆᔭᖏᓪᓗ ᐃᓱᒪᒋᓇᓱᐊᖃᑦᑕᕐᓗᒋᑦ. 
ᓂᑲᒋᖃᑦᑕᐅᑎᓂᖅ ᐊᑑᑎᖃᓪᓚᕆᑦᑐᐊᓗᒃ 
ᐊᐃᑉᐸᕇᑦᑎᐊᓂᕐᒥ ᐃᓅᓯᖃᖅᑐᓂ.

ᐃᓅᖃᑎᒌᑦᓯᐊᕐᓂᖅ: ᐃᑉᐱᒍᓱᑦᓯᐊᕐᓂᖅ ᐃᓚᒌᑦᓯᐊᓂᕐᓗ
ᖃᓄᖅᑑᕐᓂᖅ: ᐊᖏᖃᑎᒌᖃᑦᑕᖏᓐᓂᖅ 
ᐱᐅᓯᕆᔭᐅᒐᔪᓲᖅ ᖃᖓᓕᒫᖅ ᐊᐃᑉᐸᕇᓐᓂᕐᒥ 
ᐃᓚᒋᔭᐅᒻᒪᑦ, ᐊᓪᓛᑦ ᐱᑦᑎᐊᖃᑦᑕᖅᑑᒐᓗᐊᓂᑦ, 
ᑭᓯᐊᓂᓕ ᐱᒻᒪᕆᐅᕗᖅ ᕿᓄᐃᓵᖃᑦᑕᕆᐊᖃᕐᓂᖅ 
ᐊᒻᒪᓗ ᖃᓄᖅᑑᕈᑎᔅᓴᒥᒃ ᑐᑭᓯᖃᑦᑕᕐᓗᓂ 
ᐊᖏᖃᑎᒌᙱᓐᓂᖅᑕᖃᖅᑲᑦ. ᑭᒃᑯᑐᐃᓐᓇᓕᒫᑦ 
ᑕᑯᓐᓈᓲᑦ ᐊᔾᔨᒌᙱᑦᑐᓂᑦ; ᐋᖅᑮᓇᓱᖃᑦᑕᕐᓗᓯ 
ᐊᑲᐅᙱᓕᐅᕈᑎᔅᓯᓐᓂᒃ ᓈᒻᒪᑦᑐᒥᒃ ᑐᑭᖃᑦᑎᐊᖅᑐᒥᓪᓗ. 
ᖃᓄᖅᑑᕐᓂᖅ ᐱᐅᒻᒪᑦ ᐃᓕᓐᓄᑦ ᐊᐃᑉᐸᓄᓪᓗ 
ᐊᖏᖃᑎᒌᒍᓐᓇᕐᓂᐊᕋᔅᓯ ᐱᔾᔪᑎᔅᓯᓐᓂᒃ ᖁᕕᐊᓱᓪᓗᓯᓗ, 
ᐊᓪᓛᑦ ᑕᐃᒫᓪᓗᐊᑯᓘᙱᒃᑲᓗᐊᖅᑲᑦ ᑕᐃᒫᒃ 
ᐱᔪᒪᖅᑲᐅᒐᕕᑦ. 
ᐱᓕᕆᖃᑎᒌᓐᓂᖅ / ᐃᑲᔪᖅᑎᒌᓐᓂᖅ:  
ᐃᑲᔪᖅᑎᒌᓐᓂᖅ ᐃᓄᑑᔾᔨᖏᓪᓗᓂ ᐱᓕᕆᔭᕆᐊᓕᓐᓄᑦ 
ᐃᖅᑲᓇᐃᔭᖃᑎᖃᕐᓗᓂ.
ᐃᑲᔪᖃᑦᑕᕐᓂᖅ: ᐊᐃᑉᐸᕇᑦᑎᐊᓂᕐᒥ, ᐋᖅᑭᔅᓱᐃᒐᔅᓯᒃ 
ᐃᓅᓯᕆᓂᐊᖅᑕᓯᓐᓂᒃ ᑲᑎᒻᒪᓗᓯᒃ; ᓴᐃᒻᒪᕐᓴᐃᖃᑦᑕᕐᓗᓂ, 
ᑲᔪᖏᕐᓴᐃᖃᑦᑕᕐᓗᓂ ᐊᒻᒪᓗ ᖃᐅᔨᑎᑦᑎᖃᑦᑕᕐᓂᖅ 
ᐊᐃᑉᐸᕐᓂᒃ ᑕᒫᓃᒃᑲᕕᑦ ᑖᔅᓱᒧᖓ, ᐃᑲᔪᕐᓰᓂᓐᓂᒃ 
ᖃᐅᔨᑎᑦᑎᒐᕕᑦ. 
ᖃᐅᔨᒪᓂᐊᕆᕗᑎᑦ ᐊᐃᑉᐸᕇᑦᑎᐊᑑᓐᓂᒃ, 
ᑐᑭᓯᐅᒪᖃᑦᑕᐅᑎᖃᑦᑕᕐᓂᖅ ᐃᑲᔪᖅᑕᐅᔭᕆᐊᖃᕐᓂᓐᓂᒃ 
ᐊᐃᑉᐸᕐᓄᑦ ᐃᕝᕕᑦ ᑲᒪᒋᔭᔅᓴᕆᒐᕕᐅᒃ, ᐊᒻᒪᓗ 
ᑕᐃᒫᔅᓴᐃᓐᓇᖅ ᐃᓕᓐᓄᑦ ᐱᔭᕆᐊᖃᕐᒥᔪᖅ. 
ᐊᐃᑉᐸᕇᑦᑎᐊᕐᓂᖅ ᑕᓯᐅᖅᑎᒌᓪᓗᓂ 
ᒪᑭᑎᑦᑎᕙᓪᓕᐊᓂᐅᒻᒪᑦ, ᐊᒻᒧᖅᑎᕆᖃᑦᑕᖏᓪᓗᓂ. 
ᐃᑉᐱᒍᓱᑦᑎᐊᕐᓂᖅ ᐊᑐᓂᑦ ᐱᕕᖃᕐᓂᓯᓐᓂᒃ 
ᐊᒻᒪᓗ ᐃᓄᑑᑲᐃᓐᓇᖃᑦᑕᕆᐊᖃᕐᓂᓯᓐᓂᒃ: 
ᐊᐃᑉᐸᖃᑐᐊᕐᖓᑦ ᑭᓇᑐᐃᓐᓇᖅ ᑭᓱᓕᒫᕌᓗᓐᓂᑦ 
ᐊᑐᖃᑎᒌᔅᓴᐃᓐᓇᕆᐊᖃᙱᒻᒪᑎᒃ ᐊᒻᒪᓗ ᐊᐃᑉᐸᖓᓂᒃ 
ᓇᔫᑏᓐᓇᖅᑐᐊᓘᒋᐊᖃᙱᒻᒪᑦ. ᐊᐃᑉᐸᕇᑦᑎᐊᕐᓂᖅ 
ᐱᕙᓪᓕᐊᓂᖃᓲᖑᒻᒪᑦ ᐊᒻᒪᓗ ᐊᑐᓂᑦ ᐊᐃᑉᐸᕇᑦ 
ᑕᑎᖃᕈᓐᓇᕐᓯᒋᐊᖃᓲᖑᒻᒪᑕ, ᕿᓄᐃᓵᖃᑦᑕᕆᐊᖃᓲᖑᒻᒪᑕ 
ᐊᒻᒪᓗ ᖃᐅᔨᑎᖃᑦᑕᐅᑎᓗᑎᒃ ᑕᒫᓃᒻᒪᑎᒃ 
ᐃᑲᔪᖅᑎᒌᒍᒫᕐᓂᐊᕐᓗᑎᒃ. 

ᐊᐃᑉᐸᕇᒃᑲᔅᓯᒃ, ᐃᓕᒌᑦᑐᔅᓯᒃ!
ᐊᐃᑉᐸᐃᓪᓗ ᐱᕙᓪᓕᐊᒐᔅᓯᒃ ᑖᔅᓱᒧᖓᔅᓴᐃᓐᓇᖅ 
ᑐᕌᒐᔅᓯᓐᓄᑦ. ᐊᖏᕐᓯᒪᖃᑦᑕᕐᓗᓯᒃ ᐊᑐᓂᑦ 
ᐃᓱᒪᒋᕙᑦᑕᓯᓐᓄᑦ ᐱᔪᓐᓇᓂᔅᓯᓄᓪᓗ ᐃᓕᒌᓪᓗᓯᒃ 
ᐱᔪᓐᓇᓂᕐᓴᐅᓂᐊᕋᔅᓯᒃ ᑲᑐᑎᓗᓯᒃ ᐊᑐᓂᑦ ᐃᓕᔅᓯᒃ 
ᐃᓄᑑᔾᔨᒐᔭᕈᔅᓯᒃ ᓴᓂᐊᓂ. 

ᑖᒃᑯᐊ ᐃᑲᔫᑏᑦ ᐊᐃᑉᐸᕇᑦᑎᐊᓂᕐᒨᖓᔪᑦ ᑐᑭᓯᐅᒪᔾᔪᑎᔅᓴᓂᑦ 
ᐃᑲᔫᑎᖃᕈᓐᓇᖅᑐᑎᓪᓗ ᐃᓅᓱᑦᑐᓄᑦ ᐋᖅᑭᔅᓱᐃᓂᕐᒧᑦ 
ᑐᙵᕕᔅᓴᑦᑎᐊᕙᒻᒥᒃ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ 
ᐊᐃᑉᐸᖃᑦᑎᐊᓂᕐᒥᒃ ᐊᐃᑉᐸᖓᓂᒃ. ᑐᓂᓯᓗᒋᑦ ᐃᓅᓱᑦᑐᐃᑦ 
ᐊᔾᔨᖓᓂᒃ ᐊᒻᒪᓗ ᐅᖃᓕᒫᕐᓗᒋᑦ ᑕᐃᒪᐃᒋᐊᖃᕈᕕᑦ 
(ᓇᓗᓇᐃᕐᓯᒪᒃᑲᓂᕐᒥᔪᑦ ᐃᓚᖏᑦ ᑖᒃᑯᐊ ᑖᒃᑯᓇᓂ 
ᑐᑭᓯᐅᒪᔾᔪᑎᔅᓴᓂᑦ ᑐᑭᓕᐅᔾᔭᐅᓯᒪᓪᓗᑎᒃ.) 

1. ᑐᑭᓯᕙᓪᓕᐊᓗᒍ ᑖᓐᓇ ᐃᓄᒃ (ᐅᑉᐱᕆᔭᖏᑦ, 
ᑐᕌᒐᖏᑦ ᐊᓯᖏᓪᓗ)

2. ᖃᐅᔨᒪᓗᑎᑦ ᑐᑎᓐᓂᖅ(ᑯᔭᓐᓂᖅ) ᐊᒻᒪ ᓇᓪᓕᓐᓂᖅ 
ᐊᔾᔨᒌᙱᑐᒻᒪᑎᒃ (ᑕᒪᒃᑮᒃ ᐊᑐᖅᑕᐅᔪᓐᓇᕐᖓᑎᒃ 
ᓇᓪᓕᐊᑐᐃᓐᓇᖅ ᐊᑐᙱᒃᑲᓗᐊᖅᑎᓪᓗᒍ)

3. ᐅᖃᐅᑎᖃᑦᑕᕐᓗᒍ ᐊᐃᑉᐸᐃᑦ ᑭᓱᒥᑦ ᐱᔪᒪᒻᒪᖔᕐᐱᑦ
4. ᐃᑉᐱᒋᖃᑦᑕᐅᑎᑦᑎᐊᕐᓗᓯᒃ
5. ᐊᐱᕐᓱᖃᑦᑕᕐᓗᑎᑦ (ᐅᖃᖃᑎᒌᖃᑦᑕᕈᓐᓇᕐᓗᓯᒃ)
6. ᐋᖅᑮᖃᑦᑕᕐᓗᓯ ᐊᑲᐅᙱᓕᐅᕈᑎᔅᓯᓐᓂᒃ 

ᐊᑲᐅᙱᓕᐅᕈᑎᖃᓕᕋᐃᒍᔅᓯᒃ
7. ᐋᖅᑮᖃᑎᒌᖃᑦᑕᕐᓗᓯᒃ ᓴᐃᒻᒪᕐᓗᓯᒃ 

ᓯᓂᓕᖃᑦᑕᕐᓂᐊᕋᔅᓯᒃ ᐊᐃᕙᔪᒥᓂᐅᒐᐃᒍᓯᒃ 
ᐅᓪᓗᒥᐅᖅᑲᐅᔪᖅ

8. ᐃᑲᔪᖅᑎᒌᓪᓗᓯᒃ
9. ᒪᒥᐊᓐᓂᕋᕐᓗᑎᑦ ᐅᖃᖃᑦᑕᕐᓗᑎᑦ
10. ᓇᒻᒥᓂᖅ ᐃᑉᐱᒋᑦᑎᐊᕐᓗᑎᑦ (ᓴᓗᒪᓂᖅ, 

ᐃᓱᒪᖃᑦᑎᐊᕐᓂᖅ ᐊᓯᖏᓪᓗ)
11. “ᓇᒻᒥᓂᖅ ᑲᒪᖃᑦᑕᕐᓗᑎᑦ”; ᓇᒻᒥᓂᕐᓱᕆᐊᖃᕐᓃᑦ 

ᐃᑉᐱᒋᔪᓐᓃᕐᓯᒪᙱᓪᓗᒍ/ᖁᕕᐊᒋᔭᑎᑦ, ᐊᓯᖏᓪᓗ 
12. ᓇᒻᒥᓂᖅ ᖁᕕᐊᒋᓗᑎᑦ ᐃᑉᐱᒋᓗᑎᑦ
13. ᖃᓂᒌᓐᓂᓯᓐᓂᒃ ᐋᖅᑭᐅᒪᑎᑦᑎᓗᑎᑦ
14. ᐃᓅᓯᔅᓯᓐᓂᑦ ᑲᒪᒋᖃᑦᑕᕆᐊᓕᔅᓯᓐᓂᒃ 

ᑲᒪᖃᑎᒌᖃᑦᑕᕐᓗᓯᒃ
15. ᐊᐃᑉᐸᕇᓐᓂᓯᒃ ᐱᐅᓯᑎᑉᐸᓪᓕᐊᖏᓐᓇᕐᓗᒍ
16. ᐸᕐᓇᓯᒪᙱᑕᕋᓗᐊᔅᓯᓐᓂᒃ ᐊᑐᖃᑦᑕᕐᓗᓯᒃ 

ᑐᙵᕕᖃᑦᑎᐊᕐᓂᖅ... 

ᓇᓗᓇᐃᕐᓯᓂᖅ ᐊᐃᑉᐸᕇᑦᑎᐊᖏᓐᓂᐅᕙᑦᑐᓂᑦ
ᑕᐃᒪ ᐊᐃᑉᐸᕇᑦᑎᐊᕐᓂᐅᕙᑦᑐᑦ ᒥᔅᓵᓄᑦ ᐅᖃᐅᓯᖃᕋᑖᕋᕕᑦ, 
ᐱᕙᓪᓕᐊᔪᓐᓇᓯᒻᒥᔪᑎᑦ ᐅᖃᐅᓯᖃᕐᓂᕐᒥᒃ ᖃᓄᖅ 
ᑕᐅᑦᑐᖃᓲᖑᒻᒪᖔᑕ ᐊᐃᑉᐸᕇᓐᓃᑦ, ᐅᕝᕙᓘᓐᓃᑦ 
ᑕᐃᒪᐃᓕᕙᓪᓕᐊᓕᓲᖑᓂᖏᓐᓂᒃ, ᐊᐃᑉᐸᕇᑦᑎᐊᖏᓐᓂᕐᒧᑦ. 
ᓇᓗᓇᐃᕐᓯᓗᑎᑦ ᐱᒋᐊᙵᕐᓂᖓᓂ ᐊᐃᑉᐸᕇᑦᑎᐊᖏᓐᓂᐅᑉ, 
ᐃᓱᒪᔪᔅᓴᐅᖏᒃᑲᓗᐊᖅᑐᑎᑦ ᐱᑦᑎᐊᖃᑦᑕᖏᓐᓂᕐᒧᑦ 
ᐱᐅᓯᕆᔭᐅᓲᑦ ᐱᕐᔪᐊᖑᙱᒋᐊᔅᓴᖏᓐᓂᒃ. ᑭᓯᐊᓂᓕ, ᑕᒪᒃᑯᐊ 
ᐅᔾᔨᕐᓇᕈᑕᐅᓲᑦ ᓯᕗᕐᖓᒍᑦ ᐋᓐᓂᖅᑎᕆᓲᖑᓂᐊᖅᑐᒥᒃ 
ᐊᐃᑉᐸᕆᔭᐅᔪᒥᒃ.
ᐊᐃᑉᐸᕇᑦᑎᐊᖏᓐᓂᖅ ᐊᐃᑉᐸᕇᓐᓂᕐᒥ ᑖᓐᓇ ᐊᐃᑉᐹ 
ᓴᖅᑭᔮᖅᑎᑦᑎᖃᑦᑕᑎᓪᓗᒍ ᐱᐅᓯᕐᓂᑦ ᓈᒻᒪᖏᑦᑐᓂᑦ 
ᐊᒻᒪᓗ ᑐᙵᕕᖃᕋᑎᓪᓗ ᓂᑲᒍᓱᓐᓂᕐᒥᒃ ᐊᐃᑉᐹᓂᒃ; 
ᑕᒪᒃᑯᐊ ᐱᐅᓯᕆᔭᐅᓲᑦ ᑐᙵᕕᖃᓲᑦ ᐱᔪᓐᓇᕐᓂᖃᕐᓂᕐᒥᒃ 
ᐊᐅᓚᑦᑎᒍᒪᓂᕐᒥᓪᓗ ᐊᑐᖔᕋᓂ ᑕᐃᒪᐃᓪᓗᐊᖃᑎᖃᕐᓂᕐᒥᒃ, 
ᑭᓪᓕᖃᕆᐊᖃᕐᓂᕐᒥᒃ ᓂᑲᒍᓱᓐᓂᒥᓪᓗ. 
ᐊᐃᑉᐸᕇᑦᑎᐊᖏᓐᓂᕐᒥ ᓂᖓᖅᑐᖃᔅᓴᐃᓐᓇᓲᖑᙱᑦᑐᖅ, 
ᑭᓯᐊᓂᓕ ᑕᐃᒪᐃᑦᑑᔪᓐᓇᕐᒥᔪᖅ. ᐃᓪᓗᖔᖓᓂ, 
ᓂᖓᖅᑐᖃᖃᑦᑕᑎᓪᓗᒍ ᐊᐃᑉᐸᕇᓐᓂᕐᒥ ᑖᓐᓇᓕ 
ᐊᐃᑉᐸᕇᑦᑎᐊᖏᓐᓂᐅᖏᓐᓇᓲᖅ. 
ᐃᓚᖏᑦ ᑐᑭᓕᐅᔾᔭᔅᓴᐃᑦ ᓈᒻᒪᖏᑦᑐᒥᒃ 
ᐃᓕᖅᑯᓯᖃᖃᑦᑕᓂᕐᒥᒃ ᒪᑯᐊ:
ᐱᔭᕆᐊᑐᔪᒃᑰᑎᑦᑎᓂᖅ: ᑖᓐᓇ ᐊᑐᕈᑕᐅᓲᖅ ᓯᕘᕋᓵᕆᓂᕐᒥᒃ 
ᖃᐅᔨᔭᐅᑎᑦᑎᓂᐊᕐᓂᕋᖅᑐᓂ ᐊᐃᑉᐸᖓᑕ ᓴᙲᓐᓂᖏᓐᓂᒃ 
ᐅᕝᕙᓘᓐᓃᑦ ᑐᓴᐅᒪᔭᐅᑲᒻᒪᑎᑦᑎᓂᐊᕐᓂᕋᖅᑐᓂ. ᐊᓪᓛᑦ 
ᐅᖃᐅᓯᖃᕈᑕᐅᔪᓐᓇᖅᑐᖅ ᓴᓪᓗᔪᐊᓘᓗᓂ ᒥᔅᓯᖃᙱᑦᑐᓂᑦ 
ᐊᐃᑉᐸᖓᑕ ᒥᔅᓵᓄᑦ ᐱᖃᑎᖏᓐᓄᑦ ᐊᓯᖏᓐᓄᓘᓐᓃᑦ. 
ᐊᑐᕐᓗᓂ ᓂᙵᐅᒪᓂᕐᒥᒃ ᐅᕝᕙᓘᓐᓃᑦ 
ᐃᑉᐱᓐᓂᐊᒋᔭᖏᒍᑦ ᐱᑦᑎᐊᖏᔾᔪᑎᖃᕐᓗᓂ: 
ᐊᐃᑉᐸᖓ ᐊᒻᒧᖅᑎᖃᑦᑕᕐᓗᓂᐅᒃ, ᐊᑦᑎᕐᓱᖃᑦᑕᕐᓗᓂᐅᒃ, 
ᐃᑉᐱᒍᓱᑦᑎᓪᓗᓂᐅᒃ “ᑐᑭᖃᙱᑐᖅᑎᑐᑦ”, ᐃᓱᒪᖓᓂᒃ 
ᐱᙳᐊᖃᕐᓂᖅ, ᓂᙵᔾᔪᑎᔅᓴᖏᓐᓂᒃ ᖃᓄᐃᓕᐅᕐᕕᒋᓗᓂᐅᒃ 
(ᑕᑯᓗᒋᑦ ᐱᓪᓗᐊᖑᙱᓐᓂᕋᐃᓂᖅ, ᑕᐃᒪᐃᙱᓐᓂᕋᐃᓂᖅ 
ᐸᓯᐅᕆᓂᕐᓗ), ᑕᑯᓗᕈᒃᑯᑎᑎᓪᓗᓂᐅᒃ ᐅᕝᕙᓘᓐᓃᑦ 
ᐱᐅᙱᑦᑑᔭᕆᐊᔅᓴᖅ ᐃᑉᐱᒍᓱᑦᑎᓪᓗᓂᐅᒃ. 
ᐱᑦᑎᐊᖏᕝᕕᒋᓗᒍ ᐃᓅᓯᖃᕈᓯᖓᓂᒃ: 
ᐃᒪᐃᓕᐅᕈᑕᐅᔪᓐᓇᖅᑐᖅ ᐃᕝᕕᑦ ᐊᐃᑉᐸᖓᓄᑦ 
ᐱᔨᒋᔫᔮᕐᓗᒍ, ᖃᓄᓕᒫᖅ ᑐᑭᑖᕈᑎᖃᖃᑦᑕᕐᓗᑎᑦ 
ᐊᒻᒪᓗ ᓇᓗᓇᐃᕐᓯᔪᑑᖃᑦᑕᕐᓗᑎᑦ ᐊᖑᑏᑦ ᐊᕐᓇᐃᑦ 
ᐱᐅᓯᕆᒋᐊᖃᓲᖏᓐᓂᒃ ᐊᐃᑉᐸᕇᓐᓂᓯᓐᓂᒃ. 
ᐃᓕᕋᓱᑦᑎᑦᑎᓂᖅ: ᐊᐃᑉᐸᐃᑦ ᐃᓕᕋᓱᑦᑎᖃᑦᑕᖅᑐᒍ 
ᐊᑐᕐᓗᑎᑦ ᑮᓇᒃᑯᑦ ᖃᓄᐃᓕᐅᕈᓯᕐᓂᑦ, ᐱᓂᐊᕐᓂᒃᑯᑦ 
ᐊᐅᓚᔾᔪᓯᒃᑯᑦ. ᐃᓚᖃᕈᓐᓇᖅᑐᖅ ᓯᖁᒥᑦᑎᖃᑦᑕᓂᕐᒥᒃ, 
ᓱᕋᐃᔭᐃᖃᑦᑕᓂᕐᒥᒃ ᐱᖁᑎᓂᑦ, ᐋᓐᓂᖅᑎᕆᖃᑦᑕᓂᕐᒥᒃ 
ᐆᒪᔪᖁᑎᓂᑦ ᐅᕝᕙᓘᓐᓃᑦ ᓴᖅᑭᔮᖅᑎᑦᑎᖃᑦᑕᕐᓗᓂ 
ᓱᒋᐅᓯᔭᕈᑕᐅᓲᓂᑦ. 

ᐱᓪᓗᐊᖑᙱᓐᓂᕋᐃᓂᖅ (ᖃᓄᐃᙱᓐᓂᕋᐃᓂᖅ), 
ᑕᐃᒪᐃᙱᓐᓂᐃᓂᖅ ᐸᓯᐅᕆᓂᕐᓗ: ᑕᒪᒃᑯᐊ ᖃᓄᖅᑑᕈᑕᐅᓲᑦ 
ᐃᓚᖃᓲᑦ ᒪᑯᓂᖓ ᐱᓪᓗᐊᖑᙱᓐᓂᕋᐃᓂᖅ 
ᐱᓂᕐᓗᓐᓂᐅᕙᑦᑐᓂᑦ ᐊᒻᒪᓗ ᐃᓲᒫᓘᑕᐅᔪᓂᑦ 
ᐃᑉᐱᒍᓱᑦᑎᐊᖃᑦᑕᖏᓐᓂᖅ. ᑕᒪᓐᓇ ᐃᓚᖃᕈᓐᓇᖅᑐᖅ 
ᐅᖃᕐᓗᓂ ᐱᓂᕐᓗᕝᕕᖃᖅᑲᐅᖏᓐᓂᕋᕐᓂᕐᒥᒃ 
ᐊᒻᒪᓗ ᓴᖑᑎᑦᑎᓪᓗᓂ ᑕᐃᒪᐃᑎᑦᑎᓂᕋᐃᓗᓂ 
ᐱᑦᑎᐊᖏᕝᕕᖃᓕᖅᑲᐅᒻᒪᒡᒎᖅ ᑖᓐᓇ ᐱᔾᔪᑎᒋᓪᓗᒍ 
ᐊᐃᑉᐸᖓ ᑕᐃᒪᐃᑎᑦᑎᖃᐅᒻᒪᑦ, ᑖᓐᓇ ᑕᐃᒪᐃᑎᑦᑎᓂᖓᓄᑦ, 
ᓂᙵᑎᑦᑎᖃᐅᒻᒪᑦ, ᐊᓯᖏᓐᓂᓪᓗ
ᓯᕘᕌᓵᕆᓂᖅ: ᓯᕘᕋᓵᕆᖃᑦᑕᕐᓂᖅ ᐊᒻᒪᓗ 
ᐅᕝᕙᓘᓐᓃᑦ ᓯᕘᕋᑎᑦᑎᖃᑦᑕᕐᓂᖅ ᐋᓐᓂᓂᐊᕐᓂᕋᖅᑐᒍ 
ᐊᐃᑉᐸᐃᑦ ᐅᕝᕙᓘᓐᓃᑦ ᐊᓯᐊᓂᒃ. ᐃᓚᖃᕈᓐᓇᖅᑐᖅ 
ᕿᒪᐃᓂᐊᕐᓂᕋᕐᓗᓂ, ᑐᖁᓂᐊᕐᓂᕋᕐᓗᓂ ᓇᒻᒥᓂᖅ 
ᑐᖁᓗᓂ, ᐅᖃᐅᓯᖃᕐᓂᐊᕐᓂᕋᖅᑐᓂ ᐊᐃᑉᐸᖓᓂᒃ 
ᐸᓖᓯᒃᑯᓐᓄᑦ ᖃᓄᐃᓕᐅᕐᓯᒪᑎᓐᓇᒍ, ᐅᕝᕙᓘᓐᓃᑦ ᑖᔅᓱᒪ 
ᒥᔅᓵᓄᑦ ᑐᓴᐅᒪᔭᐅᑎᑦᑎᓂᐊᕐᓂᕋᖅᑐᓂ ᐃᓄᓕᒫᓄᑦ 
ᑐᓴᐅᒪᖃᑦᑕᐅᑎᕕᐅᕙᑦᑐᑎᒍᑦ. ᐃᓚᖃᕈᓐᓇᖅᑐᖅ ᐊᐃᑉᐸᐃᑦ 
ᐱᕋᔭᑦᑎᖃᑦᑕᖅᑐᒍ, ᐅᕝᕙᓘᓐᓃᑦ ᑭᓱᓕᕆᑎᖃᑦᑕᖅᑐᒍ 
ᑲᒪᒋᔪᒪᙱᑕᖏᓐᓂᒃ. 
ᑯᔭᑦᑕᐅᓚᕿᑎᖃᑦᑕᕐᓂᖅ: ᑎᓕᐅᑲᒻᒪᖃᑦᑕᖅᑐᒍ ᐊᐃᑉᐸᐃᑦ 
ᐅᕝᕙᓘᓐᓃᑦ ᓯᕘᕋᓵᕐᐸᑦᑐᒍ ᑯᔭᓚᕿᓂᐊᕋᔅᓯᒃ. ᑕᒪᓐᓇ 
ᐃᓚᖃᕈᓐᓇᖅᑐᖅ ᐋᖓᔮᓕᖅᑎᐸᑦᑐᒍ ᐅᕝᕙᓘᓐᓃᑦ 
ᓱᕐᕋᓇᖅᑐᓄᑦ ᓱᕐᕋᑎᑉᐸᑦᑐᒍ ᖁᓄᔪᕐᓂᐊᕐᓂᐊᕋᕕᐅᒃ. 
ᐃᓚᖏᓐᓂ ᐊᑐᖅᑕᐅᓲᑦ, ᓇᔾᔨᓕᖅᑎᑦᑐᒍ ᐱᔮᖅᑯᒻᒥᑦ 
ᐅᕝᕙᓘᓐᓃᑦ ᓇᔾᔨᓇᙱᑦᑐᖏᑦ ᑲᒪᒋᕙᑦᑐᒋᑦ 
ᓇᔾᔨᓕᕐᓂᐊᕐᖓᑦ. 
ᐃᓄᑑᑦᑎᐅᑎᑎᑦᑎᓂᖅ ᐅᕝᕙᓘᓐᓃᑦ 
ᐃᓚᒋᔭᐅᑎᑦᑎᑦᑕᐃᓕᓂᖅ: ᐊᐅᓚᑦᑎᓂᖅ ᐊᐃᑉᐸᕕᑦ 
ᐊᑐᕐᐸᑦᑕᖏᓐᓂᒃ. ᑕᒪᓐᓇ ᐃᓚᖃᕈᓐᓇᖅᑐᖅ ᐊᐅᓚᑦᑎᓂᕐᒥᒃ 
ᑭᓇᒥᒃ ᑕᑯᔭᕆᐊᖃᕐᒪᖔᖅ ᐅᖃᖃᑎᖃᕆᐊᖃᕐᒪᖔᕐᓗ, 
ᐊᒻᒪᓗᑦᑕᐅᖅ ᐊᐅᓚᑦᑎᓂᖅ ᑭᓱᓂᑦ 
ᐅᖃᓕᒫᖃᑦᑕᕆᐊᖃᕐᒪᖔᖅ, ᑕᑯᓐᓈᖃᑦᑕᕆᐊᖃᕐᒪᖔᖅ 
ᐊᒻᒪᓗ ᓇᒧᙵᖃᑦᑕᕆᐊᖃᕐᒪᖔᖅ. ᑕᒪᓐᓇ ᐃᓚᖃᓲᖅ 
ᑭᓪᓕᖃᖅᑎᑦᑎᓂᖅ ᐊᐃᑉᐸᕕᑦ ᓯᓚᒥ ᐱᓕᕆᐊᕆᕙᑦᑕᖏᓐᓂᒃ. 
ᐱᑦᑎᐊᖃᑦᑕᖏᑦᑐᖅ ᖃᐅᔨᓴᖃᑦᑕᓲᖅ ᐊᐃᑉᐸᖓᑕ 
ᐱᐅᓯᕆᕙᑦᑕᖏᓐᓂᒃ ᐊᒻᒪᓗ ᓯᓐᓇᖃᑦᑕᕐᓂᖅ ᐊᑐᖅᑕᐅᓲᖅ 
ᑕᒪᒃᑯᓂᖓ ᐊᑐᖃᑦᑕᓂᐊᙱᒻᒪᑦ. 

ᓇᓪᓕᑦᑎᒌᑲᐃᓐᓇᕐᓂᖅ 
ᐱᑦᑎᐊᖃᑦᑕᖏᑦᑐᖅ ᓴᖅᑭᔮᖅᑎᑦᑎᒍᓐᓇᖅᑐᖅ ᓯᓐᓇᖓᓂᓂᒃ, 

ᐱᑦᑎᐊᖅᑕᐅᖃᑦᑕᖏᑦᑐᖅ ᐃᑉᐱᒍᓱᒍᓐᓇᖅᑐᖅ ᐱᓐᓇᕆᔭᐅᓪᓚᕆᒋᐊᔅᓴᖅ ᐊᒻᒪᓗ 
ᐱᒻᒪᕆᐅᓂᕐᐹᖑᒋᐊᔅᓴᖅ ᓯᕗᓪᓕᕐᒥ. ᐃᑉᐱᒍᓱᓲᑦ ᓇᓪᓕᒋᔭᐅᓂᕐᒥᒃ ᐊᒻᒪ 

ᑐᙵᕕᒋᖃᑦᑕᐅᑎᓂᖏᓐᓂᒃ ᑕᒪᒃᑮᒃ. ᖃᓄᐃᓕᐅᑲᒻᒪᑦᑐᖃᖃᑦᑕᕋᓂ ᐊᒻᒪᓗ 
ᐱᐅᓯᖃᓲᑦ ᖃᓄᐃᓕᐅᑲᒻᒪᓚᐅᕐᓯᒪᙱᑐᖅᑎᑐᑦ. ᐱᑦᑎᐊᖅᑕᐅᕙᙱᑦᑐᖅ 

ᓂᕆᐅᑦᑐᖅ ᑕᐃᒪᐃᓕᐅᖅᑕᐅᖃᑦᑕᔾᔮᒍᓐᓃᕆᐊᔅᓴᖅ, ᐊᒻᒪᓗ ᐱᑦᑎᐊᖃᑦᑕᖏᑦᑐᖅ 
ᑐᓂᔭᔅᓴᖃᑐᐃᓐᓇᕆᐊᓕᒃ ᐱᑦᑎᐊᖃᑦᑕᖏᑦᑕᖓᓄᑦ

ᓴᐃᒻᒪᖃᑎᒌᓐᓂᖅ
ᐱᑦᑎᐊᖃᑦᑕᖏᑦᑐᖅ ᒪᒥᐊᑦᑐᓂ ᐊᒻᒪᓗ ᐊᔪᐃᓐᓇᖅᑐᓂ ᐱᑦᑎᐊᖃᑦᑕᖏᑦᑕᒥᓄᑦ 

ᑕᐃᒪᐃᓕᐅᖃᑦᑕᔾᔮᒍᓐᓃᕐᓂᕋᖅᑐᓂ. ᐸᓯᐅᕆᓪᓗᓂ ᐱᑦᑎᐊᖃᑦᑕᖏᑦᑕᒥᓄᑦ 
ᑕᐃᒪᐃᑎᑦᑎᓂᕋᖅᑐᓂᐅᒃ. ᐱᑦᑎᐊᖅᑕᐅᕙᙱᑦᑐᖅ ᓱᓕ ᖁᐊᕐᓵᕐᓯᒪᔪᖅ 

ᓂᙵᐅᔾᔭᐅᖅᑲᐅᒐᒥ ᐊᒻᒪᓗ ᐃᓱᒫᓗᓇᖅᑐᒦᑦᑐᓂ ᐊᖏᑐᐃᓐᓇᕆᐊᖃᕐᖓᑦ 
ᐱᑦᑎᐊᖅᑎᒋᕙᙱᑕᖓ ᒪᒥᐊᑦᑎᓪᓗᒍ ᐊᒻᒪ ᐱᕈᕐᓯᐊᓂᑦ ᑐᓂᓯᓂᖓᓄᑦ. ᓱᓕᙱᑦᑐᒥᒃ 
ᐋᖅᑭᒍᑎᖃᕐᓂᕋᕐᓂᖅ ᒪᓕᑦᑐᒍ ᑕᐃᒪᐃᓕᐅᙱᓐᓂᕋᕐᓂᓂᒃ ᐊᒻᒪᓗ ᐱᓂᕐᓗᓐᓂᖓ 
ᐱᓪᓗᐊᖑᙱᓐᓂᕋᖅᑐᒍ, ᑕᐃᒫᒃ ᐃᓅᓯᖓ ᑲᔪᓯᑐᐃᓐᓇᖅᑐᓂ. ᐱᑦᑎᐊᖃᑦᑕᖏᑦᑐᖅ 
ᑎᓕᐅᕆᑐᐃᓐᓇᕆᐊᓕᒃ ᐱᑦᑎᐊᖅᑲᐅᙱᑕᒥᓂᒃ ᓂᐅᕕᕆᐊᖁᓗᓂᐅᒃ, ᐅᕝᕙᓘᓐᓃᑦ 

ᐅᖄᓚᖁᓗᓂᐅᒃ ᐃᓚᖏᓐᓄᑦ ᐱᖃᑎᖏᓐᓄᓪᓗ. 

ᐃᑉᐱᓇᕐᓯᕙᓪᓕᐊᓂᖓ−ᖁᕕᐊᓇᙱᑦᑑᑉ
ᐱᒻᒪᕆᐅᓗᐊᙱᑦᑐᓂᑦ ᖃᓄᐃᑦᑐᖃᖃᑦᑕᓕᖅᑎᓪᓗᒍ, ᓲᕐᓗ ᐊᑭᕋᖅᑐᕐᓂᖅ, 
ᖃᐃᒐᓛᕐᓂᖅ ᐸᓯᐅᕆᓂᖅ. ᐱᑦᑎᐊᖅᑕᐅᖏᑦᑐᖅ “ᓂᐱᑭᓵᖏᓐᓇᖅᑑᔮᖅᑐᓂ” 
ᐅᐱᓐᓇᕋᓂ ᑕᐃᒪᐃᑎᑦᑎᓱᒋᔪᖅ ᐱᑦᑎᐊᖃᑦᑕᖏᑦᑐᖅ ᓂᙵᐅᒪᓂᖓᓄᑦ. 

ᐱᑦᑎᐊᖅᑕᐅᖏᑦᑐᖅ ᐃᓱᒪᔅᓴᕐᓯᐅᖅᑐᖅ ᖃᓄᖅ 
ᓂᙵᐅᒪᔪᖃᙱᒍᓐᓇᕐᒪᖔᖅ ᐊᒻᒪᓗ ᖃᓄᖅ ᓴᐃᒪᑎᒍᓐᓇᕐᒪᖔᒍ 

ᐱᑦᑎᐊᖏᑦᑎᒋᕙᑦᑕᖓ. 

ᖄᖅᑐᑎᑐᑦ ᐱᐅᓯᖃᕐᓂᖓ
ᓱᑲᖓᓇᕐᓂᖓ ᓴᖅᑭᕈᓐᓇᖅᑐᖅ ᖃᓄᑐᐃᓐᓇᖅ, ᒪᓕᑦᑐᒍ ᓂᙵᐅᒪᖃᑦᑕᕐᓯᒪᓂᖓ 
ᐊᐃᑉᐸᕇᓐᓂᕐᒥ. ᐃᒪᐃᑦᑑᒐᔪᓲᖅ, ᐱᐅᒍᓐᓃᐸᓪᓕᐊᑐᐃᓐᓇᓲᖅ ᐱᕙᓪᓕᐊᓂᖓᓂ. 

ᐱᑦᑎᐊᖃᑦᑕᖏᑦᑐᖅ ᓂᙵᐅᒪᕕᔾᔪᐊᓕᖅᑐᓂ, ᑲᑉᐱᐊᓵᕆᓪᓗᓂ ᐱᑦᑎᐊᖃᑦᑕᖏᑦᑕᒥᓂᒃ 
ᐃᑲᕐᕋᒐᓴᓐᓂᑦ, ᓱᕋᑦᑎᕆᕙᑦᑕᓂ, ᐋᓐᓂᕐᓯᕙᑦᑐᓂ, ᐅᕆᓗᑉᐸᑦᑐᓂ, ᐱᖑᔭᑉᐸᑦᑐᓂ, 
ᕿᒥᓴᐃᕙᑦᑐᓂ, ᐆᑎᑦᑎᕙᑦᑐᓂ, ᕿᓚᔅᓱᐃᕙᑦᑐᓂ, ᖁᓄᔪᕐᓂᐊᐸᑦᑐᓂ ᐅᕝᕙᓘᓐᓃᑦ 

ᑐᒃᑳᖃᕐᐸᑦᑐᓂ ᐱᑦᑎᐊᙱᑕᒥᓂᒃ. ᐱᑦᑎᐊᖅᑕᐅᕙᙱᑦᑐᖅ ᐊᓐᓇᓂᐊᖅᑐᖅ ᑕᒪᑐᒥᖓ 
ᑎᓪᓘᔭᕐᓗᓂ ᓴᐅᓂᖏᓪᓗ ᓇᑳᓯᒪᓗᑎᒃ, ᐋᓪᓛᑦ ᐋᓐᓂᐊᕕᒻᒦᒋᐊᖃᑐᐃᓐᓇᕆᐊᓕᒃ. ᐃᓛᓐᓂᒃᑯᑦ 

ᐸᓖᓯᒃᑯᑦ ᐅᖄᓚᕕᐅᓲᑦ ᑕᐃᒪᐃᑦᑑᑎᓪᓗᒍ. 

ᐱᐅᓯᕆᔭᐅᓲᖅ ᐱᑦᑎᐊᖃᑦᑕᖏᓐᓂᕐᒧᑦ 

ᓇᓗᓇᐃᕐᓯᓂᖅ ᐱᓂᕐᓗᐃᖃᑦᑕᕐᓂᖅ ᖃᓄᐃᑦᑑᒻᒪᖔᖅ 
ᐱᓂᕐᓗᐃᖃᑦᑕᕐᓂᖅ ᐱᐅᓯᕆᔭᐅᒐᔪᓲᖅ ᓱᕋᑦᑎᕆᒍᑕᐅᓲᓄᑦ 
ᐊᑐᖅᑐᑎᒃ ᐱᔪᓐᓇᐅᑎᖏᓐᓂᒃ ᐊᐅᓚᑦᑎᔾᔪᓯᖏᓐᓂᓪᓗ 
ᐊᐃᑉᐸᖓᓄᑦ. ᓇᓗᓇᐃᕐᓯᓯᒪᒐᓗᐊᖅᑎᓪᓗᑕ 
ᓂᙵᐅᔾᔨᖃᑦᑕᕐᓂᖅ ᐱᐅᓯᕆᔭᐅᓲᖑᒋᐊᖓ, 
ᐃᒫᒃ ᑐᑭᖃᙱᑦᑐᖅ ᓯᕗᓪᓕᕐᒥ ᓂᙵᐅᔾᔨᓂᖅ 
ᐱᓂᕐᓗᓐᓂᐅᖏᓐᓂᕋᙱᑕᕗᑦ. ᑐᑭᓯᓯᒪᒍᑕᐅᑐᐃᓐᓇᖅᑐᖅ 
ᐱᓂᕐᓗᕝᕕᖃᖃᑦᑕᕐᓂᖅ/ᐱᑦᑎᐊᖏᕝᕕᖃᖃᑦᑕᕐᓂᖅ 
ᐊᑐᕈᑕᐅᓲᖑᒻᒪᑦ ᖃᓄᐃᑦᑐᑐᐃᓐᓇᕐᓂᑦ ᓂᙵᐅᔾᔨᖃᑦᑕᓂᕐᒥᒃ 
ᐱᐅᓯᕆᔭᐅᓲᓂᑦ ᐱᕙᓪᓕᐊᓂᖏᓐᓂ.  
ᐅᖃᐅᓯᕆᒃᑲᓂᕐᓗᒍ ᐱᓂᕐᓗᑦᑕᐅᖃᑦᑕᕐᓂᖅ 
ᑭᓇᑐᐃᓐᓇᓕᒫᑦᑎᐊᒧᑦ ᐊᑐᖅᑕᐅᔪᓐᓇᕐᖓᑦ, 
ᖃᓄᐃᑦᑐᑐᐃᓐᓇᐅᒐᓗᐊᖅᑲᑦ ᐅᑭᐅᖏᑦ, ᐃᓅᓂᖓ ᐊᐅᒃᑯᑦ 
ᐃᓱᒪᒋᓗᒍ, ᐊᐃᑉᐸᖃᐅᓯᖓ ᐅᕝᕙᓘᓐᓃᑦ ᓇᑭᙶᕐᓯᒪᓂᖓ. 
ᓱᕐᕋᓇᖅᑐᑦ ᐃᒥᐊᓗᓪᓗ ᓱᕐᕋᐃᒍᓐᓇᕐᖓᑕ 
ᑭᓇᑐᐃᓐᓇᓕᒫᑦ ᐃᓱᒪᐅᓯᖓᓂᒃ ᐱᐅᓯᕆᕙᑦᑕᖓᓂᓪᓗ, 
ᑭᓯᐊᓂ ᓱᕐᕋᓯᒪᓂᖅ ᐱᙱᔾᔪᑎᔅᓴᐅᖏᒻᒪᑦ 
ᓂᖓᖃᑦᑕᓂᕐᒧᑦ ᐅᕝᕙᓘᓐᓃᑦ ᓂᙵᐅᔾᔨᖃᑦᑕᓂᕐᒧᑦ. 
ᐃᒪᐃᑦᑑᖔᕈᓐᓇᕆᓪᓗᓂ, ᑭᓇᑐᐃᓐᓇᖅ ᓱᕐᕋᓇᖅᑐᓂᑦ/
ᐃᒥᐊᓗᒻᒥᑦ ᐊᑐᖃᑦᑕᖅᑲᑦ ᐱᓂᕐᓗᑦᑕᐅᖃᑦᑕᕆᐊᖃᙱᒻᒪᑦ 
ᐋᓐᓂᑎᖅᑕᐅᖃᑦᑕᕆᐊᖃᙱᒪᓪᓘᓐᓃᑦ ᐱᓲᖑᕈᓗᑉᐸᑦ 
ᐊᐃᑉᐸᖓᓄᑦ. 
ᐱᖃᓐᓈᖃᑦᑐᓂ ᓂᙵᐅᔾᔭᐅᖃᑦᑕᕐᓂᖅ ᐃᒪᐃᑦᑑᔪᓐᓇᖅᑐᖅ: 

 ● ᑯᔭᓂᒃᑯᑦ: ᑎᓕᐅᕆᔪᕐᔪᐊᕌᓘᖃᑦᑕᕐᓂᖅ ᐅᕝᕙᓘᓐᓃᑦ 
ᖃᓄᐃᓕᐅᓚᕿᑎᑦᑎᖃᑦᑕᕐᓂᖅ ᑯᔭᓐᓂᒃᑯᑦ 
ᖃᓄᑐᐃᓐᓇᖅ ᐃᕝᕕᑦ ᐊᑲᐅᒋᙱᑕᖓᓂᒃ  
ᐊᒻᒪᓗ/ᐅᕝᕙᓘᓐᓃᑦ ᐊᖏᕐᓯᒪᑎᓐᓇᑎᑦ, 
ᐃᓚᖃᖅᑐᓂ ᒪᑯᓂᖓ ᑭᓯᓂᐊ ᑖᒃᑯᓄᖓᐃᓐᓇᑲᓪᓚᒃ 

ᑭᓪᓕᖃᙱᑦᑐᖅ ᐃᑦᑎᒎᕐᓂᒃᑯᑦ ᑎᑎᕋᖃᑦᑕᕐᓂᖅ, 
ᐊᑐᖅᑕᐃᓕᑎᑦᑎᖃᑦᑕᕐᓂᖅ ᓇᔾᔨᓇᙱᑦᑐᓂᑦ, 
ᐊᒻᒪᓗ ᑯᓃᔅᓴᖅᑕᐅᔪᒪᑎᓐᓇᑎᑦ ᑯᓃᔅᓴᖃᑦᑕᕐᓂᖅ 
ᐅᕝᕙᓘᓐᓃᑦ ᐊᑦᑐᐊᔭᐅᔪᒪᑎᓐᓇᑎᑦ ᐊᑦᑐᐊᖃᑦᑕᕐᓂᖅ. 

 ● ᐃᑉᐱᓇᖅᑐᓂᑦ: ᐋᓐᓂᕐᓯᖃᑦᑕᕐᓂᖅ, ᐸᑎᔅᓯᖃᑦᑕᕐᓂᖅ, 
ᕿᒥᓴᐃᖃᑦᑕᕐᓂᖅ, ᑐᒃᑲᖃᑦᑕᕐᓂᖅ/
ᐃᓯᒻᒥᑦᑎᖃᑦᑕᕐᓂᖅ, ᑎᒍᓯᕕᔾᔪᐊᖃᑦᑕᕐᓂᖅ, 
ᓄᔮᖅᑐᐃᖃᑦᑕᕐᓂᖅ, ᐊᔭᔅᓯᖃᑦᑕᕐᓂᖅ, 
ᐱᖑᓯᖃᑦᑕᕐᓂᖅ, ᐊᓯᖏᓐᓂᓪᓗ

 ● ᐃᑉᐱᓐᓂᐊᓂᒃᑯᑦ/ᐅᖃᐅᓯᒃᑯᑦ: ᐃᓕᓐᓂᒃ 
ᐊᒻᒧᖅᑎᕆᖃᑦᑕᖅᑐᓂ, ᐃᓱᒪᒃᑯᑦ 
ᐱᙳᐊᖃᖃᑦᑕᕐᓂᖅ ᐊᒻᒪᓗ ᓴᖑᓴᐃᖃᑦᑕᕐᓂᖅ/
ᑎᓕᐅᕆᑲᒻᒪᖃᑦᑕᕐᓂᖅ, ᑲᙳᓵᕆᕙᑦᑐᓂ/
ᑕᓗᕈᒃᑯᓵᕆᕙᑦᑐᓂ ᐃᓕᓐᓂᒃ ᑭᒃᑯᑐᐃᓐᓇᐃᑦ ᓵᖓᓂ 
(ᖃᕋᓴᐅᔭᒃᑯᑦ ᖃᕋᓴᐅᔭᒃᑰᖏᑦᑑᒐᓗᐊᕐᓘᓐᓃᑦ), 
ᑲᑉᐱᐊᓵᕆᖃᑦᑕᕐᓂᖅ/ᓯᕘᕋᓵᕆᖃᑦᑕᕐᓂᖅ 
ᐃᓕᓐᓂᒃ ᖃᓄᑐᐃᓐᓇᖅ, ᐃᓕᓐᓂᒃ ᑎᓕᐅᕆᕙᑦᑐᓂ 
ᖃᓄᐃᓕᐅᕆᐊᖃᖅᑕᕐᓂᒃ ᐅᕝᕙᓘᓐᓃᑦ ᖃᓄᐃᑦᑐᓂᑦ 
ᐊᓐᓄᕌᕐᓯᒪᒋᐊᖃᕐᒪᖔᕐᐱᑦ, ᐃᒻᒥᓃᕐᓂᐊᕐᓂᕋᖅᑐᓂ 
ᓯᕘᕋᓵᕆᕙᑦᑐᓂ, ᐸᓯᐅᕆᕙᑦᑕᓂ 
ᐊᓯᓐᓂᐊᕐᓂᕋᐃᓪᓗᓂ ᐱᔾᔪᑎᔅᓴᖃᕋᓂ, ᐊᓯᖏᓐᓂᓪᓗ.

ᐸᐃᑉᐹᒧᑦ ᓇᓕᖅᑲᓕᐅᕐᓗᒍ ᖁᓛᓃᑦᑐᖅ ᐊᔾᔨ 
ᑐᓂᐅᖅᑲᕐᓗᒋᑦ ᐃᓅᓱᑦᑐᓄᑦ. ᑖᒃᑯᐊ ᑲᒪᒋᔪᓐᓇᖅᑕᓯ 
ᐊᑕᐅᑦᑎᒃᑯᑦ ᑲᑎᒻᒪᓗᓯ, ᐅᕝᕙᓘᓐᓃᑦ ᐅᖃᓕᒫᖅᑕᐅᑎᓪᓗᒋᑦ 
ᐊᑐᓂᑦ ᑖᒃᑯᓄᖓ, ᐱᕕᖃᖅᑎᓂᐊᖅᑲᑎᑦ ᖃᓄᑐᐃᓐᓇᖅ 
ᐊᐱᖅᑯᑎᔅᓴᖃᖅᑲᑕ ᑭᖑᓂᐊᒍᑦ. 

ᐅᖃᖃᑎᒌᒍᓐᓇᕐᓯᓂᐊᕋᔅᓯ ᐊᐃᑉᐸᕇᑦᑎᐊᖃᑦᑕᕐᓂᐅᑉ ᒥᔅᓵᓄᑦ, ᐱᒻᒪᕆᐅᕗᖅ ᑐᑭᓯᓯᒪᔭᕆᐊᖃᕐᓂᖅ 
ᐊᔾᔨᒌᙱᑐᒡᒍᑎᓂᑦ ᐊᐃᑉᐸᕇᓐᓂᐅᔪᑦ ᐱᐅᒍᓐᓃᓲᖑᒻᒪᖔᑕ. ᖃᓄᐃᑦᑑᕙᑦ ᐆᑦᑑᑎᒋᔭᔅᓴᐃᑦ 
ᓈᒻᒪᖏᑦᑐᒥᒃ ᐱᐅᓯᕆᔭᐅᓲᑦ ᐊᐃᑉᐸᕇᓐᓂᐅᔪᓂᑦ? ᐃᓅᓱᑦᑐᐃᑦ ᐃᓱᒪᔅᓴᕐᓯᐅᖅᑎᓪᓗᒋᑦ ᐃᓘᓐᓇᖏᓐᓂᒃ 
ᐊᔾᔨᒌᙱᑐᒡᒍᑎᓂᑦ ᐱᑦᑎᐊᖏᓐᓂᐅᓂᑦ ᖃᐅᔨᒪᔭᖏᓐᓂᒃ. ᑖᓐᓇ ᑲᒪᒋᔭᐅᔪᓐᓇᖅᑐᖅ ᑲᑎᒻᒪᓗᓯ 
ᑎᑎᕋᕐᕕᒻᒧᑦ ᑎᑎᕋᕐᐸᓪᓕᐊᓗᒋᑦ, ᐅᕝᕙᓘᓐᓃᑦ, ᒪᓕᑦᑐᒋᑦ ᐊᒥᓲᓂᖏᑦ ᐃᓅᓱᑦᑐᐃᑦ ᐱᖃᑕᐅᔪᑦ, 
ᐊᕕᑦᑐᕐᓯᒪᐅᖅᑎᓪᓗᒋᑦ ᐸᐃᑉᐹᒥ ᐊᖏᔪᒥ ᑎᑎᕋᕐᕕᔅᓴᒥ. 

ᐃᓚᖏᑦ ᐆᑦᑑᑎᒋᔭᔅᓴᐃᑦ ᑭᐅᔾᔪᑕᐅᒐᔭᖅᑑᔮᖅᑐᑦ ᒪᑯᐊ ᑕᑯᔪᒪᓂᐊᖅᑕᑎᑦ:

 - ᐃᑉᐱᓇᖅᑐᒥᒃ ᐋᓐᓂᖅᑎᕆᖃᑦᑕᕐᓂᖅ (ᐋᓐᓂᕐᓯᖃᑦᑕᕐᓂᖅ, ᑎᓪᓗᔅᓯᖃᑦᑕᕐᓂᖅ, 
ᐸᑎᔅᓯᖃᑦᑕᕐᓂᖅ, ᓂᙵᐅᔾᔨᖃᑦᑕᕐᓂᖅ, ᐊᑐᖃᑦᑕᕐᓂᖅ ᓱᒋᐅᑎᓂᑦ, ᐊᓯᖏᓐᓂᓪᓗ)

 - ᖃᓄᔪᕐᓂᐊᖃᑦᑕᕐᓂᖅ (ᖁᓄᔪᕐᓂᐊᕐᓂᖅ, ᐊᑦᑐᐊᔭᐅᒍᒪᑎᓐᓇᒍ ᐊᑦᑐᐊᖃᑦᑕᕐᓂᖅ/
ᑯᓃᔅᓴᖅᑕᐅᒍᒪᑎᓐᓇᒍ ᑯᓃᔅᓴᖃᑦᑕᕐᓂᖅ ᐊᓯᖏᓐᓂᓪᓗ)

 - ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᕐᓂᖅ (ᓂᓪᓕᐅᔾᔨᑲᒻᒪᖃᑦᑕᕐᓂᖅ, ᐊᒻᒧᖅᑎᕆᓂᖅ, 
ᐃᓚᖏᓐᓂᑦ ᐃᓚᒋᔭᐅᑎᑦᑎᑦᑕᐃᓕᖃᑦᑕᕐᓂᖅ ᐱᖃᑎᖏᓐᓂᒃ ᐃᓚᖏᓐᓂᓘᓐᓃᑦ, 
ᐊᓯᖏᓐᓂᓪᓗ)

 - ᑮᓇᐅᔭᑎᒍᑦ ᐱᑦᑎᐊᖏᕝᕕᖃᖃᑦᑕᕐᓂᖅ (ᐊᐃᑉᐸᐃᑦ ᑮᓇᐅᔾᔭᔅᓴᑎᑦᑕᐃᓕᖃᑦᑕᖅᑐᒍ, 
ᑮᓇᐅᔾᔭᔅᓵᖏᓐᓂᒃ ᐊᑐᑐᐃᓐᓇᖃᑦᑕᕐᓂᖅ, ᑐᓂᓯᑦᑕᐃᓕᖃᑦᑕᕐᓂᖅ ᑮᓇᐅᔭᒃᑯᕕᑦᑎᒍᑦ 
ᓂᐅᕕᐅᑎᖏᓐᓂᒃ, ᐊᓯᖏᓐᓂᓪᓗ)

 - ᐅᑉᐱᕐᓂᒃᑯᑦ ᐅᑉᐱᕆᔭᖏᓐᓂᒃ ᐅᕝᕙᓘᓐᓃᑦ ᐅᑉᐱᖅᑑᖃᑎᒌᓂᑦ 
ᐱᑦᑎᐊᖏᔾᔪᑎᖃᖃᑦᑕᕐᓂᖅ (ᒥᑕᐅᑎᔅᓴᖃᑦᑕᕐᓂᖅ ᐅᑉᐱᕆᔭᖏᓐᓂᒃ, ᐊᑐᖃᑦᑕᕐᓂᖅ 
ᓇᒻᒥᓂᖅ ᐅᑉᐱᕆᔭᖏᓐᓂᒃ ᐱᑦᑎᐊᖏᔾᔪᑎᒋᕙᑦᑐᒋᑦ ᑖᔅᓱᒧᖓ, ᐃᓕᓐᓂᒃ ᑎᓕᐅᕆᕙᑦᑐᓂ 
ᐅᑉᐱᕐᕕᖏᓐᓂᒃ ᐅᑉᐱᕐᕕᖃᖁᔨᓪᓗᓂ, ᐊᓯᖏᓐᓂᓪᓗ)

 - ᐃᓕᖅᑯᓯᖅᑎᒍᑦ ᐱᑦᑎᐊᖏᕝᕕᖃᖃᑦᑕᕐᓂᖅ (ᐊᒻᒧᖅᑎᕆᕙᑦᑐᓂ ᐃᕝᕕᑦ 
ᐃᓕᖅᑯᓯᖓᓂᒃ ᐱᐅᓯᖏᓂᓪᓗ, ᕿᐱᓗᐊᕙᑦᑐᓂ ᐱᖃᑕᐅᒍᒪᒐᓗᐊᖅᑎᓪᓗᑎᑦ 
ᐃᓕᖅᑯᓯᖅᑎᒍᑦ ᐱᓕᕆᓂᐅᔪᓂᑦ, ᐅᖃᐅᔾᔨᕙᑦᑐᓂ ᐃᓕᓐᓂᒃ “ᐃᓅᓗᐊᕐᓂᕋᐃᓪᓗᓂ*/
ᐃᓅᙱᓗᐊᕐᓂᕋᐃᓪᓗᓂ”, ᐃᓕᖅᑯᓯᖅᑎᒍᑦ ᐃᒪᐃᑦᑐᐊᓗᐃᓂᑯᐊᕐᓯᒪᕙᑦᑐᓂ ᐃᓕᓐᓂᒃ 
ᐊᒻᒧᖅᑎᕆᓪᓗᓂ, ᐊᓯᖏᓐᓂᓪᓗ)

ᐃᖅᑲᐅᒪᓂᐊᖅᑯᑎᑦ ᐃᓚᖏᑦ ᑕᒪᒃᑯᐊ ᐱᑦᑎᐊᖏᔾᔪᑎᐅᕙᑦᑐᑦ ᖃᓕᕇᑦᑐᒡᒍᑎᐅᓲᖑᒻᒪᑕ; 
ᐆᑦᑑᑎᒋᓗᒍ ᐃᒫᒃ, ᑕᐃᒫᒃ ᑕᑯᔭᔅᓴᐅᒻᒪᑦ ᑕᕐᕆᔮᔅᓴᒥᑦ “ᓇᓪᓕᒍᓱᓐᓂᖅ 
ᐊᐅᓚᑦᑎᓂᖅᑕᖃᕋᓂ”, ᑮᓇᐅᔭᑎᒍᑦ ᐱᑦᑎᐊᖏᕝᕕᖃᖃᑦᑕᕐᓂᖅ ᐊᑐᖅᑕᐅᔪᓐᓇᒥᒻᒪᑦ 
ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᓂᕐᒧᑦ. 
* “ᐃᓄᒃ” ᑕᕝᕙᓂ ᐊᑐᖅᑕᐅᓯᒪᒻᒪᑦ ᓄᓇᕗᒻᒥᐅᓄᑦ ᑐᑭᓕᐅᔾᔭᐅᓯᒪᓪᓗᓂ − ᑭᒃᑯᑐᐃᓐᓇᐃᑦ 

ᐊᓯᖏᓐᓂᒃ ᐃᓕᖅᑯᓯᓖᑦ ᐱᑦᑎᐊᖅᑕᐅᖃᑦᑕᖏᒻᒥᒻᒪᑕ ᐃᓕᖅᑯᓯᖏᓐᓄᑦ 
ᐱᑦᑎᐊᖅᑕᐅᖏᔾᔪᑎᖃᕐᐸᑦᑐᑎᒃ.  

ᑲᒪᒋᒋᐊᕐᓂᐊᕋᔅᓯᐅᒃ, ᐱᒻᒪᕆᐅᕗᖅ ᑐᑭᓯᕕᒋᓇᓱᖅᑳᕐᓗᒋᑦ ᐃᓅᓱᑦᑐᐃᑦ ᖃᓄᖅ 
ᑐᑭᓯᓯᒪᑦᑕᕐᒪᖔᑕ ᖃᓄᖅ ᐊᖏᕐᓯᒪᓂᖅ ᑐᑭᖃᕐᒪᖔᖅ, ᐊᐃᑉᐸᕇᑦᑎᐊᕐᓂᐅᓲᑦ, ᐊᒻᒪᓗ 
ᐊᐃᑉᐸᕇᑦᑎᐊᖏᓐᓂᐅᓲᑦ. ᐸᐃᑉᐹᒧᑦ ᓇᓕᖅᑲᓕᐅᕐᓗᒋᑦ ᑖᒃᑯᐊ ᐊᐱᖅᑯᑎᓕᐊᖑᓯᒪᔪᑦ. 
ᖃᐅᔨᑎᓪᓗᒋᑦ ᑕᒪᕐᒥᒃ ᑖᒃᑯᐊ ᐊᐱᖅᑯᑏᑦ ᖃᐅᔨᓴᐅᑎᐅᙱᒻᒪᑕ; ᖃᐅᔨᒪᔭᐃᓐᓇᕆᙱᒃᑲᓗᖅᑲᖏᑦ, 
ᐃᓕᓐᓂᐊᒥᒻᒪᑕ ᑖᒃᑯᓂᖓ ᐃᓕᓐᓂᐊᕈᑎᖃᖅᑎᓪᓗᒋᑦ. ᐅᖃᐅᓯᕆᓗᒋᑦ ᑭᐅᔾᔪᑏᑦ ᑲᑎᒻᒪᓗᓯ 
ᐱᔭᕇᕐᓯᓚᐅᖅᑎᓪᓗᒋᑦ ᑲᒪᒋᔭᔅᓴᕆᕋᑖᖅᑕᖏᓐᓂᒃ. ᒪᓕᑦᑐᒋᑦ ᐅᑭᐅᖏᑦ ᐃᓅᓱᑦᑐᐃᑦ ᐱᖃᑕᐅᒧᑦ, 
ᐱᕕᖃᑲᐃᓐᓇᕆᐊᖃᕐᓂᐊᖅᑐᑎᖅᑲᐃ ᓇᓗᓇᐃᕐᓯᑎᐊᕐᓂᕐᒥᒃ ᑐᑭᖓᓂᒃ ᐊᖏᕐᓯᒪᓂᐅᑉ ᒥᔅᓵᓄᑦ. 

ᑯᔭᓐᓂᕐᒨᖓᔪᑦ ᐊᖏᕐᓯᒪᓂᕐᒥᒃ ᐊᐱᖅᑯᑕᐅᓯᒪᔪᑦ ᑭᐅᔾᔪᑎᖃᐅᖅᑐᑎᒃ
ᐅᖃᓕᒫᕐᓗᒋᑦ ᑖᒃᑯᐊ ᐊᐱᖅᑯᑏᑦ ᐊᒻᒪᓗ ᓂᕈᐊᕐᓗᒋᑦ 
ᑭᐅᔾᔪᑏᑦ ᐊᑐᖅᑐᑦ ᑖᒃᑯᓄᖓ. 

1. ᖃᓄᖅ ᑐᑭᖃᕐᖓᑦ ᑯᔭᓐᓂᒃᑯᑦ ᐊᖏᕐᓯᒪᓂᖅ? 
a) ᑭᐅᓂᖅ “ᐄ” ᐊᐱᕆᑎᓪᓗᒋᑦ 

ᐃᓕᓐᓂᒃ ᐊᐃᑉᐸᖃᕈᓐᓇᕐᒪᖔᖅ/
ᑯᔭᖃᑎᖃᕈᓐᓇᕐᒪᖔᖅ

b) ᑯᔭᖃᑎᒋᔪᒪᔭᐃᑦ ᑭᐅᙱᑉᐸᑦ ᐃᒫᒃ “ᐋᒡᒐ”
c) ᐊᖏᖃᑎᒌᑎᓪᓗᒋᒃ ᑖᒃᑯᐊ ᒪᕐᕉᒃ 

ᑯᔭᒍᒪᓪᓗᑎᒃ 
d) ᑖᓐᓇ ᑯᔭᖃᑎᒋᔪᒪᔭᐃᑦ ᑭᐅᑎᓪᓗᒍ 

ᓇᓗᓂᕋᖅᑐᓂ 

2. ᖃᖓᒃᑯᑦ ᐊᐱᕆᔭᕆᐊᖃᖅᑭᑦ ᐊᖏᕐᓯᒪᒻᒪᖔᖅ?
a) ᓯᕗᓪᓕᕐᐹᒥ ᑯᔭᑦᑎᓪᓗᓯᒃ
b) ᑯᔭᓐᓂᑕᒫᑦ ᐅᕝᕙᓘᓐᓃᑦ ᖃᖓᓕᒫᖅ 

ᑯᔭᖃᑎᒌᒋᐊᓯᒐᐃᒍᔅᓯᒃ, ᒪᑯᐊ 
ᐃᓚᒋᔭᐅᓪᓗᑎᒃ ᑯᓃᔅᓴᕐᓂᖅ ᐊᑦᑐᐊᓂᕐᓗ

c) ᑯᔭᓐᓂᐅᓴᑎᓪᓗᑎᑦ ᓯᕗᓪᓕᕐᐹᒥ ᐊᓯᐊᓂᒃ 
d) ᑭᓯᐊᓂ ᑖᓐᓇ ᐊᐃᑉᐸᕆᓂᐅᓴᔭᐃᑦ 

ᐱᒍᒪᔫᔮᖅᑎᓐᓇᒍ

3. ᓇᓪᓕᐊᒃ ᑖᒃᑯᓇᓂ ᖃᐅᔨᒪᓇᖅᑲ ᐊᖏᕐᓯᒪᓂᕐᒥᒃ? 
a) “ᐄ!”
b) “ᓇᓗᔪᖓ”
c) ᐊᐃᑉᐸᕆᓚᐅᕐᓯᒪᒍᕕᐅᒃ ᐅᐊᑦᑎᐊᕈ
d) “ᒫᓐᓇᐅᖏᑦᑐᖅ”
e) ᐅᓪᓗᒥᐅᖅᑲᐅᔪᖅ ᐅᖃᖅᑲᐅᑎᓪᓗᒍ 

ᐃᓕᓐᓂᒃ ᐊᐃᑉᐸᖃᕋᔭᕆᐊᔅᓴᖅ 

4. ᑭᓇᑐᐃᓐᓇᖅ “ᐋᒡᒑᕈᓐᓇᕐᖓᑦ” ᐃᒫᒃ:
a) ᐅᖃᕐᓗᓂ “ᓂᐊᖁᙳᔪᖓ”
b) ᐊᔭᐅᕐᓯᓗᓂ
c) ᓂᓪᓕᕋᓵᙱᓪᓗᓂ
d) ᐋᖓᔮᓗᐊᖅᑲᑦ ᐅᕝᕙᓘᓐᓃᑦ ᓱᕐᕋᓯᓗᐊᖅᑲᑦ 

ᐊᖏᕆᐊᔅᓴᖅ
e) ᐃᓅᓱᓗᐊᖅᑲᑦ ᐊᖏᕆᐊᔅᓴᖅ
f) ᐃᓘᓐᓇᑎᒃ ᑖᒃᑯᐊ ᖁᓛᓂ ᑎᑎᕋᕐᓯᒪᔪᑦ

5. ᑭᓇᑐᐃᓐᓇᖅ ᖁᔭᓈᕈᓐᓇᖅᑐᖅ 
ᐊᖏᕐᓯᒪᖅᑲᐅᒐᓗᐊᕐᓗᓂ:
a) ᑯᔭᒐᓱᓐᓂᖏᓐᓂ
b) ᖃᖓᑐᐃᓐᓇᑦᑎᐊᖅ
c) ᐋᖓᔮᖅᑎᓪᓗᒍ ᑭᓯᐊᓂ
d) ᐊᖏᕐᓯᒪᓂᕋᖅᑲᐅᑎᓪᓗᒍ ᐅᐊᑦᑎᐊᕈ

6. ᓇᓪᓕᐊᒃ ᑖᒃᑯᓇᓂ ᐱᔾᔪᑕᐅᓲᖑᕙᑦ 
ᖁᓄᔪᕐᓂᐊᓂᕐᒧᑦ?
a) ᐊᓐᓄᕌᕐᓯᒪᓂᖅ ᐃᑦᑎᒎᕈᑕᐅᔪᓐᓇᖅᑐᓂᑦ
b) ᓇᓗᓇᖅᑐᓂᑦ ᐱᐅᓯᖃᖃᑦᑕᑎᓪᓗᒍ 

ᐅᕝᕙᓘᓐᓃᑦ “ᐅᐃᕐᓴᑎᓪᓗᒍ/
ᓄᓕᐊᕐᓴᑎᓪᓗᒍ” ᑭᓇᑐᐃᓐᓇᕐᒧᑦ

c) ᐊᐃᑉᐸᖃᙱᓐᓂᖅ ᐊᐃᑉᐸᕐᓂᒃ 
ᐊᐃᑉᐸᖃᕈᒪᒐᓗᐊᖅᑎᓪᓗᒍ

d) ᑖᒃᑯᐊ ᐊᑐᙱᑦᑐᑦ ᖁᓛᓃᑦᑐᑦ; 
ᖁᓄᔪᕐᓂᐊᕐᓂᖅ ᐊᑐᖅᑕᐅᓲᖅ 
ᖁᓄᔪᕐᓂᐊᖅᑐᖅ ᖁᓄᔪᕐᓂᐊᑎᓪᓗᒍ

ᐃᓅᓱᑦᑐᐃᑦ ᐱᔭᕇᕐᓯᑉᐸᑕ ᓇᓕᑐᐃᓐᓇᖏᓐᓂᒃ 
ᑭᐅᖃᑦᑕᕋᔅᓴᓂᑦ ᐊᒻᒪᓗ ᐅᖃᐅᓯᖃᓚᐅᖅᑎᓪᓯ 
ᑭᐅᔾᔪᑎᖏᓐᓂᒃ ᑲᑎᒻᒪᓗᓯ, ᑐᓂᓯᓂᐊᖅᑲᑎᑦ ᓇᓕᖅᑲᖓᓂᒃ 
ᑭᐅᔾᔪᑎᓂᑦ ᐊᑖᓃᑦᑐᓂᑦ ᑐᑭᓯᓯᒪᔾᔪᑎᒋᓂᐊᕐᖓᒋᑦ. 
ᓇᓕᐊᓐᓂᑐᐃᓐᓇᖅ ᓇᓗᒋᔭᖃᖅᑲᐅᑉᐸᑕ, 
ᑖᒃᑯᓂᖓ ᐅᑎᕐᕕᖃᖃᑦᑕᕈᓐᓇᓂᐊᕐᖓᑕ ᓇᒻᒥᓂᖅ. 
ᐃᓘᓐᓇᑎᒃ ᑭᐅᔾᔪᑏᑦ ᑐᑭᓯᔭᐅᕙᓪᓕᐊᓂᐊᕐᒥᔪᑦ 
ᓇᓗᓇᐃᔭᖅᑕᐅᒋᐊᒃᑲᓂᕐᓗᑎᒃ ᐱᔾᔪᑎᖃᓕᖅᑲᑕ 
ᖁᓄᕐᔪᕐᓂᐊᕐᓂᐅᑉ ᒥᔅᓵᓄᑦ, ᑕᐃᒪ ᑐᑭᓯᙱᑉᐸᑕ 
ᓱᒻᒪᑦ ᑭᐅᔾᔪᑕᐅᔪᖅ ᐱᑦᑎᐊᖏᒻᒪᖔᖅ, 
ᓇᓗᓇᐃᕐᓯᕕᐅᑦᑎᐊᓂᐊᖅᑐᑦ ᑕᕝᕗᖓ ᑎᑭᐅᑎᑉᐸᑕ. 

ᑭᐅᖃᑦᑕᕆᐊᖃᖅᑲᐅᔪᓄᑦ − ᑭᐅᔾᔪᑏᑦ
1. ᖃᓄᖅ ᑐᑭᖃᕐᖓᑦ ᑯᔭᓐᓂᕐᒧᑦ ᐊᖏᕐᓯᒪᓂᖅ?

ᐃ) ᐅᖃᕐᓗᓂ “ᐄ” ᐊᐱᕆᔭᐅᓗᓂ ᑯᔭᖃᑎᖃᕈᒪᒻᒪᖔᕐᐱᑦ; ᐊᒻᒪᓗ b) ᐊᖏᖃᑎᒌᑎᓪᓗᒋᒃ ᒪᕐᕉᒃ ᐃᓅᒃ 
ᑯᔭᓐᓂᐊᖅᑐᑎᒃ

2. ᖃᖓᒃᑯᑦ ᐊᐱᕆᔭᕆᐊᖃᖅᑲ ᐊᖏᕐᓯᒪᒻᒪᖔᖅ?
ᐱ)  ᐊᐃᑉᐸᖃᕐᓂᑕᒫᑦ ᐅᕝᕙᓘᓐᓃᑦ ᑯᔭᖃᑎᖃᕐᓂᐅᓴᓂᑕᒫᑦ ᐃᓚᒋᔭᐅᓪᓗᓂ ᑯᓃᔅᓴᓐᓂᖅ ᐊᑦᑐᐊᓂᕐᓗ

3. ᓇᓪᓕᐊᒃ ᑖᒃᑯᓇᓂ ᑭᐅᔾᔪᑏᑦ ᐊᖏᕐᓯᒪᓂᕋᐃᕙᑦ? 

ᐃ) “ᐄ!”

4. ᑭᓇᑐᐃᓐᓇᖅ “ᐋᒡᒑᓚᒍᓐᓇᕐᖓᑦ ᒪᑯᓂᖓ ᐊᑐᕐᓗᓂ:
f) ᐃᓘᓐᓇᑎᒃ ᖁᓛᓃᑦᑐᑦ

5. ᑭᓇᑐᐃᓐᓇᖅ ᖁᔭᓈᕈᓐᓇᖅᑐᖅ:
ᐱ) ᖃᖓᑐᐃᓐᓇᑦᑎᐊᖅ

6. ᓇᓪᓕᐊᒃ ᑖᒃᑯᓇᓂ ᐱᔾᔪᑕᐅᓲᖑᕙᑦ ᖁᓄᔪᕐᓂᐊᖅᑕᐅᓂᕐᒧᑦ?
ᑭ)  ᑖᒃᑯᐊ ᐊᑐᙱᑦᑐᑦ ᖁᓛᓃᑦᑐᑦ; ᖁᓄᔪᕐᓂᐊᕐᓂᖅ ᐊᑐᖅᑕᐅᓲᖅ ᖁᓄᔪᕐᓂᐊᖅᑐᖅ ᖁᓄᔪᕐᓂᐊᑎᓪᓗᒍ

ᐱᓕᕆᐊᔅᓴᑦ 3

ᑖᒃᑯᐊ ᐱᓕᕆᐊᔅᓴᑦ ᑐᕌᒐᓖᑦ ᐃᓕᓐᓂᐊᑎᑦᑎᒍᑕᐅᔪᒫᕐᓂᐊᖅᑐᑎᒃ ᑕᒪᑐᒪ ᒥᔅᓵᓄᑦ ᐊᒻᒪᓗ 
ᐃᓱᒪᑐᐃᓐᓇᕈᑕᐅᒍᓐᓃᖁᓪᓗᒍ ᐃᓱᒪᒋᔭᐅᒐᔪᑉᐸᑦᑐᓂᑦ ᑎᒥᒃᑯᑦ ᐋᓐᓂᖅᑎᕆᔾᔪᓯᐅᑉᓲᑉ ᒥᔅᓵᓄᑦ 
ᐊᐃᑉᐸᕇᓂᑦ. ᑖᒃᑯᐊ ᐃᓅᓱᑦᑐᓄᑦ ᑲᒪᒋᔭᐅᑎᒍᓐᓇᖅᑕᑎᑦ ᓇᒻᒥᓂᖅ ᐃᓄᑑᔾᔨᓗᑎᒃ ᓇᓕᖅᑲᖏᓐᓂᒃ 
ᑖᒃᑯᓂᖓ ᐊᐱᖅᑯᑎᓂᑦ, ᐅᕝᕙᓘᓐᓃᑦ ᑲᒪᒋᓗᓯᐅᒃ ᐊᐱᖅᑯᑏᑦ ᑲᑎᒻᒪᓗᓯ, ᑲᑎᒪᑎᑦᑎᔪᖅ/ᐃᓕᓴᐃᔨ 
ᐅᖃᓕᒫᖃᑦᑕᕐᓗᓂ ᐊᐱᖅᑯᑎᓂᑦ ᑐᓵᔭᐅᓗᓂ ᐊᒻᒪᓗ ᐊᐱᕆᖃᑦᑕᕐᓗᓂ ᑖᒃᑯᐊ ᓇᓗᓇᐃᖅᑕᐅᓯᒪᔪᑦ 
ᓱᓕᒻᒪᖔᑕ ᓱᓕᙱᒻᒪᖔᑕᓘᓐᓃᑦ. ᑕᑯᓂᐊᖅᑐᓯ ᓇᓗᓇᐃᔭᕐᓯᒪᔪᓂᑦ ᑭᐅᔾᔪᑎᓂᑦ ᐊᒻᒪᓗ ᑎᑎᖅᑲᓂᑦ 
ᓇᓗᓇᐃᔭᐃᓯᒪᔪᓂᑦ ᑭᐅᔾᔪᑎᓂᑦ ᑭᐅᔾᔪᑎᖏᑕ ᓇᓛᓂ ᑎᑎᕋᖅᑕᐅᓯᒪᔪᓂᑦ ᑖᒃᑯᐊ ᐱᓕᕆᐊᔅᓴᐃᑦ 
ᑭᖑᓂᐊᓃᑦᑐᓂᑦ. 

ᑎᒥᒃᑯᑦ ᐋᓐᓂᖅᑎᕆᔾᔪᓯᕐᒥᒃ ᓱᓕᒻᒪᖔᑕ ᓱᓕᙱᒻᒪᖔᑕᓗ ᐊᐱᖅᑯᑏᑦ 
1. ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᕐᓂᖅ ᐊᑐᖅᑕᐅᖏᓐᓇᕈᔪᓲᖅ ᐊᐃᑉᐸᕇᑦᑐᓂᑦ 

ᑎᒥᒃᑯᑦ ᐋᓐᓂᖅᑎᕆᔪᖃᖃᑦᑕᑎᓪᓗᒍ. 
2. ᑭᒃᑯᑐᐃᓐᓇᐃᑦ ᐊᖑᑕᐅᒐᓗᐊᖅᑲᑦ ᐊᕐᓇᐅᒐᓗᐊᖅᑲᓘᓐᓃᑦ ᑎᒥᒃᑯᑦ 

ᐋᓐᓂᖅᑎᕆᖃᑦᑕᕈᓐᓇᖅᑐᑦ. 
3. ᐊᑕᐅᓯᐊᕐᓗᓂ ᐸᑎᔅᓯᓂᖅ ᐅᕝᕙᓘᓐᓃᑦ ᐊᔭᔅᓯᓂᖅ ᑭᓇᑐᐃᓐᓇᕐᒥᒃ ᑎᒥᒃᑯᑦ 

ᐋᓐᓂᖅᑎᕆᓂᐅᓂᕋᖅᑕᐅᔪᓐᓇᖏᑦᑐᖅ. 
4. ᐊᕐᓇᐅᖃᑎᒌᑦ ᐊᖑᑕᐅᖃᑎᒌᓪᓘᓐᓃᑦ ᐊᐃᑉᐸᕇᑦ ᑎᒥᒃᑯᑦ ᐋᓐᓂᖅᑎᕆᒐᔪᓲᖑᙱᑦᑐᑦ. 
5. ᐊᒥᓲᙱᑦᑐᑦ ᐱᑦᑎᐊᖅᑕᐅᖃᓲᖑᙱᑦᑐᑦ ᑎᒥᒃᑯᑦ ᐋᓐᓂᑎᖅᑕᐅᕙᑦᑐᑎᒃ 

ᓯᕘᕋᓵᖅᑕᐅᓯᒪᔪᑦ ᑐᖁᑕᐅᓂᐊᕐᓂᕋᖅᑕᐅᓪᓗᑎᒃ ᐊᕕᑦᑎᑉᐸᑕ. 
6. ᐊᒥᓱᑦ ᑭᒃᑯᑐᐃᓐᓇᐃᑦ ᐱᒋᐊᖅᑕᐅᓚᕿᑎᓲᑦ ᖃᓄᐃᓕᐅᕐᓂᖏᑎᒍᑦ 

ᐃᓕᖅᑯᓯᕆᕙᑦᑕᖏᑎᒍᓪᓗ.
7. ᑎᒥᒃᑯᑦ ᐋᓐᓂᖅᑎᕆᔪᖃᓚᐅᖅᑎᓪᓗᒍ, ᐊᑐᖅᑕᐅᒐᔪᓲᖅ ᒪᒥᐊᕝᕕᐅᔪᖅ 

ᖃᓄᐃᔅᓴᕈᓐᓃᐸᑦᑐᓂ ᐊᒻᒪᓗ ᐅᑉᐱᕈᓱᓲᑦ ᐋᓐᓂᖅᑎᕆᔨᒋᕋᑖᖅᑕᒥᓂᒃ 
ᓱᓕᓪᓚᕆᓐᓂᕋᖅᑎᓪᓗᒍ “ᑕᐃᒪᐃᓕᐅᓚᐅᕐᓯᒪᔾᔮᒍᓐᓃᕐᓂᕋᖅᑎᓪᓗᒍ.”

8. ᐱᑦᑎᐊᖅᑕᐅᕙᙱᑦᑐᑦ ᐋᓐᓂᑎᖅᑕᐅᕙᑦᑐᑎᒃ ᑕᐃᒪᐃᑦᑐᒦᙱᒋᐊᔅᓴᖅ 
ᐅᑉᐱᕈᓱᓲᖑᙱᑦᑐᑦ, ᐃᑲᔪᖅᑕᐅᔪᓐᓇᖅᑐᒋᓲᖑᙱᑦᑐᑦ, ᐅᕝᕙᓘᓐᓃᑦ ᓇᓗᖅᑯᑎᓲᑦ 
(ᓇᓗᓕᕐᓯᒪᓲᑦ) ᓂᙵᐅᔾᔭᐅᖃᑦᑕᓂᕐᒥᓂᒃ ᐃᓅᓯᖏᓐᓂᒃ. 

9. ᖁᕕᐊᓱᒍᓐᓇᓂᐊᕐᖓᑎᒃ, ᐊᐃᑉᐸᕇᑦᑎᐊᓂᐊᕐᖓᑎᒃ, ᐊᐃᑉᐸᕇᑦ ᐃᑲᔪᖅᑎᒌᒋᐊᖃᓲᑦ. 

ᐃᖅᑲᐅᒪᓂᐊᖅᑯᑎᑦ ᐃᓅᒐᕕᑦ 
ᑕᐃᒫᓪᓗ ᐃᑉᐱᒋᔭᐅᑦᑎᐊᕆᐊᖃᖅᑐᑎᑦ.  
ᐱᙱᔾᔪᑎᔅᓴᖅᑕᖃᙱᑦᑐᖅ 
ᖃᓄᑐᐃᓐᓇᓕᒫᖅᐋᓐᓂᖅᑎᕆᖃᑦᑕᓂᕐᒧᑦ.  

ᓱᓕᕙ ᐅᕝᕙᓘᓐᓃᑦ ᓱᓕᙱᓚᖅ − ᑭᐅᔾᔪᑏᑦ 
1. ᓱᓕᔪᖅ. ᐃᑉᐱᓐᓂᐊᓂᒃᑯᑦ 

ᐱᑦᑎᐊᖏᕝᕕᖃᖃᑦᑕᕐᓂᖅ 
ᐊᑐᖅᑕᐅᖏᓐᓇᕈᔪᓲᖅ ᐊᐃᑉᐸᕇᑦᑐᓂᑦ 
ᑎᒥᒃᑯᑦ ᐋᓐᓂᖅᑎᕆᔪᖃᖃᑦᑕᑎᓪᓗᒍ. 

2. ᓱᓕᔪᖅ. ᑭᒃᑯᑐᐃᓐᓇᐃᑦ ᐊᖑᑕᐅᒐᓗᐊᖅᑲᑦ 
ᐊᕐᓇᐅᒐᓗᐊᖅᑲᓘᓐᓃᑦ ᑎᒥᒃᑯᑦ 
ᐋᓐᓂᖅᑎᕆᖃᑦᑕᕈᓐᓇᖅᑐᑦ. ᐃᓚᖓᑦ 
ᖃᐅᔨᓴᕈᑕᐅᓯᒪᔪᖅ ᖃᐅᔨᒍᑕᐅᓯᒪᔪᖅ 
ᐊᕐᓇᐃᑦ ᐊᖑᑏᑦ ᓴᓂᐊᓂ ᐱᒋᐊᕋᔪᓐᓂᕐᓴᐃᑦ 
ᑎᒥᒃᑯᑦ ᐋᓐᓂᕐᓯᖃᑦᑕᓂᕐᒥᒃ ᓲᕐᓗ ᐸᑎᔅᓯᓂᖅ, 
ᑐᑭᕐᓯᓂᖅ/ᐃᓯᒻᒥᑦᑎᓂᖅ, ᐊᒻᒪᓗ ᐱᒋᐊᕐᓯᓂᖅ 
ᑭᓱᑐᐃᓐᓇᕐᒧᑦ. ᐊᖑᑏᑦ ᐃᓕᖅᑯᓯᖃᕋᔪᓐᓂᕐᓴᐃᑦ 
ᓲᕐᓗ ᕿᒥᑦᑎᓂᕐᒥᒃ, ᑐᖅᑯᔮᔅᓯᓂᕐᒥᒃ ᐅᕝᕙᓘᓐᓃᑦ 
ᓂᙵᐅᔾᔨᓂᕐᒥᒃ ᐊᐃᑉᐸᖓᓂᒃ. (Archer, 2002).  

3. ᓱᓕᙱᑦᑐᖅ. ᑎᒥᒃᑯᑦ ᐋᓐᓂᖅᑎᕆᓂᖅ 
ᐊᑕᐅᓯᐊᕐᓗᓂ ᐱᒋᐊᕐᓯᓂᐅᒍᓐᓇᖅᑐᖅ 
ᐅᕝᕙᓘᓐᓃᑦ ᑕᐃᒪᐃᓕᐅᓕᖅᑭᑦᑖᖃᑦᑕᕐᓗᓂ. 
ᐱᒋᐊᕐᓯᖃᑦᑕᕐᓂᖅ ᐃᒫᒃ ᖃᐅᔨᒪᔭᐅᒍᓐᓇᖅᑐᑦ 
ᒪᑯᓂᖓ ᐸᓚᖅᑐᒥᒃ (ᐸᑎᔅᓯᓂᖅ, ᐊᔭᔅᓯᓂᖅ, 
ᐸᑦᑖᕆᑦᑐᓂᖅ, ᐅᕝᕙᓘᓐᓃᑦ ᑎᒍᓯᑲᓪᓚᓐᓂᖅ) 
ᐊᒻᒪᓗ ᐊᔅᓱᐊᓗᒃ (ᑐᒃᑳᖃᕐᓂᖅ, ᑎᓪᓗᔅᓯᓂᖅ, 
ᓂᙵᐅᔾᔨᓂᖅ, ᐅᕝᕙᓘᓐᓃᑦ ᐊᑐᕐᓂᖅ 
ᓱᒋᐅᒻᒥᑦ). ᐸᓚᕐᓂᕐᓴᐃᑦ ᐊᑐᖅᑕᐅᓲᑦ 
ᐊᑐᖅᑕᐅᒐᔪᓐᓂᕐᓴᐃᑦ, ᑭᓯᐊᓂ ᓱᓕ 
ᐱᒻᒪᕆᐅᒻᒥᔪᑦ ᐊᒻᒪᓗ ᑐᖏᓕᕇᖃᑦᑕᓲᑦ. 

4. ᓱᓕᙱᑦᑐᖅ. ᑎᒥᒃᑯᑦ ᐋᓐᓂᖅᑎᕆᖃᑦᑕᕐᓂᖅ 
ᐊᖑᑕᐅᖃᑎᒌᓂᑦ ᐊᕐᓇᐅᖃᑎᒌᓂᓪᓘᓐᓃᑦ 
ᐊᐃᑉᐸᕇᓂᑦ ᐊᔾᔨᓴᐃᓐᓇᐸᓗᖏᓐᓂᒃ 
ᐊᑐᓲᑦ ᑎᒥᒃᑯᑦ ᐋᓐᓂᖅᑎᕆᖃᑦᑕᓂᕐᒥᒃ 
ᑕᐃᒫᑦᑕᐅᖅ ᐊᕐᓇᐃᑦ−ᐊᖑᑏᓪᓗ 
ᐊᐃᑉᐸᕇᓂᑦ ᐊᑐᓲᖑᒻᒪᑕ. ᑭᓯᐊᓂᓕ, 
ᐊᑲᐅᙱᓕᐅᕈᑕᐅᔪᑦ ᓲᕐᓗ ᐃᑲᔪᖅᑎᔅᓴᓂᑦ 
ᓇᓂᓯᓇᓱᓐᓂᖅ, ᐊᖏᕐᓯᒪᙱᓐᓂᖅ 
ᐅᖃᕆᐊᔅᓴᖅ, ᐊᒻᒪᓗ ᑕᐃᒪᐃᑦᑑᓂᖏᓐᓂᒃ 
ᓱᖁᑎᒋᔭᐅᖃᑦᑕᖏᓐᓂᖏᓐᓄᑦ 
ᓄᖅᑲᖓᔾᔪᑕᐅᑐᐃᓐᓇᕆᐊᓖᑦ 
LGBTQ2S+ ᐊᕐᓇᐅᖃᑎᒌᓄᑦ 
ᐊᖑᑕᐅᖃᑎᒌᓄᓪᓗ ᐅᖃᕈᒪᒐᓗᐊᖅᑎᓪᓗᒋᑦ 
ᐱᑦᑎᐊᖅᑕᐅᖃᑦᑕᖏᓐᓂᖏᓐᓂᒃ ᐅᕝᕙᓘᓐᓃᑦ 
ᐃᑲᔪᖅᑎᔅᓴᐃᓕᕿᑎᓪᓗᒋᑦ. 

5. ᓱᓕᔪᖅ. ᐊᒥᐊᓕᒐᕐᒥᐅᓂᑦ ᖃᐅᔨᓴᕈᑕᐅᓯᒪᔪᖅ 
ᑕᒫᓂ 3300 ᐱᑦᑎᐊᖅᑕᐅᖃᑦᑕᕐᓯᒪᙱᑦᑐᓂᑦ 
ᐋᓐᓂᑎᖅᑕᐅᖃᑦᑕᓂᒃᑯᑦ ᐊᐃᑉᐸᖏᓐᓄᑦ, 
ᐊᑕᐅᓯᖅ ᑎᓴᒪᓂᑦ ᓲᕐᓗ ᑭᐅᓯᒪᔪᓂᑦ 
ᓯᕘᕋᓵᖅᑕᐅᓯᒪᔪᑦ ᑐᖁᑕᐅᓂᐊᕐᓂᕋᖅᑕᐅᓪᓗᑎᒃ 
ᐊᕕᑦᑎᒍᑎᒃ. 

6. ᓱᓕᙱᑦᑐᖅ. ᐱᑦᑎᐊᖏᓐᓂᖅ 
ᐱᔾᔪᑎᖃᖅᑐᔅᓴᐅᒐᓗᐊᖅᑎᓪᓗᒍ 
ᓯᓚᑖᓃᙶᖅᑐᒥᒃ, ᐋᓐᓂᖅᑎᕆᓲᑉ 
ᓄᖅᑲᖓᑎᒍᓐᓇᖏᓐᓂᖓ ᓂᙵᑎᓪᓗᒍ, 
ᓯᕘᕋᑎᓪᓗᒍ, ᓯᓐᓇᑎᓪᓗᒍ, ᐅᕝᕙᓘᓐᓃᑦ 
ᐱᔪᓐᓇᕐᓂᖃᕐᓂᕐᓴᐅᒍᒪᒧᑦ 
ᓂᙵᐅᔾᔨᓚᕿᓲᖑᕗᖅ. 

7. ᓱᓕᔪᖅ. ᑖᓐᓇ ᐊᑐᖅᑕᐅᒐᔪᓱᓲᖅ 
ᐱᑦᑎᐊᓕᑲᐃᓐᓇᕐᓯᒪᓂᖏᓐᓂ ᐊᐃᑉᐸᕇᒃ. 
ᐋᓐᓂᖅᑎᕆᓲᖅ ᓴᖅᑭᔮᖅᑎᑦᑎᒍᓐᓇᖅᑐᖅ 
ᓄᒫᓱᓐᓂᖓᓂᒃ, ᐅᒡᒍᐊᕐᓂᖓᓂᒃ, 
ᐱᐅᙱᑦᑐᓕᓯᒪᓂᖓᓂᒃ, ᐊᒻᒪᓗ 
ᓇᓪᓕᒍᓱᓐᓂᕐᒥᒃ ᐋᓐᓂᖅᑎᕆᓚᐅᖅᑎᓪᓗᒍ.  

8. ᓱᓕᔪᖅ. ᑕᐃᒪᐃᑦᑐᒦᙱᒋᐊᔅᓴᖅ, ᓇᒻᒥᓂᖅ−
ᐸᓯᓂᖅ, ᐊᒻᒪᓗ ᓇᓗᖅᑯᑎᓂᖅ ᐊᑐᖅᑕᐅᒐᔪᓲᑦ 
ᑎᒥᒃᑯᑦ ᐋᓐᓂᑎᖅᑕᐅᕙᑦᑐᓄᑦ ᐊᐃᑉᐸᕇᓂᑦ 
ᐊᒻᒪᓗ ᐃᓚᒋᔭᐅᒐᔪᓲᖅ ᐊᔅᓱᕈᕈᑕᐅᓪᓗᓂ 
ᕿᒪᐃᔪᒪᔫᒐᓗᐊᒧᑦ. 

9. ᓱᓕᔪᖅ. ᐊᐃᑉᐸᕇᓐᓂᕐᒥ ᐊᐃᑉᐸᕇᒃ 
ᐃᑲᔪᖅᑎᒌᒋᐊᖃᓲᑦ ᐊᒻᒪᓗ 
ᕿᓄᐃᓵᖃᑦᑕᕐᓗᑎᒃ ᐊᒻᒪᓗ 
ᐃᑉᐱᒋᖃᑦᑕᐅᑎᑦᑎᐊᕐᓗᑎᒃ, ᑕᐃᒫᒃ 
ᐋᖅᑭᔅᓱᐃᕙᓪᓕᐊᒍᓐᓇᓂᐊᕐᖓᑎᒃ 
ᖁᕕᐊᓇᖅᑐᒥᒃ ᐃᓅᖃᑎᒌᑦᑎᐊᓂᕐᒥᒃ 
ᐊᐃᑉᐸᕇᓐᓂᖏᓐᓂ, ᐃᒻᒥᓄᑦ ᐊᒻᒪᓗ ᐊᑐᓂᑦ 
ᐊᐃᑉᐸᖏᓐᓄᑦ. 

ᑲᒪᒋᔭᐅᕋᑖᖅᑲᑦ ᓇᓪᓕᐊᑐᐃᓐᓇᖅ ᐊᑐᖅᑕᐅᓪᓗᓂ 
ᓇᒻᒥᓂᖅ ᑲᒪᓪᓗᑎᒃ ᐅᕝᕙᓘᓐᓃᑦ ᑲᑎᒻᒪᓪᓗᑎᒃ, 
ᑐᓂᓯᐅᖅᑲᕈᓐᓇᖅᑕᑎᑦ ᐊᑐᓂᑦ ᐃᓅᓱᑦᑐᐃᑦ 
ᐊᔾᔨᖏᓐᓂᒃ ᓇᓗᓇᐃᕐᓯᒪᔪᑦ ᐊᒻᒪᓗ 
ᑭᐅᔾᔪᑕᐅᓯᒪᔪᓂᑦ ᓇᒻᒥᓂᖅ ᐱᓯᒪᓂᐊᕐᖓᒋᑦ. 

ᐋᖅᑮᓂᖅ ᐱᐅᔪᓂᑦ ᑭᓪᓕᒋᖃᑦᑕᓂᐊᖅᑕᕐᓂᒃ 
ᐊᐱᕆᓗᒋᑦ ᐃᓅᓱᑦᑐᐃᑦ ᖃᓄᐃᑦᑐᓂᑦ 
ᐊᑐᖃᑦᑕᕈᓐᓇᕐᒪᖔᑦᑕ ᐋᓐᓂᖅᑎᕆᔪᖃᕐᓂᐊᖏᒻᒪᑦ, ᑕᐃᒫᒃ 
ᑭᓪᓕᒋᓂᐊᖅᑕᖏᓐᓂᒃ ᐋᖅᑭᔅᓱᐃᖃᑦᑕᓂᐊᕐᖓᑕ ᐊᒻᒪᓗ 
ᐸᓯᐅᕆᖃᑦᑕᓂᐊᙱᒻᒪᑕ ᐱᑦᑎᐊᙱᑕᖓᓂᒃ ᓲᕐᓗ ᐃᒫᒃ 
ᐃᒪᐃᓕᔪᖃᖅᑲᑦ “ᓂᙵᑎᑦᑕᐃᓕᒪᓂᐊᖅᑲᑦ”, ᐃᒫᖔᖅ 
ᐅᖃᕈᓐᓇᖅᑐᑦ “ᐅᖃᐅᓯᕆᓗᓯᐅᒃ ᐱᓗᖅᑯᓯᕈᑕᐅᕙᑦᑐᑦ/
ᑭᓱᑐᐃᓐᓇᐃᑦ ᕿᓄᙵᒍᑎᒋᕙᑦᑕᑎᑦ ᐊᒻᒪᓗ ᖃᓄᖅ 
ᑲᒪᒋᓲᕆᒻᒪᖔᕐᓯᐅᒃ ᑲᑐᑎᓗᓯ.”) ᓇᓗᓇᐃᕐᓯᓗᑎᑦ 
ᐊᐃᑉᐸᕇᑦᑎᐊᕐᓃᑦ ᓈᒻᒪᑦᑐᓂᑦ ᑭᓪᓕᖃᖃᑦᑕᕆᐊᖃᓲᖑᒻᒪᑕ; 
ᐋᖅᑭᔅᓱᐃᓪᓗᓂ ᐱᐅᔪᓂᑦ ᑭᓪᓕᒋᖃᑦᑕᓂᐊᖅᑕᓯᓐᓂᒃ, 
ᐃᕝᕕᑦ ᐊᐃᑉᐸᐃᓪᓗ ᑐᑭᓯᓯᒪᖃᑎᒌᖃᑦᑕᕐᓂᐊᕋᔅᓯᒃ 
ᖃᓄᖅ ᐊᐃᑉᐸᕇᑎᓪᓗᓯᒃ ᖁᕕᐊᓱᖃᑦᑕᓂᐊᕐᒪᖔᕐᓯᒃ, 
ᖃᓄᐃᙱᑦᑎᐊᖃᑦᑕᓂᐊᕐᒪᖔᕐᓯᒃ, ᓴᙱᓂᖃᕐᓂᐊᕐᒪᖔᕐᓯᒃ, 
ᐊᒻᒪᓗ ᐋᖅᑭᓯᒪᑦᑎᐊᓂᐊᕐᒪᖔᕐᓯᒃ. 
ᐋᖅᑭᔅᓱᐃᓪᓗᓂ ᑭᓪᓕᒋᓂᐊᖅᑕᖏᓐᓂᒃ ᑲᑐᑎᓗᓂ, 
ᐊᐃᑉᐸᕇᑦ ᑐᑭᓯᐅᒪᖃᑎᒌᑦᑎᐊᓂᕐᓴᐅᓲᑦ ᐊᑐᓂᑦ ᐊᒻᒪᓗ 
ᖃᓄᐃᑦᑐᒥᒃ ᐊᐃᑉᐸᕇᓐᓂᖃᕈᒪᒻᒪᖔᑕ. 
ᑭᓪᓕᓕᐊᖑᓯᒪᔪᑦ ᑭᓇᑐᐃᓐᓇᕐᒧᑦ ᐅᓂᔅᓯᒪᔾᔪᑕᐅᓇᓱᙱᑦᑐᑦ 
ᐅᕝᕙᓘᓐᓃᑦ “ᑕᑕᒪᐃᓕᓵᖏᓐᓇᖅᑐᑎᑦ” 
ᐱᐅᓯᖃᖅᑎᑦᑎᒍᑕᐅᓇᓱᙱᑦᑐᑦ, ᐅᕝᕙᓘᓐᓃᑦ ᐊᑐᕈᒪᔭᖏᑦ 
ᐅᑉᐱᕆᔭᖏᓪᓗ ᐱᒻᒪᕆᐅᙱᓂᕐᓴᐅᑎᑕᐅᓇᓱᙱᑦᑐᑦ 
ᐊᐃᑉᐸᖓᑕ ᓴᓂᐊᓂ. 
ᑭᓪᓕᓕᐅᕐᓯᒪᓂᖅ ᐃᔨᕋᖅᑐᕐᓂᐅᖏᒻᒪᑦ ᐅᕝᕙᓘᓐᓃᑦ 
ᑕᑎᖃᕈᓐᓃᑎᑦᑎᒍᑕᐅᙱᒻᒪᑦ−ᓇᓗᓇᐃᕐᓯᒍᑎᐅᒻᒪᑦ 
ᑭᓇᑐᐃᓐᓇᐅᑉ ᐊᑲᐅᒋᔭᖏᓐᓂᒃ ᐊᒻᒪᓗ ᑭᓱᓂᑦ 
ᐊᑐᕈᒪᒐᔭᕐᒪᖔᑕ ᐊᑐᕈᒪᒐᔭᙱᒻᒪᖔᑕᓘᓐᓃᑦ 
ᐊᐃᑉᐸᕇᓐᓂᖏᓐᓂ.

ᓈᒻᒪᑦᑐᑦ ᑭᓪᓕᓕᐊᖑᓯᒪᔪᑦ 
ᓄᖅᑲᖓᔾᔪᑕᐅᔭᕆᐊᖃᙱᑦᑐᑦ ᑭᓇᑐᐃᓐᓇᕐᒧᑦ ᒪᑯᓂᖓ 
ᐊᑐᖃᑦᑕᕈᓐᓇᓂᕐᒧᑦ: 

 ● ᐊᓂᖃᑕᐅᖃᑦᑕᕐᓂᖅ ᐱᖃᑎᖏᓐᓄᑦ, 
ᐊᐃᑉᐸᓕᔭᕐᓗᑎᒃ ᐊᐃᑉᐸᓕᔭᙱᒃᑲᓗᐊᕐᓗᑎᓪᓘᓐᓃᑦ.

 ● ᐱᖃᑕᐅᖃᑦᑕᓂᕐᒧᑦ ᐱᓕᕆᓂᐅᔪᓂᑦ ᐊᒻᒪᓗ 
ᖁᕕᐊᒋᔭᕐᓱᕈᑎᒋᓲᖏᓐᓂᒃ. 

 ● ᓇᒻᒥᓂᖅ ᐃᓯᕈᓐᓇᐅᑎᖃᕐᓂᕐᒧᑦ 
ᐃᕐᖐᓈᖅᑕᐅᑎᖏᓐᓄᑦ, ᐃᓄᓕᒫᓄᑦ 
ᑐᓴᕋᔅᓴᓕᕆᒍᑕᐅᕙᑦᑐᓄᑦ ᐅᕝᕙᓘᓐᓃᑦ 
ᐅᖄᓚᐅᑎᖓᓄᑦ. 

 ● ᐃᑉᐱᒍᓱᑦᑎᐊᓂᕐᒧᑦ ᐊᑐᓂᑦ ᐊᐃᑉᐹᕇᒃ 
ᐱᐅᒋᔭᖏᓐᓂᒃ, ᐊᑐᕆᐊᖃᓲᖏᓐᓂᒃ, 
ᐱᒻᒪᕆᐅᒋᔭᖏᓐᓂᒃ, ᐅᑉᐱᕆᔭᖏᓐᓂᓪᓗ.

ᑭᓪᓕᖃᑦᑎᐊᕐᓂᖅ ᐊᐃᑉᐸᕇᑦᑐᓂ ᐃᒪᐃᒍᑕᐅᔪᓐᓇᕆᐊᓖᑦ:
 ● ᐊᐃᑉᐸᖏᓐᓂᒃ ᓇᒻᒥᓂᖅ ᐱᔪᒪᕙᑦᑕᖏᓐᓂᒃ 

ᐊᑐᕈᒪᕙᑦᑕᖏᓐᓂᓪᓗ ᐃᓱᒪᕐᓱᑎᑦᑎᖃᑦᑕᕐᓗᑎᒃ.
 ● ᐱᕕᖃᖅᑎᑦᑎᖃᑦᑕᕐᓗᑎᒃ ᐃᓄᑑᕕᖃᑲᐃᓐᓇᕐᓗᑎᒃ 

ᐊᑐᓂᑦ.
 ● ᑎᓕᐅᕆᖃᑦᑕᕐᓗᑎᒃ ᐊᑐᓂᑦ ᐊᐃᑉᐸᕇᒃ 

ᐊᑐᕈᒪᒐᔭᖅᑕᖏᓐᓂᒃ ᐱᓇᓱᐊᖃᑦᑕᖁᓗᒋᑦ. 
 ● ᐋᖅᑮᓂᕐᒥᒃ ᐊᑦᑕᓇᙱᑦᑐᒥᒃ ᐃᓂᔅᓴᒥᒃ ᐊᑐᓂᑦ 

ᐊᐃᑉᐸᖏᓐᓄᑦ ᐊᒻᒪᓗ ᐋᖅᑭᓯᒪᑎᑦᑎᓗᑎᒃ 
ᐃᑲᔪᖅᑎᒌᖃᑦᑕᕈᓐᓇᓂᐊᕐᖓᑎᒃ.

ᐊᐃᑉᐸᕇᑦᑎᐊᕐᓂᐅᑉ ᒥᔅᓵᓄᑦ ᑐᐊᕕᖅᑐᒥᒃ ᐱᓕᕆᐊᔅᓴᖅ
ᐊᐱᕆᓗᒋᑦ ᐃᓅᓱᑦᑐᐃᑦ ᑎᑎᕋᖁᓪᓗᒋᑦ ᑎᑎᕋᕈᓐᓇᖅᑕᓕᒫᖏᓐᓂᒃ ᐱᐅᔪᑦ ᐊᑑᑎᓂᖃᓲᖑᓂᖏᓐᓂᒃ 
ᓱᓕᔪᒥᒃ, ᐃᑉᐱᒍᓱᑦᑎᐊᓂᕐᒥᒃ ᑐᑭᓯᐅᒪᖃᑦᑕᐅᑎᖃᑦᑕᓂᕐᒧᑦ ᐊᐃᑉᐸᕇᓐᓂᐅᑉ (ᑯᔭᓐᓂᐅᑉ) ᒥᔅᓵᓄᑦ 
2 ᒥᓂᔅᓯᓂᑦ ᐱᕕᖃᕐᓗᑎᒃ. ᑖᒃᑯᓂᖓ ᑲᒪᔪᓐᓇᖅᑐᑦ ᐊᕕᑦᑐᕐᓯᒪᓗᑎᒃ ᖃᑦᑏᓇᒡᒍᑎᐅᓗᑎᒃ 
ᐊᑭᑦᑐᕋᐅᑎᓗᑎᒃ, ᐅᕝᕙᓘᓐᓃᑦ ᑲᑎᒻᒪᓗᑎᒃ, ᐃᓅᓱᑦᑐᐃᑦ ᑕᐃᓯᖃᑦᑕᕐᓗᑎᒃ ᑭᐅᔾᔪᑎᖏᓐᓂᒃ ᐊᒻᒪᓗ 
ᑲᑎᒪᑎᑦᑎᔪᖅ/ᐃᓕᓴᐃᔨ ᑎᑎᕋᖃᑦᑕᕐᓗᓂ ᑕᐃᔭᖏᓐᓂᒃ. 

ᐆᑦᑑᑎᒋᓗᒋᑦ ᑭᐅᔾᔪᑕᐅᒐᔭᖅᑑᔮᖅᑐᑦ ᑐᓴᕐᓂᐊᖅᑕᑎᑦ:
 ● ᖃᐅᔨᒪᓗᑎᑦ ᐊᐃᑉᐸᐃᑦ ᐃᓕᓐᓂᒃ ᑕᑎᖃᕐᖓᑦ
 ● ᑕᑎᒋᓗᒍ ᐊᐃᑉᐸᐃᑦ
 ● ᐋᖅᑭᐅᒪᑎᑦᑎᓗᓯ ᓇᒻᒥᓂᖅ ᑭᓪᓕᓯᓐᓂᒃ
 ● ᐊᔾᔨᒌᒥᒃ ᐃᑉᐱᒋᖃᑦᑕᐅᑎᖃᑦᑕᕐᓗᓯᒃ 

ᐊᐃᑉᐸᕇᓐᓂᓯᓐᓂᒃ
 ● ᐃᑉᐱᒍᓱᓪᓗᑎᑦ ᓈᓚᑦᑕᐅᖃᑦᑕᕆᐊᔅᓴᕕᑦ 

ᑐᓵᔭᐅᖃᑦᑕᕆᐊᔅᓴᕕᓪᓗ
 ● ᐋᖅᑭᐅᒪᑎᑦᑎᓗᑎᑦ ᓈᒻᒪᑦᑐᒥᒃ/ᐱᐅᔪᒥᒃ ᑎᒥᕕᑦ 

ᑕᐅᑦᑐᖓᓂᒃ/ᓇᒻᒥᓂᖅ−ᐱᒃᑯᒋᓂᕐᓂᒃ
 ● ᐃᑉᐱᒍᓱᓪᓗᑎᑦ ᐃᑉᐱᒋᔭᐅᑦᑎᐊᕆᐊᔅᓴᖅ 

ᐱᒻᒪᕆᐅᒋᔭᐅᒋᐊᔅᓴᕐᓗ ᐃᓅᓪᓗᑎᑦ
 ● ᓇᒻᒥᓂᖅ ᑐᑭᓯᒃᑲᓐᓂᖃᑦᑕᕐᓗᑎᑦ ᐃᕝᕕᑦ 

ᒥᔅᓵᓄᑦ ᐊᒻᒪᓗ ᐊᐃᑉᐸᕕᑦ ᐱᐅᒋᔭᖏᓐᓂᒃ 
ᐱᐅᒋᙱᑕᖏᓐᓂᓪᓗ

ᐱᓕᕆᐊᔅᓴᑦ 4

ᑎᑎᕋᕐᓯᒪᔪᑦ ᒥᔅᓵᓄᑦ ᐅᔾᔨᕈᓱᒋᐊᖁᔨᔾᔪᑎ
ᐊᑐᓂᑦ ᑖᒃᑯᐊ ᑎᑎᕋᕐᓯᒪᓂᖏᑦ ᐊᕕᑦᑐᕐᓯᒪᒻᒪᑕ ᑐᑭᓯᐅᒪᔾᔪᑎᔅᓴᓕᐊᖑᓯᒪᓪᓗᑎᒃ ᐊᒻᒪᓗ ᑕᕐᕆᔮᔅᓴᖃᐅᖅᑐᑎᒃ 
ᐱᓕᕆᐊᔅᓴᓄᑦ ᑐᕌᖓᓪᓗᑎᒃ ᐊᒻᒪᓗ ᐅᖃᖃᑎᒌᒍᑕᐅᔪᓄᑦ ᐊᐱᖅᑯᑎᓂᑦ. ᑖᒃᑯᐊ ᐅᖃᓕᒫᑲᐃᓐᓇᕐᓯᐅᒃ ᑎᑎᖅᑲᐃᑦ 
ᑖᒃᑯᐊ ᒥᔅᓵᓅᖓᔪᑦ ᑲᒪᒋᔭᑎᑦ ᐃᓅᓱᑦᑐᐃᑦ ᐱᖃᑎᒋᓪᓗᒋᑦ ᑕᑯᓐᓈᖅᑕᐅᑎᑦᑎᓚᐅᙱᓂᕐᓂᒃ ᐊᑐᓂᑦ ᑕᕐᕆᔮᔅᓴᓂᑦ. 
ᐃᖅᑲᐅᒪᓂᐊᖅᑯᑎᑦ ᖃᐅᔨᑎᒋᐊᖃᕋᕕᖏᑦ, ᐱᓗᐊᖅᑐᒥᑦ ᑕᑯᓐᓈᖅᑐᓂ “ᐊᐃᑉᐸᕇᑦᑎᐊᖏᓐᓂᐅᔪᓂᑦ” ᑕᕐᕆᔮᔅᓴᓂᑦ, 
ᑲᙳᓇᖅᑐᖅᑕᖃᙱᒃᑲᓗᐊᖅᑎᓪᓗᒍ, ᐃᓚᖏᑦ ᑕᑯᓐᓈᖅᑕᐅᔪᑦ ᐃᖅᑲᐃᔾᔪᑕᐅᔪᓐᓇᕐᖓᑕ, ᐊᒻᒪᓗ ᖃᐅᔨᑎᓪᓗᒋᑦ 
ᐃᑲᔪᖅᑎᐅᕙᑦᑐᓂᑦ ᐊᑐᐃᓐᓇᐅᔪᓂᑦ ᖃᓄᑐᐃᓐᓇᖅ ᐃᑉᐱᒍᓱᓗᐊᓕᕐᓂᖅᑲᑕ.  

ᖃᓄᐃᑦᑑᒻᒪᖔᖅ:
ᑖᓐᓇ ᑕᕐᕆᔮᔅᓴᖅ ᑐᑭᓯᑎᑦᑎᓇᓱᑦᑐᖅ 
ᐊᐃᑉᐸᖃᕐᓂᖅ (ᑯᔭᓐᓂᖅ) 
ᐊᖏᖅᑕᐅᓯᒪᙱᓪᓗᓂ ᖁᓄᔪᕐᓂᐊᕐᓂᐅᒻᒪᑦ.
ᐱᔾᔪᑏᑦ:
 - ᐅᔾᔨᕈᓱᓕᖁᓪᓗᒋᑦ ᑕᒪᑐᒥᖓ 

ᐊᑲᐅᙱᓕᐅᕈᑕᐅᕙᑦᑐᒥᒃ ᐃᓅᓱᑦᑐᓄᑦ
 - ᑐᑭᓯᓯᒪᖁᓪᓗᒋᑦ ᒪᓕᒐᖅᑎᒍᑦ 

ᐅᑭᐅᖑᔭᕆᐊᓖᑦ ᐊᖏᕐᓯᒪᒍᓐᓇᓂᕐᒧᑦ 
ᐊᒻᒪᓗ ᖃᓄᖅ ᐊᖏᕐᓯᒪᓂᖅ 
ᑐᑭᖃᕐᒪᖔᖅ

 - ᑐᑭᓯᓯᒪᓂᐊᕐᖓᑕ ᐊᑑᑎᓂᐅᓲᓂᑦ 
ᖁᓄᔪᕐᓂᐊᖅᑕᐅᔪᖃᖅᑐᒥᓂᐅᑎᓪᓗᒍ 

ᐊᑐᖅᑕᐅᔪᑦ
ᑕᕐᕆᔮᔅᓴᖅ “ᓇᓪᓕᒍᓱᓐᓂᖅ ᓂᑲᒋᔭᐅᒐᓂ 
ᑕᕐᕆᔮᔅᓴᖅ #1” – ᐊᐃᑉᐸᕇᑦᑎᐊᖏᓐᓂᕐᒥ
ᓇᓗᓇᐃᕐᓯᒋᐊᕈᑦ:
ᓇᓗᓇᐃᕐᓗᒍ ᑕᕐᕆᔮᔅᓴᖅ ᐃᒪᐃᑦᑑᓂᖓᓂᒃ:
ᑕᕝᕙᓂ ᑕᕐᕆᔮᔅᓴᒥ, ᑕᑯᓂᐊᖅᑐᓯ 
ᐱᖃᑎᒌᓂᑦ ᐹᑎᕆᐊᕐᒪᔪᓂᑦ 
ᐊᖏᕐᕋᕆᔭᐅᔪᒧᑦ. ᐊᓂᔪᐃᓐᓇᐅᒻᒪᑕ ᒫᒃ 
ᐃᓪᓗᖓᓂ, ᑖᒃᑯᐊ ᐄᒪᓕᒃᑯᒃ, ᐱᖃᓐᓈᖓ, 
ᐳᓚᐅᑎᒻᒪᑎᒃ. ᒫᒃ ᐱᖃᓐᓈᕇᓐᓂᖏᓐᓂ 
ᐱᕙᓪᓕᐊᒍᒪᓂᖃᕐᓂᕋᖅᑐᓂ, ᑭᓯᐊᓂ 
ᐄᒪᓕ ᐅᖃᖅᑐᓂ ᒫᒃᒧᑦ ᓱᓕ ᑕᐃᒫᒃ 
ᐱᔪᒪᙱᓐᓂᕋᖅᑐᓂ. ᐊᖏᖃᑎᖃᕋᓂ 
ᐊᔪᐃᓐᓇᓕᕐᐸᓪᓕᐊᑐᐃᓐᓇᖅᑐᓂ, ᑕᐃᒫᒃ ᒫᒃ 
ᖁᓄᔪᕐᓂᐊᓯᔪᖅ ᐄᒪᓕᒥᒃ.
ᐱᒻᒪᕆᐅᕗᖅ ᖃᐅᔨᒪᔭᕆᐊᖃᕐᓂᖅ 
ᑕᕐᕆᔮᔅᓴᖅ ᑕᑯᔅᓴᐅᑎᑦᑎᒐᓗᐊᖅᑎᓪᓗᒍ 
ᐊᖑᑦ ᖁᓄᔪᕐᓂᐊᙳᐊᖅᑎᓪᓗᒍ ᐊᕐᓇᕐᒥᒃ, 
ᑭᒃᑯᑐᐃᓐᓇᐃᑦ ᐊᖑᑕᐅᒐᓗᐊᖅᑲᑦ 
ᐊᕐᓇᐅᒐᓗᐊᖅᑲᑦ ᐊᑐᕈᓐᓇᕐᖓᑕ ᑕᐃᒫᒃ 
ᐊᒻᒪᓗ ᖁᓄᔪᕐᓂᐊᕈᓐᓇᖅᑐᑎᒃ.

            ᑕᕐᕆᔭᖅᑕᐅᑎᓪᓗᒍ ᑕᕐᕆᔮᔅᓴᖅ

“ᓇᓪᓕᒍᓱᓐᓂᖅ ᓂᑲᒋᔭᐅᒐᓂ” ᑕᕐᕆᔮᔅᓴᖅ 1 − ᐊᐃᑉᐸᕇᑦᑎᐊᖏᓐᓂᕐᒥ

ᑕᒪᕐᒥᒃ ᑲᑎᒻᒪᔪᑦ ᐅᖃᖃᑎᒌᒍᑎᖃᕐᓗᑎᒃ 
ᐊᐱᕐᓱᕐᓗᑎᒃ

 ● ᐊᐱᕆᓗᒋᑦ ᐃᓅᓱᑦᑐᐃᑦ ᓇᓗᓇᐃᕐᓯᖁᓗᒋᑦ 
ᖁᓄᔪᕐᓂᐊᕐᓂᖅ ᖃᓄᖅ ᑐᑭᖃᕐᒪᖔᖅ.

ᖁᓄᔪᕐᓂᐊᕐᓂᖅ: ᖃᓄᑐᐃᓐᓇᑦᑎᐊᖅ ᐊᖏᕐᓯᒪᑎᓐᓇᒍ 
ᖁᓄᔪᕐᓂᐊᖅᑐᖅ ᑭᓇᑐᐃᓐᓇᕐᒥᒃ. ᑕᒪᓐᓇ ᒪᑯᓂᖓ 
ᐱᖃᓯᐅᔾᔨᓯᒪᔪᖅ ᐃᑦᑎᒎᕐᓂᒃᑯᑦ ᐊᑦᑐᐊᓂᖅ ᖃᓄᑐᐃᓐᓇᖅ 
ᖁᓄᑎᓪᓗᒍ ᑭᓇᑐᐃᓐᓇᖅ ᐅᕝᕙᓘᓐᓃᑦ ᐱᒐᓱᐊᒡᒐᖅᑐᓂ 
ᐱᔪᒪᙱᑦᑐᒥᒃ, ᐱᖃᓯᐅᑎᓪᓗᒍ ᑯᓃᔅᓴᕐᓂᖅ ᐅᕝᕙᓘᓐᓃᑦ 
ᐊᑦᑐᐊᓂᖅ. ᑯᔭᓐᓂᖅ ᑯᔭᑦᑕᐅᔪᒪᙱᑦᑐᒥᒃ ᐃᒫᒃ ᑐᑭᓕᒃ ᐅᑦᑐᒃᑯᑦ, 
ᖃᓂᒃᑯᑦ ᐃᑎᒃᑯᓘᓐᓃᑦ ᑯᔭᓐᓂᑦᑐᖅ ᐱᔪᒪᑎᓐᓇᑎᑦ ᐅᕝᕙᓘᓐᓃᑦ 
ᐊᖏᕐᓯᒪᑎᓐᓇᑎᑦ. 

 ● ᖃᓄᖅ ᑕᑯᓐᓈᖅᑭᑦ ᑕᕝᕙᓂ ᐊᐃᑉᐸᕇᑦᑑᓐᓂᒃ ᐃᕝᕕᑦ 
ᐊᑲᐅᒍᓐᓃᕈᑎᒋᓪᓗᒍ?

 ● ᓱᒻᒪᑦ ᑭᓇᑐᐃᓐᓇᖅ ᐊᔪᐃᓐᓈᖃᕈᓐᓇᖅᑲ ᐅᕝᕙᓘᓐᓃᑦ 
ᐱᓇᓱᐊᒡᒐᕈᓐᓇᖅᑲ ᐊᐃᑉᐸᖓᓂᒃ ᑯᔭᖃᑎᖃᕈᒪᓪᓗᓂ 
ᑖᓐᓇ ᐊᐃᑉᐹ ᐊᖏᙱᒃᑲᓗᐊᖅᑎᓪᓗᒍ 
ᐊᒻᒪᓗ ᑐᑭᓯᓇᖅᑐᓂ ᑯᔭᒍᒪᙱᓐᓂᕋᖅᑐᓂ? 
(ᖃᐅᔨᒪᔭᐅᔭᕆᐊᓕᒃ ᖃᓄᑐᐃᓐᓇᖅ ᖁᓄᔪᕐᓂᐊᕐᓂᖅ 
ᐱᙱᔾᔪᑎᔅᓴᖅᑕᖃᓲᖑᙱᑦᑐᖅ ᐊᒻᒪᓗ ᖁᓄᔪᕐᓂᐊᖅᑑᑉ 
ᑕᐃᒪᐃᑎᓲᖑᖓ.)

 ● ᐱᖃᑎᖃᕐᓂᕈᕕᑦ ᓇᓕᑐᐃᓐᓇᖓᓂᒃ ᑕᕝᕙᓂ 
ᑕᑯᓐᓈᕋᑖᖅᑕᓯᓐᓂᒃ, ᐊᒻᒪᓗ ᖃᐅᔨᓕᕈᕕᑦ 
ᖃᓄᐃᑦᑐᖃᕋᑖᕐᓂᖓᓂᒃ, ᖃᓄᖅ ᐃᓱᒪᒋᓕᕋᔭᖅᑭᐅᒃ 
ᐱᖃᑎᒌᓐᓂᓯ? 

 ● ᖃᓄᐃᑦᑐᓂᑦ ᐃᑲᔫᑎᖃᕈᓐᓇᖅᑭᑦ ᓇᓕᐊᓐᓄᑐᐃᓐᓇᖅ 
ᑕᕝᕙᓂ ᑕᑯᓐᓈᕋᑖᖅᑕᓯᓐᓂ ᐱᙳᐊᕋᑖᖅᑑᓐᓂᒃ? 
ᖃᓄᐃᑦᑐᓂᑦ ᐃᑲᔪᖅᑕᐅᔾᔪᑎᔅᓴᖅᑕᖃᖅᑲ ᓄᓇᔅᓯᓐᓂ? 

“ᐋᒡᒐ”
ᐃᒪᐃᑦᑑᓲᖅ...

“ᐄ!”
ᐃᒪᐃᑦᑑᓲᖅ...

“ᐋᒡᒐ.”
“ᒫᓐᓇᐅᙱ.”
“ᖃᐅᔨᒪᙱᑦᑐᖓ.”
ᓂᖃᑐᕈᕐᓯᒪᓂᖓ
“ᓇᓗᔪᖓ.”
“ᐅᐊᑦᑎᐊᕈ.”
ᐱᔪᒪᕙᓗᙱᓐᓂᖓᓂ ᑎᒥᖓᑕ 
ᐊᐅᓚᓂᖓᒍᑦ
“ᑕᐃᒪᐃᓕᐅᕈᒪᒍᓐᓃᖅᑐᖓ.”
“ᐊᑲᐅᑦᑎᐊᖏᑦᑐᖓ.”
ᑲᑉᐱᐊᓱᑦᑑᔮᕐᓂᖓ ᐅᕝᕙᓘᓐᓃᑦ 
ᐊᑲᕐᕆᖏᑦᑑᔮᕐᓂᖓ
“ᐅᐃᕐᖓᖅᑐᖓ.”
ᐊᓐᓄᑎᓪᓗᒍ
“ᐊᑐᐃᓐᓇᐅᖏᑦᑐᖓ.”
“ᖃᖓᑭᐊᖅ___ ᑕᐃᒪᐃᖔᓛᓕᖅᑯᒍᒃ.”
ᐊᓯᐊᓄᑦ ᕿᕕᐊᖅᑎᓪᓗᒍ, ᑐᓄᑦᑎᓪᓗᒍ
ᓄᖅᑲᑎᑦᑎᒋᐊᖃᑦᑕᑎᓪᓗᒍ

“ᐄ!” ᐊᒻᒪᓗ ᐱᔪᒪᕙᓗᓪᓗᓂᓗ, 
ᐊᖏᕐᓯᒪᑦᑎᐊᖅᑐᓂ, 
ᑭᐅᖃᑦᑕᖅᑐᓂ, ᐊᒻᒪᓗ 
ᐅᖃᖃᑎᖃᐃᓐᓇᖅᑐᓂ 
ᐊᒻᒪᓗ ᑎᒥᒃᑯᑦ ᓇᓗᓇᕋᓂ. 
ᐅᖃᖃᑎᒌᓯᒪᓪᓗᓯᒃ ᑕᐃᒫᒃ 
ᐱᔪᒪᔪᐃᓐᓇᐅᒐᔅᓯᒃ.

ᐊᕕᑦᑐᕐᓯᒪᓗᑎᒃ ᐊᒥᓲᙱᓪᓗᑎᒃ ᐅᖃᖃᑎᒌᒍᑎᖃᕐᓗᑎᒃ ᐊᐱᖅᑯᑎᓂᑦ
 ● ᑭᓱ ᐱᓗᖅᑯᑕᐅᓯᒪᔪᓐᓇᖅᑲ ᐱᔪᓐᓇᕐᓂᖃᕐᓂᕐᒧᑦ ᓈᒻᒪᖏᓐᓂᐅᔪᒧᑦ ᑕᐃᒫᒃ ᐊᐃᑉᐸᖃᕐᓂᕐᒧᑦ ᖃᓄᐃᓐᓂᐅᔪᒥ?

 ● (ᐆᑦᑑᑎᒋᓗᒋᑦ ᐅᑯᐊ: ᓴᙱᓂᕐᓴᐅᓂᖓ, ᐊᖏᓂᕐᓴᐅᓂᖓ, ᐊᖏᔪᑦᑎᐅᓂᖓ (ᐅᖃᐅᓯᕆᓗᒍ ᐅᑭᐅᖏᑎᒍᑦ 
ᐊᖏᕐᓯᒪᒍᓐᓇᖅᑐᑦ ᑖᓐᓇ ᐱᔾᔪᑎᒋᓪᓗᒍ), ᑕᑎᖃᕐᓂᖓ ᐃᑲᔪᖅᑎᒋᕙᑦᑕᖓᓂᒃ/ᐅᐊᑦᑎᔨᒋᕙᑦᑕᖓᓂᒃ 
(ᐱᙳᐊᖅᑐᓕᕆᓂᕐᒧᑦ ᐃᑲᔪᖅᑎ, ᐃᓚᖓ, ᐃᓕᓴᐃᔨ), ᑮᓇᐅᔭᖃᕐᓂᕐᓴᐅᓂᖓ ᐅᕝᕙᓘᓐᓃᑦ ᖃᐅᔨᒪᔭᐅᓂᖓ 
(ᑭᒃᑯᑐᐃᓐᓇᕐᓄᑦ ᑐᕚᖑᖃᑦᑕᕐᓂᖓ), ᓯᕘᕋᓵᕆᓂᖓ/ᓱᒋᐅᓯᔭᕐᓂᖓ, ᐊᖑᑎᐅᓂᖓ ᐊᕐᓇᐅᓂᖓ, ᐊᓯᖏᓪᓗ) 

 ● ᖃᓄᖅ ᖃᐅᔨᒪᓲᖑᕕᑦ ᑭᓇᑐᐃᓐᓇᖅ ᐊᐃᑉᐸᖃᕈᒪᑎᓐᓇᒍ ᑯᔭᓐᓂᒃᑯᑦ? ᖃᓄᖅ ᑎᒥᖓᒍᑦ ᓲᔪᕐᓇᓲᖑᕙ ᐅᕝᕙᓘᓐᓃᑦ 
ᐅᐅᓯᒃᑯᑦ ᖃᐅᔨᒪᓇᓲᖑᕙ?

 ● ᖃᓄᖅ ᖃᐅᔨᒪᓲᖑᕕᑦ ᑭᓇᑐᐃᓐᓇᖅ ᐊᐃᑉᐸᖃᕈᒪᑎᓪᓗᒍ ᑯᔭᓐᓂᒃᑯᑦ? ᖃᓄᖅ ᑎᒥᖓᒍᑦ ᓲᔪᕐᓇᓲᖑᕙ ᐅᕝᕙᓘᓐᓃᑦ 
ᐅᐅᓯᒃᑯᑦ ᖃᐅᔨᒪᓇᓲᖑᕙ?

 ● ᑖᓐᓇ ᑕᕐᕆᔮᔅᓴᖅ ᑕᑯᑎᑦᑎᔪᖅ ᑐᑭᓯᓇᓪᓚᕆᑦᑐᒥᒃ ᐆᑦᑑᑕᐅᓯᒪᔪᒥᒃ ᖁᓄᔪᕐᓂᐊᓂᕐᒥᒃ. ᖁᓄᔪᕐᓂᐊᕐᓂᖅ 
ᑐᑭᓯᑦᑕᐅᑎᒋᔭᔅᓴᐅᖏᒻᒪᑦ ᐊᑐᖅᑕᐅᑎᓪᓗᒍ, ᐊᒻᒪᓗ ᐱᔭᕆᐊᑐᒍᓐᓇᖅᑐᓂ ᐊᑭᓴᖅᑐᕋᓱᓪᓗᒍ. ᓱᒻᒪᑦ ᑕᐃᒪᐃᑦᑑᒍᓐᓇᖅᑲ? 
ᖃᓄᐃᑦᑑᕙᑦ ᐊᑐᖅᑕᐅᔪᓐᓇᖅᑐᖅ ᑕᐃᒫᒃ ᖃᐅᔨᒪᑦᑎᐊᕐᓂᐊᕋᑦᑕ ᐊᑲᐅᔅᓴᕋᓗᐊᕐᒪᖔᑦᑕ ᐊᑭᓴᖅᑐᕈᒪᒍᑦᑎᒍ 
ᐱᐅᓯᕆᔭᐅᓯᒪᔪᖅ ᐱᓂᕐᓗᐃᓂᐅᓯᒪᑎᓪᓗᒍ ᐊᒻᒪᓗ/ᐅᕝᕙᓘᓐᓃᑦ ᐅᕙᑦᑎᓐᓄᑦ ᐊᑲᐅᑎᓐᓇᒍ?

“ᓇᓪᓕᓐᓂᖅ ᓂᑲᒋᔭᐅᓪᓗᓂ” ᑕᕐᕆᔮᔅᓴᖅ 2 − ᐊᐃᑉᐸᕇᑦᑎᐊᕐᓂᖅ

ᑕᒪᕐᒥᒃ ᑲᑎᒻᒪᔪᑦ ᐅᖃᖃᑎᒌᒍᑎᖃᕐᓗᑎᒃ 
ᐊᐱᕐᓱᕐᓗᑎᒃ

 ● ᖃᓄᖅ ᓈᒻᒪᑦᑐᓂᑦ ᐊᑐᖅᑲᐅᕙᑦᑐᑦ ᓇᓪᓕᐊᑐᐃᓐᓇᖅ 
ᓴᐃᔪᓛ ᐅᕝᕙᓘᓐᓃᑦ ᐱᖃᓐᓈᖓ ᑕᕐᕆᔮᔅᓴᒥ?

 ● ᐱᑦᑎᐊᖏᑦᑐᖃᖅᑲᐅᕚ ᑕᕐᕆᔮᔅᓴᒥ?
 ● ᖃᓄᒃᑲᓐᓂᖅ ᐊᐃᑉᐸᕇᒃ 

ᐅᖃᖃᑎᒌᒍᑎᖃᕈᓐᓇᖅᑲᐅᕙᑦ ᐊᐃᑉᐸᕇᓐᓂᖓᓂᒃ 
ᐊᐃᑉᐸᕇᖃᑦᑕᕐᓂᐅᑉ ᒥᔅᓵᓄᑦ?

 ● ᓱᒻᒪᑦ ᐱᕕᓕᖅᑐᖃᕈᓐᓇᖅᑲ ᐅᕝᕙᓘᓐᓃᑦ 
ᐃᑉᐱᒋᔭᐅᙱᒋᐊᔅᓴᖅ ᐃᑉᐱᒍᓱᓕᖅᑐᖃᕈᓐᓇᖅᑲ 
ᐊᐃᑉᐹ ᓇᓪᓕᐊᑐᐃᓐᓇᖅ ᑕᐃᒫᒃ 
ᐱᕙᓪᓕᐊᒍᒪᑎᓐᓇᒍ ᓱᓕ? (ᖃᐅᔨᒪᓂᐊᖅᑯᑎᑦ 
ᑭᓇᑐᐃᓐᓇᖅ ᐊᑐᐃᓐᓇᐅᑎᓐᓇᒍ ᐅᕝᕙᓘᓐᓃᑦ 
ᐊᑲᐅᔅᓴᑎᓐᓇᒍ ᐊᐃᑉᐸᕇᓐᓂᕆᕙᑦᑕᖓᓂ, 
ᐅᖃᐅᓯᔅᓴᑐᐃᓐᓇᐅᖏᒻᒪᑦ ᖃᓄᖅ 
ᐃᑉᐱᒍᓱᒻᒪᖔᖅ ᐊᐃᑉᐸᖓᓂᒃ; ᑕᐃᒫᒃ ᓱᓕ 
ᐊᑐᐃᓐᓇᐅᙱᑐᐃᓐᓇᖅᑐᖅ.)

ᐊᕕᑦᑐᕐᓯᒪᓗᑎᒃ ᐊᒥᓲᙱᓪᓗᑎᒃ 
ᐅᖃᖃᑎᒌᒍᑎᖃᕐᓗᑎᒃ ᐊᐱᖅᑯᑎᓂᑦ

 ● ᖃᓄᐃᑦᑑᕙᑦ ᐱᐅᔪᑦ ᐅᖃᖃᑎᒌᒍᑎᖃᕈᑎᔅᓴᐅᔪᑦ 
ᐊᐃᑉᐸᕐᓄᑦ ᐊᐃᑉᐸᕇᓐᓂᓯᓐᓂᒃ ᐱᕙᓪᓕᐊᒍᒪᓂᐅᑉ 
ᒥᔅᓵᓄᑦ?

 ● ᖃᓄᖅ ᐅᖃᐅᑎᒍᓐᓇᖅᑭᐅᒃ ᐊᐃᑉᐸᐃᑦ ᓱᓕ 
ᑕᐃᒫᒃ ᐊᑐᐃᓐᓇᐅᙱᒋᐊᔅᓴᕐᓂᒃ ᐱᕙᓪᓕᐊᓂᕐᒧᑦ, 
ᐅᕝᕙᓘᓐᓃᑦ ᐊᐃᑉᐸᕇᓗᐊᖃᑦᑕᕈᒪᒍᓐᓃᕐᓂᕋᕐᓗᑎᑦ 
ᐊᑲᐅᔅᓴᖏᓐᓂᕐᓄᑦ ᑕᐃᒫᒃ?

 ● ᖃᓄᖅ ᖃᐅᔨᒪᑎᑦᑎᑎᐊᕐᕕᔅᓴᐅᕙ 
ᐊᐃᑉᐸᕐᓂᒃ ᐊᑲᕐᕆᖁᓪᓗᒍ ᐃᓕᓐᓄᑦ ᓱᓕᔪᒥᒃ 
ᐅᖃᖃᑦᑕᕈᓐᓇᖁᓪᓗᒍ?

 ● ᑕᕝᕙᓂ ᐆᑦᑑᑕᐅᔪᒥ, ᐊᐃᑉᐸᕇᒃ ᓈᒻᒪᑦᑐᒥᒃ 
ᐅᖃᖃᑎᒌᒍᑎᖃᕈᓐᓇᕋᑖᖅᑑᒃ ᐱᔾᔪᑎᒋᓪᓗᒍ 
ᑕᒪᒃᑮᒃ ᐃᑲᔪᖅᑎᒌᕋᑖᕐᖓᑎᒃ. ᖃᓄᐃᒃᑲᔭᖅᑲᐅᕙᓪᓕ 
ᐱᖃᓐᓈᖓ ᐊᖑᑦ ᑕᐃᒫᖑᙱᑦᑐᖅ ᐱᐅᙱᑦᑐᒥᒃ 
ᐊᑐᖔᖅᑲᐅᑉᐸᑦ? ᖃᓄᐃᓕᐅᕐᕕᔅᓴᐅᕙ 
ᑕᐃᒪᐃᓕᐅᖅᑐᖃᖅᑎᓪᓗᒍ?

ᖃᓄᐃᑦᑑᒻᒪᖔᖅ: 
ᑖᓐᓇ ᑕᕐᕆᔮᔅᓴᖅ ᑐᓴᖅᑎᑦᑎᔾᔪᑎᓕᒃ ᒪᑐᐃᖓᓗᓂ 
ᐱᐅᔪᓂᓪᓗ ᑐᑭᓯᐅᒪᖃᑦᑕᐅᑎᖃᑦᑕᕐᓂᖅ 
ᐊᐃᑉᐸᕐᓄᑦ ᐱᐅᒻᒪᑦ ᑕᐃᒫᒃ ᑕᒪᒃᑭᕐᓗᓯᒃ 
ᖃᓄᐃᖃᑦᑕᓂᐊᙱᓇᔅᓯᒃ ᐊᒻᒪᓗ 
ᐃᓘᓐᓇᑎᒃ ᐊᑐᖃᑦᑕᓂᐊᖅᑕᓯᒃ 
ᐊᖏᖃᑎᒌᓯᒪᒍᑎᒋᖃᑦᑕᕐᓂᐊᕋᔅᓯᐅᒃ. 
ᐱᔾᔪᑕᐅᔪᑦ:

 - ᐅᔾᔨᕈᓱᓕᖁᓪᓗᒋᑦ ᑕᒪᑐᒪ ᒥᔅᓵᓄᑦ 
ᐃᓅᓱᑦᑐᐃᑦ

 - ᑐᑭᓯᓂᐊᕐᖓᑕ ᐊᖏᕐᓯᒪᓂᖅ 
ᖃᓄᖅ ᑐᑭᖃᕐᒪᖔᖅ ᐊᒻᒪᓗ ᖃᓄᖅ 
ᑕᐅᑦᑐᖃᕐᒪᖔᖅ

 - ᑐᑭᓯᓂᐊᕐᖓᑕ ᐱᒻᒪᕆᐅᖓᓂᒃ 
(ᐊᑑᑎᖃᕐᓂᖓᓂᒃ) ᐃᓪᓗᒌᓐᓂᒃ (ᑕᒪᒃᑮᓐᓂᒃ) 
ᑐᑭᓯᐅᒪᖃᑦᑕᐅᑎᓂᕐᒥᒃ ᐊᐃᑉᐸᕇᖃᑦᑕᕐᓂᐅᑉ 
(ᑯᔭᓐᓂᐅᑉ) ᒥᔅᓵᓄᑦ

 - ᑕᑯᑎᑦᑎᓂᐊᕋᕕᑦ ᐊᔾᔨᒌᙱᑐᒡᒍᑎᓂᑦ 
ᐊᑐᕋᔅᓴᖅᑕᖃᐅᕐᖓᑦ ᑲᒪᒋᔭᖃᕐᓗᓂ 
ᐊᔾᔨᒌᙱᑦᑐᓂᑦ ᐊᑐᖅᑕᐅᕙᑦᑐᓂᑦ 
ᐊᐃᑉᐸᕇᓐᓂᐅᔪᒥ

ᐊᑐᖅᑕᐅᔪᑦ:
ᑕᕐᕆᔮᔅᓴᖅ “ᓇᓪᓕᓐᓂᖅ ᓂᑲᒋᔭᐅᓗᓂ #2” – 
ᐊᐃᑉᐸᕇᑦᑎᐊᕐᓂᖅ
ᓇᓗᓇᐃᕐᓯᒋᐊᕈᑦ:
ᓇᓗᓇᐃᕐᓗᒍ ᑕᕐᕆᔮᔅᓴᖅ ᐃᒪᐃᑦᑑᓂᖓᓂᒃ:
ᑕᕐᕆᔮᔅᓴᒥ, ᑕᑯᓂᐊᖅᑐᓯ ᑎᓴᒪᓂᑦ (4) 
ᐱᖃᑎᒌᓂᑦ ᐃᒐᔭᖅᑐᕐᓯᒪᔪᓂᑦ. ᐃᒐᔭᕇᕐᖓᑕ, 
ᓴᐃᔪᓛᒃᑯᒃ ᐱᖃᓐᓈᕇᒃ ᐅᑎᖅᑐᑎᒃ 
ᐃᓪᓗᖓᓄᑦ. ᐱᕙᓪᓕᐊᑲᓐᓂᕈᒪᓕᖅᑐᓂ ᑖᓐᓇ 
ᐊᖑᑦ ᐊᐃᑉᐸᕇᓐᓂᖏᓐᓂᒃ, ᑭᓯᐊᓂ ᓴᐃᔪᓛ 
ᐅᖃᖅᑐᓂ ᑖᔅᓱᒧᖓ ᐊᑐᐃᓐᓇᐅᖏᓐᓂᕋᖅᑐᓂ. 
ᑐᑭᓯᓪᓗᓂ ᐊᖑᑦ, ᒪᒥᐊᑦᑐᓂ ᐊᔅᓱᕈᖅᑎᑦᑎᕋᑖᕋᒥ, 
ᐊᖏᖃᑎᒌᑦᑐᑎᓪᓗ ᐅᖃᐅᓯᕆᒃᑲᓐᓂᓛᕐᖓᒍ 
ᐊᓯᐊᒍᑦ ᐊᑐᐃᓐᓇᐅᓕᖅᑲᑦ. ᖃᓂᒌᓐᓂᖏᓐᓂᒃ 
ᐃᑉᐱᒍᓱᓕᒃᑲᓂᖅᑐᑎᒃ ᓱᓕᔪᒥᒃ ᐃᑉᐱᒋᔭᖏᓐᓂᒃ 
ᐅᖃᖃᑎᒌᒍᑎᖃᕋᑖᕐᖓᑎᒃ, ᐊᒻᒪᓗ ᐊᓂᓪᓗᑎᒃ 
ᖁᕕᐊᓱᓕᖅᑐᑎᒃ.  
ᐱᒻᒪᕆᐅᒻᒪᑦ ᖃᐅᔨᒪᔭᐅᔭᕆᐊᖃᕐᓂᖓ 
ᑕᕐᕆᔮᔅᓴᖅ ᑕᑯᔅᓴᐅᑎᑦᑎᒐᓗᐊᖅᑎᓪᓗᒍ ᐊᖑᑦ 
ᐱᒋᐊᒃᑲᓐᓂᕈᒪᑎᓪᓗᒍ ᐊᐃᑉᐸᕇᓐᓂᖏᓐᓂᒃ 
ᐊᕐᓇᕐᒧᑦ ᐊᑐᐃᓐᓇᐅᖏᑦᑐᒧᑦ, ᓇᓪᓕᑐᐃᓐᓇᖏᓐᓄᑦ 
ᑖᓐᓇ ᐊᑐᓲᖅ ᐊᖑᑎᒧᑦ ᐊᕐᓇᒧᓪᓘᓐᓃᑦ. 

            ᑕᕐᕆᔭᖅᑕᐅᑎᓪᓗᒍ ᑕᕐᕆᔮᔅᓴᖅ

ᐊᐃᑉᐸᕇᓐᓂᕐᒧᑦ ᑯᔭᓐᓂᒃᑯᑦ ᐊᖏᕐᓯᒪᓂᕐᒧᑦ ᐊᑐᖅᑕᐅᔪᓐᓇᖅᑐᑦ
ᐃᓅᓱᑦᑐᐃᑦ ᐊᕕᑦᑐᕐᓗᑎᒃ ᑐᓂᓯᔭᐅᓗᑎᒃ ᐊᑐᖅᑕᐅᒐᔭᖅᑑᔮᖅᑐᒥᒃ ᑎᑎᕋᖅᑕᐅᓯᒪᔪᒥᒃ ᐸᐃᑉᐹᒥᒃ. 
ᐊᕕᑦᑐᕐᓯᒪᑎᓪᓗᒋᑦ, ᑭᐅᑎᖃᑦᑕᕐᓗᒋᑦ ᐊᐱᖅᑯᑎᓂᑦ ᖃᓄᐃᓐᓂᐅᖑᐊᖅᑑᑉ ᒥᔅᓵᓄᑦ ᐊᒻᒪᓗ 
ᐅᓂᒃᑳᕆᓗᒋᑦ ᑲᑎᒪᖃᑎᓕᒫᖏᓐᓄᑦ. ᐱᕕᖃᖅᑎᑲᐃᓐᓇᕐᓗᒋᑦ ᕿᓚᒥᕈᓗᒃ ᐅᖃᖃᑎᒌᒍᑎᖃᕐᓂᕐᒧᑦ 
ᐅᓂᒃᑳᑐᐃᓐᓇᐅᓚᐅᖅᑎᓪᓗᒋᑦ. ᑭᖑᓂᐊᒍᑦ, ᑐᓂᓯᓗᒋᑦ ᑕᒪᕐᒥᒃ ᓇᒻᒥᓂᖅ ᐱᓯᒪᓂᐊᖅᑕᖏᓐᓂᒃ 
ᖃᓄᐃᓐᓂᐅᔪᓐᓇᖅᑐᑦ ᒥᔅᓵᓅᖓᔪᓂᑦ ᐊᒻᒪᓗ ᑭᐅᔾᔪᑎᖏᓐᓂᒃ. 

1. ᒪᐃᑯᒃᑯᒃ ᐄᕙᒃᑯᒃ
ᒪᐃᒃᑯᒃ ᐄᕙᒃᑯᒃ ᐱᖃᑎᒌᖃᑦᑕᓯᒻᒪᑎᒃ, ᐊᒻᒪᓗ 
ᐱᐅᒋᖃᑦᑕᐅᑎᕙᓗᓪᓚᕆᑦᑐᑎᒃ. ᐱᓇᓱᐊᕈᓰᑦ 
ᐊᒥᓲᙱᑦᑐᑦ ᐊᓂᒍᕐᖓᑕ, ᐅᐱᕐᖔᒃᑯᑦ 
ᓄᖅᑲᖓᑲᐃᓐᓇᑎᓪᓗᒋᑦ ᐊᖏᖃᑎᒌᑦᑐᑎᒃ 
ᐊᐅᓪᓚᕐᓯᒪᖃᑎᒌᓛᕈᒪᓪᓗᑎᒃ ᐱᓇᓱᐊᕈᓯᐅᑉ 
ᓄᙳᐊᓂ. ᐊᑦᑐᐊᖃᑦᑕᐅᑎᕙᒃᑲᓗᐊᖅᑐᑎᒃ, 
ᑭᓯᐊᓂ ᓱᓕ ᑯᔭᓚᐅᕐᓯᒪᒐᑎᒃ ᓱᓕ. ᐱᖃᑎᖏᓐᓄᑦ 
ᐅᖃᐅᔾᔭᐅᓪᓗᓂ ᑖᓐᓇ ᐊᖑᑦ, “ᐸᓚᕐᓯᓂᐊᖅᑐᖅ 
ᐃᒥᐊᓗᑦᑎᒐᓛᒃᑯᕕᐅᒃ.”
ᐊᐅᓪᓚᕐᓯᒪᓕᕐᖓᑎᒃ, ᒪᐃᑯᒃᑯᑦ ᐄᕙᒃᑯᒃ 
ᐃᒥᖃᑦᑕᓯᓪᓗᑎᒃ ᐃᒥᐊᓗᒻᒥᒃ ᐃᓚᖃᙱᑦᑐᒥᒃ. 
ᐅᖃᖅᑐᓂ ᐊᕐᓇᖅ ᐅᐃᔾᔮᖅᑑᔮᓕᕐᖓᑦ 
ᐃᓪᓗᕋᓛᖅ ᒥᕆᐊᒍᓕᕐᓂᕋᖅᑐᓂ 
ᖃᐅᔨᒪᒍᓐᓃᙳᓱᑉᐸᓪᓚᐃᓕᕋᒫᓚᓪᓗᓂ ᐃᒥᐊᓗᒻᒧᑦ. 
ᐅᖃᖅᑐᓂ, “ᐃᓱᒫᓗᙱᓪᓗᑎᑦ,” ᐊᒻᒪᓗ ᑯᔭᑦᑐᑎᒃ. 
ᐅᓪᓛᒃᑯᑦ ᓂᙵᐅᒪᓪᓗᓐᓂ ᐊᐱᕆᔪᖅ ᒪᐃᑯᒥᒃ, 
“ᓱᓚᐅᖅᑭᓄᒃ?”
ᐊᖏᕐᓯᒪᓚᐅᖅᑳ? ᓱᒻᒪᑦ ᐊᒻᒪ ᓱᒻᒪᑦ 
ᐊᖏᕐᓯᒪᓚᐅᙱᓚᖅ?

2. ᓯᑏᕙᓐᑯᒃ ᓕᓯᒃᑯᒃ
ᓕᓯ ᐱᖃᓐᓈᓕᒃ ᓯᑏᕙᓐᒥᒃ, ᐱᙳᐊᖅᑎᓂᑦ 
ᐱᒃᑲᐅᓂᕐᐹᖑᓪᓗᓂ ᐃᓅᓱᑦᑐᐃᑦ ᐃᓕᓐᓂᐊᕐᕕᐊᓂ 
ᐱᙳᐊᖅᑐᓂᑦ. ᐅᓐᓄᐃᑦ ᐃᓚᖓᓐᓂ, ᐃᓪᓗᕈᓯᖓᓂ 
ᑲᑎᓪᓗᑎᒃ, ᑭᓯᐊᓂ ᐱᕙᓪᓕᐊᓂᕐᓴᐅᓪᓗᑎᒃ 
ᐊᑐᕈᒪᔭᖏᑕ ᐊᕐᓇᐅᑉ ᓴᓂᐊᓂ. ᐃᒪᓕᕙᑦᑐᓂ “ᐋᒡᒐ” 
ᐊᒥᓱᐊᖅᑎᑦᑐᓂ, ᑭᓯᐊᓂ ᐃᑉᐱᒍᓱᙱᑦᑑᔭᖅᑐᓂ 
ᑖᔅᓱᒥᖓ ᑕᐃᒫᓪᓗᓂ ᖁᓄᔪᕐᓂᐊᖅᑐᓂᐅᒃ.
ᑕᐃᔅᓱᒪᓂ ᐅᓐᓄᖓᓂ ᐱᓱᑦᑐᓂ 
ᐊᖏᕐᕋᐸᓪᓕᐊᓪᓗᓂ, ᓕᓯ ᐃᓱᒪᒋᔭᓕᒃ 
ᖃᓄᐃᕋᑖᕐᓂᖏᓐᓂᒃ. ᑐᑭᓯᙱᑦᑐᖅ 
ᓱᒻᒪᑦ ᓯᑏᕙᓐ ᑲᔪᓯᑐᐃᓐᓇᖃᐅᒻᒪᖔᖅ 
“ᐋᒡᒐ”ᓚᖃᑦᑕᕋᓗᐊᖅᑎᓪᓗᒍ. ᖃᐅᒻᒪᑦ, 
ᐃᓕᓴᕕᒻᒥ ᓈᓚᑦᑎᐊᕋᓱᒃᑲᓗᐊᖅᑐᓂ, 
ᑭᓯᐊᓂ ᐃᖅᑲᐃᑐᐃᓐᓇᖃᑦᑕᖅᑐᖅ 
ᖁᓄᔪᕐᓂᐊᖅᑕᐅᖅᑲᐅᓂᖓᓂᒃ. ᐃᓱᒪᓪᓗᓂ, 
“ᖃᓄᐃᓕᐅᕆᐊᒃᑲᓂᕐᓂᕈᒪᓕ ᕿᐱᓗᐊᓗᖓ?”
ᑕᐃᒪᓕ, ᑲᑉᐱᐊᓱᒃᑲᓗᐊᖅᑐᓂ, ᓕᓯ ᐅᖃᐅᓯᖃᓯᔪᖅ 
ᖁᓄᔪᕐᓂᐊᖅᑕᐅᓂᒥᓂᖓᓂᒃ ᐸᓖᓯᒃᑯᓐᓄᑦ.  
ᐅᖃᐅᓯᖃᕐᓂᖅ ᐸᓖᓯᒃᑯᓐᓄᑦ ᓈᒻᒪᑉᐹ 
ᑕᐃᒫᑦᑎᐊᖑᕚ?

3. ᔨᐊᔅᑯᒃ ᒥᐊᓕᒃᑯᒃ
ᐱᖓᓱᓂᑦ ᑕᖅᑭᐅᓕᖅᑐᓂᑦ, ᔨᐊᔅ ᑕᑯᖃᑦᑕᕐᓯᒪᒻᒪᑦ 
ᒥᐊᓕᒥᒃ. ᒥᐊᓕ ᔨᐊᔅ ᐃᓪᓗᕈᓯᖓᓅᖅᑐᓂ ᐅᓐᓄᐃᑦ 
ᐃᓚᖓᓐᓂ ᐊᒻᒪᓗ ᐊᑦᑐᐊᖃᑦᑕᐅᑎᕙᓪᓕᐊᓯᓪᓗᑎᒃ. 
ᒥᐊᓕ ᐅᖃᖅᑐᓂ ᓱᓕ ᑯᔭᖃᑎᖃᕆᐊᔅᓴᖅ 
ᐅᐸᓗᖓᐃᕐᓯᒪᙱᓐᓂᕋᖅᑐᓂ. ᔨᐊᔅ ᐅᖃᖅᑐᓂ, “ᐊᑏ! 
ᖃᐅᔨᒪᔪᖓ ᑯᔭᓚᐅᕐᓯᒪᒐᔅᓯᒃ ᐱᖃᓐᓈᕆᔪᔭᐃᓪᓗ”. 
ᒥᐊᓕ ᑭᐅᓪᓗᓂ, “ᐄ, ᑭᓯᐊᓂ ᐃᓕᓐᓂᒃ ᑕᐃᒫᒃ 
ᐱᖃᑎᖃᕆᐊᔅᓴᖅ ᐊᑐᐃᓐᓇᐅᖏᑦᑐᖓ.” ᔨᐊᔅ 
ᑕᐃᒫᒃ ᐱᔪᒪᐃᓐᓇᓕᒫᖅᑐᓂ ᐅᓐᓄᖓᓂ ᐊᒻᒪᓗ 
ᐱᔪᒪᓂᖅᑕᒫᑦ, ᒥᐊᓕ “ᐋᒡᒑ”ᓚᕙᑦᑐᓂ. ᒥᐊᓕ 
ᐊᔪᐃᓐᓇᕐᕕᐅᙳᕋᒥ, ᐊᖏᓯᓪᓗᓂ ᑯᔭᖃᑎᖃᕐᓂᕐᒧᑦ. 
ᑖᓐᓇ ᖁᓄᔪᕐᓂᐊᕐᓂᐅᕙ? ᓱᒻᒪᑦ ᐊᒻᒪᓗ ᓱᒻᒪᑦ 
ᐊᖏᕐᓯᒪᓚᐅᙱᓚᖅ? 

4. ᐋᓐᑐᕆᐊᒃᑯᒃ ᓇᐃᑦᑐᒃ
ᐊᓐᑐᕆᐊ 14ᓂᒃ ᐅᑭᐅᓕᒃ ᐊᒻᒪᓗ ᖁᕝᕙᓯᓐᓂᓕᒻᒥᒃ 
9ᒥᒃ ᐱᒋᐊᕋᑖᕐᓂᑰᓪᓗᓂ ᓄᓇᖓᓐᓂ ᐃᓅᓱᑦᑐᓄᑦ 
ᐃᓕᓴᕕᒻᒥ. ᓇᐃᑦ, ᐅᑭᐅᓕᒃ 20ᓂᒃ ᐊᒻᒪᓗ 
ᐱᔭᕇᔪᓪᓗᓂ ᐊᕐᕌᓂ, ᑎᑎᕋᖅᑐᓂ ᑖᔅᓱᒧᖓ 
ᕙᐃᔅᐳᒃᑯᑦ ᐅᖃᖅᑐᓂ ᑕᑯᖃᑦᑕᕐᓯᒪᓂᕋᖅᑐᓂᐅᒃ 
Hᐊᑭᕐᕕᒻᒥ ᐅᖃᖅᑐᓂᓗ ᐱᐅᒋᓂᕋᖅᑐᓂᐅᒃ. ᑖᒃᑯᐊ 
ᐅᖃᖃᑎᒌᑉᐸᑦᑐᑎᒃ ᕙᐃᔅᐳᒃᑯᑦ ᐱᓇᓱᐊᕈᓯᓕᒫᖅ. 
ᓇᐃᑦ ᐋᓐᑐᕆᐊᒧᑦ ᐃᒪᐃᓕᒐᔪᑉᐸᑦᑐᓂ 
ᐊᖏᔪᑦᑎᑎᑐᑦ ᑕᐅᑦᑐᖃᕐᓂᕐᓴᐅᓂᕋᖅᑐᒍ 
ᐅᑭᐅᖏᑕ ᓴᓂᐊᓂ. ᓇᐃᑦ ᐊᐱᕆᔪᖅ ᐋᓐᑐᕆᐊᒥᒃ 
ᖃᐃᒍᓐᓇᕐᒪᖔᖅ ᐊᖏᕐᕋᖓᓄᑦ ᐃᓕᓴᔭᕇᖅᑲᑕ. 
ᑲᑉᐱᐊᓱᕕᐅᑎᒃᑲᓗᐊᖅᑐᓂ, ᐱᐅᒋᒻᒪᒍ ᐊᖑᑦ, 
ᐊᖏᖅᑐᓂ ᖃᐃᓂᐊᕐᓂᕋᖅᑐᓂ.
ᓇᐃᑦᑯᓐᓃᓕᖅᑐᓂ, ᓇᐃᑦ ᑕᕐᕆᔭᕐᓂᐊᖅᑕᖓᓂᒃ 
ᐋᖅᑭᓯᓪᓗᓂ ᐃᔅᓯᕚᖃᑎᒌᓕᖅᑐᑎᒃ ᖃᓂᒌᑦᑐᑎᒃ 
ᐃᔅᓯᕙᐅᑕᑯᑖᕐᒥ. ᑯᓃᔅᓯᓪᓗᓂ ᐋᓐᑐᕆᐊᒥᒃ, 
ᑯᓃᔅᓴᑎᓪᓗᒋᒃ, ᐊᐱᕆᓪᓗᓂ ᑖᓐᓇ ᐊᖑᑦ ᐊᕐᓇᕐᒥᑦ 
ᑯᔭᒍᒪᒻᒪᖔᖅ. ᐋᓐᑐᕆᐊ ᓇᓗᓪᓗᓂ, ᐅᐱᓐᓇᕋᓂ 
ᐊᐃᑉᐸᖃᓚᐅᕐᓯᒪᙱᑦᑐᖅ ᑭᓇᓕᒫᒥᒃ, ᑭᓯᐊᓂ ᓇᐃᑦ 
ᐅᖃᐅᔾᔨᓪᓗᓂ ᑖᔅᓱᒥᖓ ᖃᓄᐃᔾᔮᖏᓐᓂᕋᖅᑐᓂᐅᒃ, 
ᐃᒫᒃ ᑭᐅᓪᓗᓂ “ᐊᓱ.” 
ᐊᖏᕋᑖᖅᑲ? ᓱᒻᒪᑦ ᐊᒻᒪᓗ ᓱᒻᒪᑦ ᐊᖏᕋᑖᙱᓚᖅ? 

ᐱᓕᕆᐊᔅᓴᖅ

ᐊᑐᖅᑕᐅᔪᓐᓇᖅᑐᓄᑦ − ᑭᐅᔾᔪᑏᑦ
1. ᒪᐃᑯᒃᑯᑦ ᐄᕙᒃᑯᒃ

ᐋᒡᒐ. ᑭᓇᐃᓐᓇᖅ ᖃᐅᔨᒪᒍᓐᓃᕐᓂᐅᓴᓂᕋᖅᑐᖅ ᐃᒥᐊᓗᔅᓯᒪᓗᐊᒧᑦ ᐅᕝᕙᓘᓐᓃᑦ ᐋᖓᔮᕐᓇᑐᖅᑐᕐᓯᒪᓗᐊᒧᑦ 
ᐊᖏᕈᓐᓇᕋᔭᙱᑦᑐᖅ. 

2. ᓯᑏᕙᓐᑯᒃ ᓕᓯᒃᑯᒃ
ᐄ. ᓕᓯ ᖁᓄᔪᕐᓂᐊᖅᑕᖅ ᐅᖃᐅᓯᖃᖅᑐᓂᓗ ᑕᒪᑐᒥᖓ ᑕᐃᒫᒃ ᖁᓄᔪᕐᓂᐊᖅᑎᒋᕋᑖᖅᑕᖓ ᐸᓯᔭᔅᓴᐅᖁᓪᓗᒍ. 
ᑭᓯᐊᓂᓕ, ᖃᐅᔨᒪᑦᑎᐊᕆᐊᖃᕐᒥᔪᓯ ᐅᖃᐅᓯᖃᕐᓂᖅ ᖁᓄᔪᕐᓂᐊᖅᑕᐅᓂᕐᒥᒃ ᑭᓇᑐᐃᓐᓇᐅᑉ ᐃᓅᑉ 
ᑐᑭᑖᕈᑎᒋᓲᕆᒻᒪᒍ ᐱᔾᔪᑎᖃᓲᖑᓪᓗᓂ ᐊᒥᓱᓂᑦ, ᐊᒻᒪᓗ ᐃᓚᖏᑦ ᑕᐃᒪᐃᒍᒪᓲᖑᙱᑦᑐᑦ ᐊᔾᔨᒌᙱᑐᒡᒍᑎᓂᑦ 
ᐱᔾᔪᑎᖃᖅᑐᑎᒃ. ᐃᒫᒃ ᑐᑭᖃᙱᑦᑐᖅ ᓴᓪᓗᔪᒥᓂᐅᒻᒪᑕ ᖁᓄᔪᕐᓂᐊᖅᑕᐅᓂᒥᓂᖏᓐᓄᑦ ᐅᕝᕙᓘᓐᓃᑦ 
“ᐱᓪᓚᕆᑦᑐᒥᓂᐅᙱᑦᑐᖏᕐᓇ”. ᓕᓯ ᐅᖃᐅᓯᖃᕈᒪᓚᐅᙱᑉᐸᑦ ᖁᓄᔪᕐᓂᐊᖅᑕᐅᓂᖓᓂᒃ, ᓱᓕ ᓇᒻᒥᓂᖅ 
ᐃᒻᒥᓄᑦ ᓂᕈᐊᑦᑎᐊᑲᓴᑦᑐᖅ. 

3. ᔨᐊᔅᑯᒃ ᒥᐊᓕᒃᑯᒃ
ᐄ. ᒥᐊᓕ ᐊᖏᑦᑎᐊᖃᐅᑉᐸᑦ, ᖁᓄᔪᕐᓂᐊᕐᓂᐅᑲᓴᙱᑦᑐᖅ. ᑭᓯᐊᓂᓕ, ᐊᔪᐃᓐᓇᖅᑐᖃᖅᑎᓪᓗᒍ 
“ᐋᒡᒐ,”ᓚᓚᐅᖅᑎᓪᓗᒍ ᐅᖃᐅᓯᒃᑯᑦ ᐊᐅᓚᓂᖓᒍᓪᓗ, ᐃᑉᐱᒍᓱᑦᑎᐊᓂᐅᙱᒻᒪᑦ ᑯᔭᖃᑎᖃᕈᒪᓗᓂ. ᒥᐊᓕ 
ᐊᖏᑐᐃᓐᓇᓕᖅᑲᐅᓂᖓ ᐊᔪᐃᓐᓈᖑᓗᐊᒧᑦ, ᑖᓐᓇ ᐊᑐᖅᑲᐅᔭᖓ ᖁᓄᔪᕐᓂᐊᕐᓂᐅᕗᖅ.  

4. ᓇᐃᑦᑯᒃ ᐋᓐᑐᕆᐊᒃᑯᒃ
ᐋᒡᒐ. ᐊᖏᖅᑲᐅᖏᑦᑐᖅ. ᐱᔾᔪᑎᒋᓪᓗᒍ ᐋᓐᑐᕆᐊ 14ᖑᒻᒪᑦ ᐊᒻᒪᓗ ᓇᐃᑦ ᑕᓪᓕᒪᓂᑦ (5) ᐊᕐᕌᖑᓂᑦ 
ᐊᖏᔪᑦᑎᐅᓪᓗᓂ ᑖᔅᓱᒪᙵᑦ, ᐋᓐᑐᕆᐊ ᒪᓕᒐᖅᑎᒍᑦ ᐃᓱᒪᒋᓪᓗᒍ ᐊᖏᕐᓯᒪᒍᓐᓇᖏᑦᑐᖅ, ᖃᓄᑐᐃᓐᓇᖅ 
ᓂᓪᓕᕋᓗᐊᖅᑎᓪᓗᒍ ᓇᐃᑦᒧᑦ.

ᖃᓄᐃᓐᓂᐅᑲᓐᓂᕈᓐᓇᕐᒥᔪᖅ
1. ᑖᒧᓯᒃᑯᒃ ᔨᐊᓯᑲᒃᑯᒃ

ᑖᒧᓯᒃᑯᒃ ᔨᐊᓯᑲᒃᑯᒃ ᐃᓅᓱᑦᑐᓄᑦ ᐃᓕᓴᕕᒻᒧᑦ 
ᐃᓕᓐᓂᐊᕆᐊᕐᐸᑦᑑᒃ. ᑖᒪᓯ 14ᓂᑦ ᐅᑭᐅᖃᖅᑐᓂ, 
ᔨᐊᓯᑲᒥᓪᓗ ᐱᖃᓐᓈᖃᖅᑐᓂ, ᑖᓐᓇ 18ᓂᑦ 
ᐅᑭᐅᓕᒃ, ᐱᖓᓲᔪᖅᑐᓂᑦ (6) ᑕᖅᑭᓂᑦ. ᐃᑉᐸᔅᓵᓂ 
ᐅᖃᖃᑎᒌᓚᐅᕐᖓᑎᒃ ᐱᖃᓐᓈᕇᓐᓂᖏᓐᓂᒃ 
ᐱᕙᓪᓕᐊᑲᓐᓂᕈᒪᓕᕐᓂᕋᖅᑐᑎᒃ ᐊᒻᒪᓗ 
ᑐᑭᑖᕈᑎᖃᓚᐅᖅᑐᑎᒃ ᑲᑎᕈᓘᔭᖅᑐᖃᓕᖅᑲᑦ 
ᐹᑎᖅᑐᑎᓂᒃ ᐱᓇᓱᐊᕈᓯᐅᑉ ᓄᙳᐊᓂ, 
ᑯᔭᒋᐅᓛᕐᖓᑎᒃ ᓯᕗᓪᓕᕐᐹᑦᑎᐊᕐᒥ.  
ᐹᑎᖅᑐᓂᑦ, ᑖᒧᓯ ᐋᖓᔮᓕᕕᐅᑎᑦᑐᓂ 
ᐅᕐᕈᔮᖃᑦᑕᕕᐅᑎᓕᖅᑐᓂ ᓇᒧᑐᐃᓐᓇᖅ. ᔨᐊᓯᑲ 
ᓈᒻᒪᔅᓴᕈᓐᓃᕐᕙᓗᑦᑐᓂ ᑖᒪᓯᒧᑦ ᑕᑉᐸᐅᖓ 
ᖄᖅᑎᓕᐊᕈᑎᓪᓗᓂᐅᒃ. ᑕᑉᐸᐅᙵᓕᖅᑐᑎᒃ 
ᒪᒥᐊᓐᓂᕋᖅᑐᓂ ᑲᙳᓲᑎᓇᖅᑐᔅᓴᐅᓕᕋᒥ 
ᑖᔅᓱᒧᖓ ᐊᒻᒪᓗ ᒪᒥᐊᑦᑐᓂ ᐅᓐᓄᒃ 
ᐊᑐᕈᒪᓚᐅᖅᑕᖓᓂᒃ ᐊᑐᔾᔮᒍᓐᓃᕐᖓᑎᒃ ᑕᐃᒫᒃ 
ᐸᕐᓇᓯᒪᓚᐅᕋᓗᐊᖅᑎᓪᓗᒋᒃ ᐋᖓᔮᕕᐅᓕᕐᖓᑦ. 
ᐃᓪᓗᕈᓯᕐᒨᑐᐊᕐᖓᑎᒃ, ᔨᐊᓯᑲ ᑖᒪᓯᒥᒃ 
ᑯᔭᖃᑎᖃᕈᒪᕕᐅᑎᓕᖅᑐᓂ. ᐊᒥᓱᐊᖅᑎᖅᑐᓂ 
“ᐋᒡᒐ”ᓚᖃᑦᑕᕋᓗᐊᖅᑐᓂ, ᔨᐊᓯᑲ ᐅᖃᖅᑐᓂ 
ᐊᕕᑦᑎᓂᐊᕐᓂᕋᖅᑐᓂ ᑖᔅᓱᒥᖓ ᐊᒻᒪᓗ 
ᐅᖃᐅᑎᓛᕐᖓᒋᒡᒎᖅ ᓴᓪᓗᔾᔪᑎᒋᓗᓂᐅᒃ 
ᐊᖏᙱᑐᐊᖅᑲᑦ ᑯᔭᒍᒪᑎᓪᓗᒍ. 
ᑖᒧᓯ ᐊᖏᓚᕿᓯᓪᓗᓂ ᓯᕗᓪᓕᕐᐹᒥᓗ 
ᑯᔭᖃᑎᖃᕆᐅᖅᑐᓂ. 
ᑖᓐᓇ ᐊᖏᕐᓂᐅᕚ? ᓱᒻᒪᑦ ᐊᒻᒪᓗ ᓱᒻᒪᑦ 
ᐊᖏᕐᓂᐅᖏᓪᓚᖅ?

ᖃᓄᐃᓐᓂᐅᑲᓐᓂᕈᓐᓇᕐᒥᔪᒧᑦ ᑭᐅᔾᔪᑏᑦ
ᐋᒡᒐ. ᐊᖏᖅᑲᐅᖏᑦᑐᖅ ᐊᒥᓲᓪᓗᑎᒃ ᐱᔾᔪᑕᐅᔪᑦ. ᓯᕗᓪᓕᕐᒥ, 
ᐊᖏᖃᑎᒌᓚᐅᕋᓗᐊᖅᑎᓪᓗᒋᒃ ᑯᔭᓐᓂᐊᓂᕋᖅᑐᑎᒃ, 
ᑖᒪᓯ ᖁᔭᓈᓯᖅᑲᐅᒻᒪᑦ ᐋᒡᒑᖅᑐᓂᓗ. ᑐᖏᓕᐊᓂᓗ, ᑖᒧᓯ 
ᐋᖓᔮᖅᑲᐅᒻᒪᑦ, ᑕᐃᒪᐃᒻᒪᓪᓗ ᒪᓕᒐᖅᑎᑦ ᐃᓱᒪᒋᓪᓗᒍ 
ᐊᖏᕈᓐᓇᕋᔭᙱᑦᑐᖅ ᑯᔭᖃᑎᖃᕈᒪᓂᕐᒧᑦ ᔨᐊᓯᑲᒥᒃ. 
ᑭᖑᓪᓕᕐᐹᒥ, ᑖᒧᓯ ᐊᖏᓯᑐᐃᓐᓇᖃᐅᒻᒪᑦ ᑯᔭᒍᒪᑎᓪᓗᒍ 
ᔨᐊᓯᑲ ᓯᕘᕋᓵᕆᖅᑲᐅᒻᒪᑦ ᐊᕕᑦᑎᓂᐊᕐᓂᕋᖅᑐᓂ 
ᓴᓪᓗᔾᔪᑎᒋᓛᕐᓂᐊᕐᓂᕋᖅᑐᓂᐅᓪᓗ ᐱᖃᑎᖏᓐᓄᑦ, ᑖᓐᓇ 
ᐃᒫᒃ ᑐᑭᓕᒃ ᐱᔪᒪᑎᓐᓇᒍ ᐊᖏᖅᑎᒐᓱᐊᒡᒐᖃᐅᒻᒪᒍ.  

ᐅᑭᐅᑦ ᐊᖏᕐᓯᒪᓂᕐᒧᑦ

ᐱᒻᒪᕆᐅᕗᖅ ᖃᐅᔨᒪᔭᐅᔭᕆᐊᖃᕐᓂᖓ ᐊᖏᕐᓯᒪᓂᖅ ᐊᔾᔨᒌᙱᑦᑑᔪᓐᓇᕐᖓᑦ ᐊᒥᓱᑦ ᐱᔾᔪᑕᐅᓲᖑᓪᓗᑎᒃ, ᒪᑯᐊ: ᑖᒃᑯᐊ 
ᑭᒃᑯᑐᐃᓐᓇᐃᑦ ᑕᑎᒋᔭᐅᖃᑦᑕᑎᓪᓗᒋᑦ ᐅᕝᕙᓘᓐᓃᑦ ᐸᐸᑦᑎᔨᐅᑎᓪᓗᒋᑦ ᑖᒃᑯᓇᓂ ᓇᓪᓕᐊᓐᓂᒃ; ᑖᒃᑯᐊ ᓇᓪᓕᐊᒃ 
ᑐᙵᕕᖃᖅᑎᓪᓗᒋᑦ ᓇᓪᓕᐊᓐᓂᑐᐃᓐᓇᖅ; ᐅᕝᕙᓘᓐᓃᑦ ᐊᐃᑉᐹᕇᓐᓂᖓᑦ ᑖᒃᑯᐊ ᐊᑐᓂᑦ ᐊᐃᑉᐹᓂᒃ ᐱᑦᑎᐊᖃᑦᑕᑎᓐᓇᒍ 
ᐊᖏᖅᑕᐅᒍᒪᓗᐊᒧᑦ. 

ᖃᓄᖅ ᒪᓕᒐᖃᖅᑲ

 ● ᒪᕐᕉᒃ ᓱᕈᓰᒃ ᐅᑭᐅᖃᕐᓗᑎᒃ 12 ᑐᖔᓂ, 
ᐱᕋᔭᓐᓂᐅᖏᑦᑐᖅ ᑯᔭᖃᑎᒌᑉᐸᑎᒃ. 
ᑭᓯᐊᓂᓕ, ᓱᕈᓯᖅ ᐅᑭᐅᓕᒃ 12 ᑐᖔᓂ 
ᐊᖏᕐᓯᒪᔪᓐᓇᖏᑦᑐᖅ ᑯᔭᖃᑎᖃᕈᓐᓇᓂᕐᒧᑦ 
ᑭᓇᑐᐃᓐᓇᕐᒥᒃ ᐊᓯᐊᓂᒃ ᐊᖏᔪᑦᑎᕐᒥᒃ. 

 ● ᓱᕈᓯᖅ 12ᓂᑦ ᐅᑭᐅᖃᖅᑲᑦ 13ᓂᓪᓘᓐᓃᑦ, 
ᐊᖏᕈᓐᓇᖅᑐᑦ ᑯᔭᖃᑎᖃᕈᓐᓇᓂᕐᒧᑦ 
ᐅᑭᐅᓕᒻᒧᑦ ᒪᕐᕉᓐᓂᒃ (2) ᐊᕐᕌᒎᓐᓂᒃ 
ᓄᑲᖅᑎᕐᒧᑦ. 

 ● ᓱᕈᓯᖅ 14ᓂᒃ 15ᓂᓪᓗᑭᐊᖅ ᐅᑭᐅᓕᒃ, 
ᐊᖏᕐᓯᒪᔪᓐᓇᖅᑐᑦ ᑯᔭᖃᑎᖃᕐᓂᕐᒧᑦ 
ᑭᓇᑐᐃᓐᓇᕐᒥᒃ ᑕᓪᓕᒪᓂᒃ (5) ᐅᑭᐅᓂᑦ 
ᐊᖏᔪᖅᑎᕐᒧᑦ ᑖᔅᓱᒥᖓ. 

 ● ᓱᕈᓯᖅ 16ᓂᑦ 18ᓄᑦ ᐅᑭᐅᖃᖅᑲᑦ, 
ᐊᖏᕐᓯᒪᔪᓐᓇᖅᑐᑦ ᑯᔭᖃᑎᖃᕐᓂᕐᒧᑦ 
ᑭᓇᑐᐃᓐᓇᕐᒥᒃ ᑕᓪᓕᒪᑦ (5) ᐊᕐᕌᒍᑦ ᐅᖓᑖᓂ 
ᐊᖏᔪᖅᑎᕐᒥᒃ ᑖᔅᓱᒥᖓ. 

 ● ᑭᓇᑐᐃᓐᓇᓕᒫᖅ ᓱᕈᓯᖅ ᐊᖏᕐᓯᒪᔪᓐᓇᖏᑦᑐᖅ 
ᑯᔭᖃᑎᖃᕐᓂᐊᓂᕐᒧᑦ ᑭᓇᑐᐃᓐᓇᕐᒥᒃ 
ᐸᐸᑦᑎᔨᒋᕙᑦᑕᖓᓂᒃ, ᖃᑦᑎᑐᐃᓐᓇᕐᓂᑦ 
ᐅᑭᐅᓂᑦ ᐊᔾᔨᒌᙱᓐᓂᖃᕋᓗᐊᖅᑲᑎᒃ. 

ᑭᓱ ᒪᓕᒐᖅᑎᒍᑦ ᓈᒻᒪᖏᓪᓚᖅ

 ● ᑭᓇᑐᐃᓐᓇᖅ ᑯᔭᖃᑎᖃᓚᕿᑉᐸᑦ ᑖᓐᓇ 
ᐊᐃᑉᐹ ᓯᕘᕋᓵᕆᓂᖓᓄᑦ ᐅᕝᕙᓘᓐᓃᑦ 
ᐱᓇᓱᐊᒡᒐᕐᓂᖓᓄᑦ ᑖᔅᓱᒥᖓ. 

 ● ᑭᓇᑐᐃᓐᓇᖅ ᐊᖏᕐᓯᒪᔪᓐᓇᕆᐊᔅᓴᖅ 
ᐅᔾᔨᕈᓱᑦᑎᓐᓇᒍ ᐋᖓᔮᓗᐊᕐᓂᖓᓄᑦ, ᑎᒥᒃᑯᑦ 
ᐊᔪᕈᑎᖃᕐᓂᖓᓄᑦ, ᐊᓯᐊᓂᓪᓘᓐᓃᑦ

 ● ᑭᓇᑐᐃᓐᓇᖅ ᑯᔭᖃᑎᖃᖅᑲᑦ ᐊᓯᐊᓂᒃ 
“ᐊᖏᖅᑐᖃᖅᑲᐅᓂᖓᓄᑦ” ᑖᓐᓇ ᐱᔾᔪᑎᒋᓪᓗᒍ 
(ᓲᕐᓗ ᐃᒫᒃ ᐃᓚᒋᔭᐃᑦ ᐱᖃᑏᓪᓘᓐᓃᑦ 
ᐊᖏᖅᑲᑦ ᐃᕝᕕᒎᖅ ᑯᔭᖃᑎᖃᕐᓂᐊᕋᕕᑦ.) 

 ● ᑭᓇᑐᐃᓐᓇᖅ ᑯᔭᖃᑎᖃᖅᑲᑦ ᑖᓐᓇ ᐊᐃᑉᐹ 
ᓴᓪᓗᖅᑲᐅᓂᖓᓄᑦ (ᓲᕐᓗ ᐃᒫᒃ ᑖᓐᓇ 
ᐊᐃᑉᐹ 15ᓂᒃ ᐅᑭᐅᖃᖅᑐᓂ ᐊᒻᒪᓗ ᐊᐃᑉᐹ 
ᓴᓪᓗᓪᓗᓂ ᐅᑭᐅᖏᑕ ᒥᔅᓴᓄᑦ 19ᖑᓂᕋᖅᑐᓂ 
ᓱᓇᐅᕝᕙᓕ 24ᓂᒃ ᐅᑭᐅᖃᖅᑐᓂ.) 

 ● ᑭᓇᑐᐃᓐᓇᖅ ᑯᔭᖃᑎᖃᖅᑲᑦ 
ᐱᔾᔪᑎᒋᓪᓗᒍ ᑖᓐᓇ ᐊᐃᑉᐹ 
ᐊᑐᖅᑎᓪᓗᒍ ᐱᔪᓐᓇᐅᑎᖃᕐᓂᖓᓂᒃ, 
ᑕᑎᒋᔭᐅᔪᓐᓇᕐᓂᖓᓂᒃ, ᐅᕝᕙᓘᓐᓃᑦ 
ᐸᐸᑦᑎᔨᐅᓂᖓᓂᒃ ᑖᔅᓱᒧᖓ ᑯᔭᖃᑎᖃᕈᒪᒧᑦ 
(ᓲᕐᓗ ᒪᑯᐊ ᐱᙳᐊᖅᑐᓕᕆᓂᕐᒧᑦ ᐃᑲᔪᖅᑎ, 
ᐃᓕᓴᐃᔨ, ᕿᑐᕐᖓᓕᒃ, ᐅᑉᐱᖅᑐᓄᑦ ᓯᕗᓕᖅᑎ, 
ᐊᓯᖏᓪᓗ)

 ● ᑭᓇᑐᐃᓐᓇᖅ ᐋᒡᒑᑎᓪᓗᒍ ᐅᖃᐅᓯᒃᑯᑦ 
ᐊᐅᓚᔾᔪᓯᖓᒍᓪᓘᓐᓃᑦ (ᑎᒥᒃᑯᑦ), 
ᓇᓪᓕᐊᓐᓂᑐᐃᓐᓇᖅ ᓯᕗᕐᖓᒍᑦ ᐅᕝᕙᓘᓐᓃᑦ 
ᑯᔭᑦᑎᓪᓗᒋᒃ (ᓲᕐᓗ ᐃᒫᒃ ᐅᖃᖅᑐᓂ ᐋᒡᒐ, 
ᐊᔭᑦᑐᓂᐅᒃ ᐊᕗᙵᕆᐊᖅᑎᑦᑐᒍ, ᐊᓯᖏᓪᓗ)

ᑕᒪᕐᒥᒃ ᑲᑎᒻᒪᔪᑦ ᐅᖃᖃᑎᒌᓪᓗᑎᒃ 
ᐊᐱᖅᓱᖅᑐᖃᕐᓗᓂ

 ● ᐊᐱᕆᓗᒋᑦ ᐃᓅᓱᑦᑐᐃᑦ ᓇᓗᓇᐃᕐᓯᖁᓗᒋᑦ ᑎᒥᒃᑯᑦ 
ᐋᓐᓂᕐᓯᓂᖅ ᖃᓄᖅ ᑐᑭᖃᕐᒪᖔᖅ.
 ● ᑎᒥᒃᑯᑦ ᐋᓐᓂᖅᑎᕆᓂᖅ: ᑭᓇᑐᐃᓐᓇᖅ 

ᑎᒥᒃᑯᑦ ᐃᓕᓐᓂᒃ ᖃᓄᐃᓕᔅᓯᑉᐸᑦ 
ᐋᓐᓂᖅᑕᐅᓗᑎᑦ ᐅᕝᕙᓘᓐᓃᑦ 
ᐊᑦᑕᓇᖅᑐᒦᑎᑕᐅᓕᕐᓗᑎᑦ. ᒪᑯᐊᖑᔪᓐᓇᖅᑐᑦ 
ᐳᔾᔪᔅᓯᓂᖅ, ᐊᔭᔅᓯᓂᖅ/ᐱᖑᓯᓂᖅ, ᑎᒍᓯᓂᖅ, 
ᐸᑎᔅᓯᓂᖅ, ᐋᓐᓂᕐᓯᓂᖅ, ᓈᑦᑎᑦᑎᓂᖅ, 
ᕿᒥᓴᐃᓂᖅ, ᐆᑎᑦᑎᓂᖅ, ᐱᒋᐊᕐᓯᓂᖅ

 ● ᓱᒋᐅᓯᔭᕈᑎᒥᒃ ᐊᑐᖅᑐᓂ, 
ᐊᓯᖏᓐᓂᓪᓗ. ᑎᒥᒃᑯᑦ ᐋᓐᓂᖅᑎᕆᓂᖅ 
ᐱᕋᔭᓐᓂᐅᖏᓐᓇᓲᖅ ᐊᒻᒪᓗ 
ᐅᖃᐅᓯᐅᔪᓐᓇᖅᑐᓂ ᐸᓖᓯᒃᑯᓐᓄᑦ.

 ● ᖃᓄᐃᓕᐅᖅᑐᓂᑦ ᑕᑯᕕᑦ ᑕᕝᕙᓂ ᑕᕐᕆᔮᔅᓴᒥ 
ᐊᑲᐅᒍᓐᓃᕈᑎᒋᓪᓗᒍ?

 ● ᖃᓄᐃᓕᐅᕐᓂᐊᖅᑐᒋᕕᒋᑦ ᑕᕝᕙᓂ ᑕᐃᒫᒃ 
ᐃᓅᓯᖃᙳᐊᕋᑖᖅᑐᑦ ᑕᕐᕆᔮᔅᓴᖅ ᐱᔭᕇᖅᑲᑦ? 
ᖃᐅᑉᐸᒃᑭᐊᕐᖓᐃ, ᐱᓇᓱᐊᕈᓯᐅᓛᖅᑐᒥᓘᓐᓃᑦ, 
ᑕᖅᑭᐅᓛᖅᑐᒥᓘᓐᓃᑦ ᖃᓄᐃᑦᑕᕋᔭᖅᑲᑭᐊᕐᖓᐃ 
ᐋᓐᓂᖅᑎᕆᕙᑦᑐᖅ ᐊᐃᑉᐹ?

 ● ᓂᙵᐅᔾᔨᒃᑲᓐᓂᕋᔭᖅᑑᔮᖅᑲ? ᓇᓗᓇᐃᕐᓯᒋᑦ ᑎᒥᒃᑯᑦ 
ᐋᓐᓂᕐᓯᖃᑦᑕᕐᓂᖅ ᐊᑐᖅᑕᐅᓕᖅᑭᑦᑖᓲᖑᒻᒪᑦ− 
ᑖᓐᓇ ᑕᐃᓲᕗᑦ ᐃᒫᒃ ᐱᐅᓯᕆᔭᐅᓪᓗᓂ 
ᐊᑐᖅᑕᐅᓕᖅᑭᑦᑖᓲᖅ ᓂᙵᐅᔾᔨᖃᑦᑕᕐᓂᖅ. 
ᐊᑐᖅᑕᐅᓕᖅᑭᑦᑖᓲᖅ ᑎᓴᒪᐅᓕᖅᑲᖓᓲᖅ 
(ᐅᑎᕐᕕᒋᓗᒍ ᑕᐃᓐᓇ “ᐱᐅᓯᕆᔭᐅᓲᑦ 
ᐋᓐᓂᖅᑎᕆᖃᑦᑕᓂᕐᒧᑦ” ᐊᔾᔨᐅᖅᑲᐅᔪᖅ 
ᑐᓂᖅᑲᐃᔭᐃᑦ ᐃᓅᓱᑦᑐᓄᑦ ᐅᐊᑦᑎᐊᕉᖅᑲᐅᔪᖅ):

 ◊ ᐃᑉᐱᓇᕐᓯᕙᓪᓕᐊᓗᓂ ᕿᓄᙵᐸᓪᓕᐊᓂᖓ
 ◊ ᓂᙵᐅᒪᓕᕐᓗᓂ
 ◊ ᐱᑦᑎᐊᙳᐊᑲᐃᓐᓇᓕᕐᓗᓂ
 ◊ ᓇᓗᓕᐅᖅᑲᓕᕐᓗᓂ

 ● ᐱᖃᑎᒋᔭᐅᓐᓂᕈᕕᑦ ᑖᒃᑯᓄᖓ ᓇᓪᓕᐊᓐᓄᑐᐃᓐᓇᖅ 
ᑕᕝᕙᓂ ᑕᑯᓐᓈᕋᑖᖅᑕᓯᓐᓂ, ᖃᓄᖅ 
ᐅᖃᐅᑎᒋᐊᕋᔭᖅᑭᒋᒃ ᖃᓄᐃᓕᐅᖁᓕᒋᒃ?

ᐊᕕᑦᑐᕐᓯᒪᓗᑎᒃ ᐊᒥᓲᙱᓪᓗᑎᒃ ᐅᖃᖃᑎᒌᓪᓗᑎᒃ 
ᐊᐱᕐᓱᕐᓗᑎᒃ

 ● ᑭᓱᒥᒃ ᐱᔾᔪᑎᖃᕐᓗᓂ ᑭᓇᑐᐃᓐᓇᖅ 
ᖃᓄᐃᓕᐅᕈᓐᓇᖅᑲ ᐱᓂᐊᕐᓂᒃᑯᑦ? 
ᓇᓗᓇᐃᕐᓯᓗᑎᑦ ᖃᓄᓕᒫᖅ ᐱᓂᕐᓗᑦᑕᐅᔪᖅ 
ᑎᒥᒃᑯᑦ ᐋᓐᓂᑎᖅᑕᐅᔭᕆᐊᖃᙱᑦᑐᖅ, 
ᐱᑦᑎᐊᓂᙱᒃᑲᓗᐊᖅᑲᑦ ᐋᒡᒐᓘᓐᓃᑦ. 

 ● ᖃᓄᖅ ᐊᑯᓂ ᐊᑑᑎᕕᐅᓯᒪᔪᓐᓇᖅᑲ ᑎᒥᒃᑯᑦ 
ᐋᓐᓂᑎᖅᑕᐅᓯᒪᔪᖅ? ᐱᑦᑎᐊᖃᑦᑕᖏᑦᑐᒧᑦ? 

 ● ᓱᒻᒪᑦ ᐱᔭᕆᐊᑐᒍᓐᓇᖅᑲ ᕿᒪᐃᓇᓱᓪᓗᓂ 
ᑎᒥᒃᑯᑦ ᐋᓐᓂᖅᑎᕆᓲᒥᑦ ᐊᐃᑉᐸᕐᒥᒃ? ᑭᓱᑦ 
ᐱᔭᕆᐊᑐᒍᓐᓇᖅᑲᑦ ᕿᒪᐃᓇᓱᓪᓗᓂ ᑭᓇᑐᐃᓐᓇᕐᒧᑦ?

“ᓇᓪᓕᐊᓐᓂᖅ ᓂᙵᐅᔾᔨᔪᖃᕐᐸᑦᑐᓂ” ᑕᕐᕆᔮᔅᓴᖅ 1 − ᐊᐃᑉᐸᕇᑦᑎᐊᖏᓐᓂᖅ

ᖃᓄᐃᑦᑑᒻᒪᖔᖅ:
ᑖᓐᓇ ᑕᕐᕆᔮᔅᓴᖅ ᐱᔾᔪᑎᓕᒃ 
ᓂᖓᖅᑐᖃᖃᑦᑕᓲᖑᒻᒪᑦ ᐊᐃᑉᐸᕇᑦᑐᓂᑦ ᑖᓐᓇ 
ᐊᐃᑉᐹ ᐊᑐᖃᑦᑕᑎᓪᓗᒍ ᐱᔪᓐᓇᕐᓂᖓᓂᒃ 
ᐊᐅᓚᑦᑎᓂᕐᒥᓪᓘᓐᓃᑦ ᓈᒻᒪᖏᑦᑐᒥᒃ. 
ᐱᔾᔪᑕᐅᔪᑦ:

 - ᐃᑲᔪᕈᒪᓪᓗᒋᑦ ᐃᓅᓱᑦᑐᐃᑦ ᑐᑭᓯᓯᒪᓂᕐᒥᒃ 
ᐊᐃᑉᐸᕇᓐᓂᕐᒥᒃ ᓂᖓᖅᑐᖃᓲᖑᓂᖓᓂᒃ 
ᐃᓅᓱᑦᑐᐃᑦ ᐊᐃᑉᐸᕇᓐᓂᖏᓐᓂ

 - ᑐᑭᓯᓯᒪᖁᓪᓗᒋᑦ ᖃᓄᓕᒫᖅ 
ᐱᑦᑎᐊᖃᑦᑕᖏᓐᓂᖅ ᓈᒻᒪᖏᒻᒪᑦ (ᓲᕐᓗ 
ᐃᒫᒃ ᐊᓯᓐᓂᐊᖃᑦᑕᕐᓂᖅ, ᐃᒥᐊᓗᒃ, 
ᐊᓯᖏᓪᓗ)

 - ᑐᑭᓯᓯᒪᖁᓪᓗᒋᑦ ᓯᓐᓇᓂᖅ ᖃᓄᖅ 
ᑐᑭᖃᕐᒪᖔᖅ

ᐊᑐᖅᑕᐅᔪᑦ:
ᑕᕐᕆᔮᔅᓴᖅ “ᓇᓪᓕᐊᓐᓂᖅ ᓂᖓᖅᑐᖃᕐᐸᑦᑐᓂ 
#1 – ᐊᐃᑉᐸᕇᑦᑎᐊᖏᓐᓂᖅ
ᓇᓗᓇᐃᕐᓯᒋᐊᕈᑦ:
ᓇᓗᓇᐃᕐᓗᒍ ᑕᕐᕆᔮᔅᓴᖅ ᐃᒫᒃ:
ᑕᕝᕙᓂ ᑕᕐᕆᔮᔅᓴᒥ, ᑕᑯᓂᐊᖅᑐᓯ ᒦᑲ 
ᐃᓪᓗᕈᓯᖓᓃᑦᑐᖅ. ᐸᕐᓇᑦᑐᖅ ᐱᖃᑎᒥᓂᒃ 
ᑕᑯᔭᖅᑐᕐᓂᐅᓴᓪᓗᓂ ᐊᑯᓂ ᑕᑯᓇᓵᖅᑕᖓᓂᒃ. 
ᐊᑕᔪᕐᓯᒪᓪᓗᓂ ᐱᐅᔪᒥᒃ ᐱᐅᓴᖅᑐᓂᓗ. 
ᓄᐊ, ᐱᖃᓐᓈᖓ, ᐊᓯᐊᓂᒃ ᐊᑎᓯᖁᓪᓗᓂᐅᒃ. 
ᐊᖏᕋᓂ, ᑕᓕᖓᒍᑦ ᑎᒍᓪᓗᓂᐅᒃ 
ᓂᙵᐅᔾᔨᓯᓪᓗᓂ.  

            ᑕᕐᕆᔭᖅᑕᐅᑎᓪᓗᒍ ᑕᕐᕆᔮᔅᓴᖅ

“ᓇᓪᓕᓐᓂᖅ ᓂᙵᐅᔾᔨᔪᖃᖃᑦᑕᖏᑦᑐᒥ” ᑕᕐᕆᔮᔅᓴᖅ 2 − ᐊᐃᑉᐸᕇᑦᑎᐊᕐᓂᖅ

ᑕᒪᕐᒥᒃ ᐅᖃᖃᑎᒌᒍᑎᖃᕐᓗᑎᒃ ᐊᐱᕐᓱᕐᓗᑎᒃ
 ● ᖃᐅᔨᕋᑖᖅᑮᑦ “ᐅᔾᔨᕐᓇᖅᑐᓂᑦ−

ᐃᓱᒫᓗᓇᕈᓐᓇᖅᑐᓂᑦ” − ᐱᐅᓯᕆᔭᐅᕋᑖᖅᑐᓂᑦ 
ᑕᕐᕆᔮᔅᓴᒥ?

 ● ᖃᓄᖅ ᒫᒃ ᓇᓗᓇᐃᕐᓯᑦᑎᐊᓂᕐᓴᐅᒐᔭᖅᑲᐅᕙ 
ᐃᑉᐱᒋᔭᖏᓐᓂᒃ?

 ● ᖃᓄᖅ ᐱᐅᔪᓂᑦ ᐱᐅᓯᖃᖅᑲᐅᕙ ᓖᓴ 
ᐅᕝᕙᓘᓐᓃᑦ ᒫᒃ?

ᐊᕕᑦᑐᕐᓯᒪᓗᑎᒃ ᐊᒥᓲᙱᓪᓗᑎᒃ 
ᐅᖃᖃᑎᒌᓪᓗᑎᒃ ᐊᐱᕐᓱᕐᓗᑎᒃ

 ● ᐃᓚᖓᓂ ᓯᓐᓇᔪᖃᖃᑦᑕᑎᓪᓗᒍ ᐊᐃᑉᐸᕇᓐᓂᕐᒥ 
ᖃᓄᐃᙱᓚᖅ?

 ● ᖃᓄᖅ ᐋᖅᑭᔅᓲᑕᐅᓂᐊᖅᑐᓂᑦ ᐊᑐᕐᕕᔅᓴᐅᕙ 
ᑐᑭᓯᐅᒪᖁᓪᓗᒍ ᐊᐃᑉᐸᐃ ᓯᓐᓇᓂᕐᒥᒃ 
ᐃᑉᐱᒍᓱᒃᑲᕕᑦ?

 ● ᖃᓄᖅ ᑕᑯᑎᒍᓐᓇᖅᑭᐅᒃ ᐊᐃᑉᐸᐃᑦ 
ᐃᑲᔪᕐᓯᖃᑦᑕᕋᕕᐅᒃ ᐃᓚᐅᕕᒋᔪᒪᕙᑦᑕᖏᓐᓂᒃ 
ᐊᒻᒪᓗ ᐃᓅᓯᕆᕙᑦᑕᖓᓂ ᓯᓚᑖᒍᑦ 
ᐊᐃᑉᐸᕇᓐᓂᓯ? ᓱᒻᒪᑦ ᑖᓐᓇ ᐱᒻᒪᕆᐅᕙ?

 ● ᑕᕝᕙᓂ ᐆᑦᑑᑕᐅᔪᒥ, ᐊᐃᑉᐸᕇᒃ 
ᐋᖅᑭᓯᒪᔾᔪᑎᒋᓂᐊᖅᑕᖏᓐᓂᒃ 
ᐅᖃᖃᑎᒌᒍᓐᓇᕋᑖᖅᑑᒃ ᐱᔾᔪᑎᒋᓪᓗᒍ 
ᑕᒪᒃᑭᖅᑐᑎᒃ ᐃᑲᔪᖅᑎᒌᕋᑖᕐᖓᑎᒃ. 
ᑕᐃᒪᐃᑦᑑᖏᓐᓇᖃᑦᑕᖏᒻᒥᔪᖅ. 
ᖃᓄᐃᒃᑲᔭᖅᑲᐅᕙᓪᓕ ᓇᓪᓕᐊᑐᐃᓐᓇᖅ 
ᓈᒻᒪᖏᑦᑐᒥᒃ, ᐅᕝᕙᓘᓐᓃᑦ ᑎᒥᒃᑯᑦ ᐋᓐᓂᕐᓯᓗᓂ 
ᐱᓂᐊᕐᓂᖃᖅᑲᐅᑉᐸᑦ? ᖃᓄᐃᓕᐅᕐᕕᔅᓴᐅᕙ 
ᑲᒪᒋᔭᖃᕐᓂᐊᕐᓗᓂ ᑕᐃᒪᐃᑦᑐᖃᖅᑎᓪᓗᒍ?

ᖃᓄᐃᑦᑑᒻᒪᖔᖅ:
ᑖᓐᓇ ᑕᕐᕆᔮᔅᓴᖅ ᓇᓗᓇᐃᕐᓯᔪᖅ ᖃᓄᓕᒫᖅ 
ᐊᑐᕋᔅᓴᖅᑕᖃᐃᓐᓇᓲᖑᒻᒪᑦ ᓄᖅᑲᑎᑦᑎᔾᔪᑎᔅᓴᒥᒃ 
ᓂᙵᐅᒪᓂᐊᖅᑲᐅᔫᒐᓗᐊᒥᒃ ᑎᒥᒃᑯᑦ 
ᐋᓐᓂᖅᑎᕆᔪᖃᕐᓂᐅᓴᒍᓐᓃᕐᓗᓂ. 
ᐱᔾᔪᑕᐅᔪᑦ:

 - ᑕᑯᑎᑦᑎᓂᐊᕋᑦᑕ ᐱᐅᔪᓂᑦ 
ᐊᑐᕋᔅᓴᖅᑕᖃᕐᓂᖓᓂᒃ 
ᐅᖃᖃᑎᒌᒍᑎᖃᕐᓂᕐᒧᑦ ᓯᓐᓇᓂᐅᑉ 
ᒥᔅᓵᓄᑦ

 - ᑕᑯᑎᑦᑎᓂᐊᕋᑦᑕ ᖃᓄᖅ 
ᐋᖅᑮᕕᔅᓴᐅᒻᒪᖔᖅ 
ᖃᓄᐃᓕᐅᖅᑐᖃᓯᑎᓪᓗᒍ 
ᓂᙵᐅᔾᔨᔪᖃᙱᓪᓗᓂ; 
ᓂᙵᐅᔾᔨᓂᖅ ᐊᑐᕋᔅᓴᑑᕙᙱᒻᒪᑦ

ᐊᑐᖅᑕᐅᔪᑦ: 
ᑕᕐᕆᔮᔅᓴᖅ “ᓇᓪᓕᐊᓐᓂᖅ 
ᓂᙵᐅᔾᔨᔪᖃᖃᑦᑕᖏᑦᑐᒥ #2” − 
ᐊᐃᑉᐸᕇᑦᑎᐊᕐᓂᖅ
ᓇᓗᓇᐃᕐᓯᒋᐊᕈᑦ:
ᓇᓗᓇᐃᕐᓗᒍ ᑕᕐᕆᔮᔅᓴᖅ ᐃᒫᒃ:
ᑕᕐᕆᔮᔅᓴᒥ, ᑕᑯᓂᐊᖅᑕᐃᑦ ᓖᓴ 
ᐃᓪᓗᕈᓯᖓᓃᑦᑐᖅ. ᐊᓂᓂᐅᓴᓪᓗᓂ ᐱᖃᑎᒥᓂᒃ 
ᑕᑯᔭᖅᑐᓂᐊᕐᖓᑦ ᐊᑯᓂ ᑕᑯᓇᓵᖅᑕᖓᓂᒃ. 
ᒫᒃ, ᐱᖃᓐᓈᖓ, ᐸᓯᐅᕆᔪᖅ ᓴᓪᓗᓂᕋᐃᓪᓗᓂ 
ᓇᒧᙵᕐᒪᖔᖅ, ᐊᒻᒪᓗ ᐱᐅᒍᓐᓃᐸᓪᓕᐊᓪᓗᓂ. 
ᓖᓴ ᐃᖅᑲᐃᑎᑦᑎᔪᖅ ᑖᔅᓱᒥᖓ 
ᐊᐃᑉᐸᕇᓐᓂᖓᓂ ᑕᑎᒋᖃᑦᑕᐅᑎᒋᐊᖃᕐᖓᑎᒃ, 
ᐊᒻᒪᓗ ᒪᒥᐊᑦᑐᓂ ᑕᐃᒫᒃ ᒥᔅᓯᖃᙱᑦᑐᒥᒃ 
ᐃᓱᒪᖃᕋᑖᒥ ᒥᔅᓯᖃᙱᑦᑐᓕᕋᑖᕐᖓᓪᓗ. 

            ᑕᕐᕆᔭᖅᑕᐅᑎᓪᓗᒍ ᑕᕐᕆᔮᔅᓴᖅ

ᑎᒥᒃᑯᑦ ᐋᓐᓂᖅᑎᕆᓂᐅᑉ ᒥᔅᓵᓄᑦ 
ᑐᑭᓯᓯᒪᔾᔪᑎᔅᓴᑦ
ᑐᑭᓯᓯᒪᔾᔪᑎᔅᓴᑦ ᓯᓐᓇᓂᐅᑉ ᒥᔅᓵᓄᑦ

 ● ᓯᓐᓇᓂᖅ ᓯᕗᓪᓕᕐᐹᒥ ᐅᔾᔨᕈᓲᑎᔅᓴᐅᓲᖅ 
ᐊᐃᑉᐸᕇᑦᑎᐊᖏᓐᓂᐅᓂᐊᖅᑑᑉ ᒥᔅᓵᓄᑦ.

 ● ᐱᒋᐊᕈᑎᖃᓲᖅ ᓇᓗᖅᑯᑎᓂᖓᓄᑦ, ᐊᒻᒪᓗ 
ᐃᓚᖃᕋᔪᓲᖅ ᒪᑯᓂᖓ ᐱᖁᑎᖃᖅᑐᒋᓂᖅ, 
ᓂᙵᐅᒪᓂᖅ, ᑲᖐᓱᐊᓂᖅ, ᐊᒻᒪᓗ 
ᐊᐅᓚᑦᑎᒍᒪᓂᕐᒥᒃ. 

 ● ᓯᓐᓇᓂᖅ ᑐᑭᓯᓯᒪᓱᒋᑎᓪᓗᒍ ᐅᕝᕙᓘᓐᓃᑦ 
ᓯᕘᕋᒍᑎᖃᖅᑎᓪᓗᒍ ᐊᐃᑉᐸᕇᓐᓂᖓᓂᒃ ᑕᒪᓐᓇ 
ᓯᕘᕋᒍᑕᐅᓯᓲᖅ ᐱᒃᑯᓇᕈᓐᓃᓂᐊᖅᑐᒋᓂᕐᒧᑦ, 
ᐃᑉᐱᓐᓂᑲᒻᒪᒍᑎᖃᕐᓂᕐᒧᑦ ᐃᓱᒪᒃᑯᑦ 
ᐱᒻᒪᕆᐅᓱᒋᓂᖓᓂᒃ, ᕿᒪᐃᓐᓇᖅᑕᐅᓂᐊᖅᑐᒋᓂᕐᒧᑦ, 
ᐅᕝᕙᓘᓐᓃᑦ ᐊᑦᑕᓇᙱᑦᑐᒦᓐᓂᖓᓂᒃ 
ᐃᑉᐱᒍᓱᒍᓐᓃᓂᐊᖅᑐᒋᓪᓗᓂ ᐅᕝᕙᓘᓐᓃᑦ 
ᐊᐅᓚᑦᑎᓂᖓᓂᒃ. 

 ● ᓯᓐᓇᔪᖅ ᐊᐃᑉᐸᕆᔭᐅᔪᖅ ᐅᑉᐱᕈᓱᒐᓂ ᐊᐃᑉᐹᓂᒃ, 
ᐊᒻᒪᓗ ᖃᓄᓕᒫᖅ ᓇᔫᑎᑎᑦᑕᐃᓕᒍᒪᓪᓗᓂ 
ᐊᐃᑉᐸᕇᓐᓂᖓᓄᑦ ᓱᕋᐃᒍᑕᐅᓂᐊᖅᑐᒋᔭᖓᓂᒃ 
ᐱᓪᓚᑦᑖᕐᒥᒃ ᐅᕝᕙᓘᓐᓃᑦ ᐃᓱᒪᒋᑐᐃᓐᓇᖅᑕᖓᒍᑦ. 

 ● • ᑭᓇᑐᐃᓐᓇᖅ ᐊᐅᓚᑦᑎᒍᒪᔪᖅ ᐊᐃᑉᐸᕐᒥᓂᒃ 
ᑕᑯᔅᓴᐅᑎᑦᑎᑐᐃᓐᓇᖏᒻᒪᑦ ᓯᕘᕋᒋᔭᖏᓐᓂᒃ, 
ᑭᓯᐊᓂᓕᑦᑕᐅᖅ ᓴᖅᑭᔮᖅᑎᑦᑎᔪᖅ 
ᐱᔪᓐᓇᕐᓂᖃᕈᒪᓂᕐᒥᒃ ᐊᐅᓚᑦᑎᒍᒪᓂᕐᒥᓪᓗ 
ᐊᐃᑉᐸᕇᓐᓂᖓᓂ.  

ᓯᓐᓇᓂᖅ ᓇᓗᓇᐃᒃᑯᑕᐅᙱᒻᒪᑦ ᓇᓪᓕᒍᓱᓐᓂᕐᒧᑦ 
ᐊᒻᒪᓗ ᐊᑐᖅᑕᐅᔪᓐᓇᖅᑐᓂ ᐊᐅᓚᑦᑎᒍᑕᐅᓇᓱᓪᓗᓂ. 
ᓯᓐᓇᓂᖅ ᐃᑉᐱᓐᓂᐊᒋᔭᐅᓲᖑᒻᒪᑦ ᐱᐅᓯᒃᑯᑦ, 
ᑭᓯᐊᓂ ᐅᕙᒍᑦ ᑲᒪᒋᔭᔅᓴᖃᕋᑦᑕ ᑖᓐᓇ ᐃᑉᐱᒋᓪᓗᒍ 
ᐊᓂᒍᖅᑎᒋᐊᖃᖅᑐᒍ. ᐱᐅᙱᒻᒪᑦ ᐊᐃᑉᐸᕗᑦ 
ᑲᒪᒋᔭᔅᓴᖃᖅᑎᓂᐊᕐᓗᒍ ᐅᕙᒍᑦ ᓯᓐᓇᓂᖓᓂᒃ. 

ᑎᒥᒃᑯᑦ ᐋᓐᓂᖅᑎᕆᖃᑦᑕᕐᓂᐅᑉ ᒥᔅᓵᓄᑦ ᓂᐱᑎᒐᕐᓂᑦ ᑎᑎᕋᕐᕕᔅᓴᓂᑦ 
ᐱᓕᕆᔾᔪᑎᖃᕐᓗᑎᒃ 
ᐊᕕᑦᑐᑎᓪᓗᒋᑦ ᐃᓅᓱᑦᑐᐃᑦ ᖃᑦᑏᓐᓇᒡᒍᑎᐅᓗᑎᒃ. ᐊᐱᕆᓗᒋᑦ ᐃᓱᒪᔅᓴᕐᓯᐅᖁᓗᒋᑦ ᑭᓱᒥᑦ 
ᐱᙱᔾᔪᑕᐅᓲᖑᒻᒪᖔᑕ ᐋᓐᓂᖅᑎᕆᖃᑦᑕᓂᕐᒧᑦ ᐊᒻᒪᓗ ᑎᑎᕋᕐᓗᒋᑦ ᐸᐃᑉᐹᕋᓛᓂᑦ ᓂᐱᑎᒐᕐᓂᑦ 

1. ᓄᐊᓪᓗᒋᑦ ᑎᑎᕋᖅᑕᐅᕋᑖᖅᑐᑦ ᐊᒻᒪᓗ ᐃᓅᓱᑦᑐᓄᑦ ᑲᑎᑕᐅᑎᓪᓗᒋᑦ ᐃᒫᒃ ᐋᖅᑭᓯᒪᓗᒋᑦ. 
a) ᑕᐃᒪᐃᓕᐅᓚᐅᙱᓐᓂᕋᖅᑐᖅ ᐋᓐᓂᖅᑎᕆᔪᒥᓂᐅᓪᓗᓂ
b) ᐱᐅᓯᕆᔭᐅᓲᑦ ᐸᓚᕐᓂᕋᖅᑐᒍ ᐱᓪᓗᐊᖑᓂᖓ ᐅᕝᕙᓘᓐᓃᑦ ᐊᑑᑎᓂᖓ 

ᖃᓄᐃᓕᖅᑲᐅᔭᖓᓄᑦ
c) ᐸᓯᐅᕆᔾᔪᑕᐅᓲᑦ ᐊᓯᐊᓂᒃ ᐱᔾᔪᑎᖃᕐᓂᕋᖅᑐᓂ ᐋᓐᓂᖅᑎᕆᓂᕐᒧᑦ
d) ᐸᓯᐅᕆᔾᔪᑕᐅᓲᑦ ᑭᓱᒥᒃ ᐊᓯᐊᓂᒃ ᐱᔾᔪᑎᖃᕐᓂᕋᖅᑐᓂ ᐋᓐᓂᖅᑎᕆᓂᕐᒧᑦ 
e) ᐊᓯᖏᑦ ᐱᔾᔪᑕᐅᓲᑦ

2. ᐅᖃᖃᑎᒌᒍᑎᒋᓗᓯᐅᒃ ᑭᐅᔾᔪᑕᐅᕙᕋᑖᖅᑐᑦ ᐱᓕᕆᐊᔅᓯᓐᓂ.

ᐱᓕᕆᐊᔅᓴᖅ

“ᓇᓪᓕᓐᓂᖅ ᐊᐅᓚᑦᑎᓂᖅᑕᖃᖅᑐᓂ” ᑕᕐᕆᔮᔅᓴᖅ 1 − ᐊᐃᑉᐸᕇᑦᑎᐊᖏᓐᓂᖅ

ᑕᒪᕐᒥᒃ ᐅᖃᖃᑎᒌᒍᑎᖃᕐᓗᑎᒃ ᐊᐱᕐᓱᕐᓗᑎᒃ
 ● ᐊᐱᕆᓗᒋᑦ ᐃᓅᓱᑦᑐᐃᑦ ᓇᓗᓇᐃᕐᓯᖁᓗᒋᑦ 

ᐃᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᕐᓂᐅᑉ ᒥᔅᓵᓄᑦ.

 ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᕐᓂᖅ: 
ᐱᐅᓯᕆᔭᐅᓲᖅ ᓱᕈᐃᕙᓪᓕᐊᒍᑕᐅᓲᖅ 
ᑭᓇᑐᐃᓐᓇᕐᒥᒃ ᓇᒻᒥᓂᖅ−
ᐊᑑᑎᖃᕐᓂᕐᒥᒃ ᐃᑉᐱᒍᓱᓐᓂᖓᓂᒃ ᐊᒻᒪᓗ 
ᒪᑭᑕᑦᑎᐊᕐᓂᖓᓂᒃ. ᐃᓚᖃᕈᓐᓇᖅᑐᖅ 
ᒪᑯᓂᖓ ᓂᓪᓕᐅᔾᔨᑲᒻᒪᖃᑦᑕᕐᓂᖅ, 
ᑕᓗᕈᒃᑯᓵᕆᓂᖅ, ᐋᓐᓂᕐᓯᓂᐊᕐᓂᕋᖃᑦᑕᕐᓂᖅ, 
ᐊᒻᒧᖅᑎᕆᖃᑦᑕᕐᓂᖅ, ᖃᐃᒐᓛᕐᕕᖃᖃᑦᑕᕐᓂᖅ, 
ᐊᒻᒪᓗ ᓯᓐᓇᔪᕐᔪᐊᕌᓘᖃᑦᑕᕐᓂᖅ. 

 ● ᖃᓄᖅ ᐃᓱᒪᒋᕕᓯᐅᒃ ᐅᕝᕙᓘᓐᓃᑦ ᖃᓄᖅ 
ᐃᑉᐱᓐᓂᐊᒋᕕᓯᐅᒃ ᖃᓄᐃᓐᓂᐅᙳᐊᕋᑖᖅᑐᖅ?

ᐊᕕᑦᑐᕐᓯᒪᓗᑎᒃ ᐊᒥᓲᙱᓪᓗᑎᒃ 
ᐅᖃᖃᑎᒌᓪᓗᑎᒃ ᐊᐱᕐᓱᕐᓗᑎᒃ

 ● ᖃᓄᖅ ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖅᑲ 
ᑕᕝᕙᓂ ᑕᑯᓐᓈᕋᑖᖅᑕᓯᓐᓂ? ᐃᑉᐱᓐᓂᐊᓂᖓᓄᑦ 
ᐱᑦᑎᐊᖏᕝᕕᖃᕐᓂᖅ ᐊᑐᖅᑕᐅᒐᔪᓲᖑᕙ 
ᐃᓅᓱᑦᑐᓄᑦ ᐱᖃᓐᓈᕇᑉᐸᑦᑐᓄᑦ? ᖃᓄᖅ 
ᐋᓐᓃᒍᑕᐅᕙᑉᐸ ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᕝᕕᖃᖃᑦᑕᕐᓂᖅ?

 ● ᓱᒻᒪᑦ ᑕᐃᒫᒃ ᐊᐅᓚᑦᑎᒍᒪᔪᖃᕈᓐᓇᖅᑲ 
ᐊᐃᑉᐸᕆᔭᐅᔪᒥᒃ? ᖃᓄᖅ ᐊᐅᓚᑦᑎᓂᖅᑕᖃᖅᑲ 
ᑕᕝᕙᓂ ᐊᐃᑉᐸᕇᓐᓂᕐᒥ? ᑖᒃᑯᐊ ᐊᐃᑉᐸᕇᓂᖓ 
ᓂᙵᐅᔾᔨᖃᑦᑕᓕᕈᑕᐅᓂᐊᖅᑑᔮᖅᑲ? ᓱᒻᒪᑦ?

 ● ᓱᒻᒪᒃᑭᐊᕐᖓᐃ ᑲᑎᒻᒪᐃᓇᑦᑕᖅᑲ? 
ᖃᓄᐃᓛᕐᓂᐊᖅᑐᒋᕕᒋᓪᓕ ᑖᒃᑯᐊ ᐱᖃᓐᓈᕇᒃ? 

 ● ᔨᒥᒃᑯᒃ ᓈᓚᒃᑯᒃ ᐱᖃᑎᒋᓐᓂᕈᕕᒋᒃ, ᖃᓄᖅ 
ᓂᓪᓕᐅᑎᒍᓐᓇᕋᔭᖅᑭᒋᒃ?

ᖃᓄᐃᑦᑑᒻᒪᖔᖅ:
ᐱᔾᔪᑎᓖᑦ ᑖᔅᓱᒧᖓ ᑕᕐᕆᔮᔅᓴᒧᑦ 
ᑐᑭᓯᐅᒪᖁᔨᓪᓗᑎᒃ ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᓐᓂᐅᓲᑦ ᐊᑐᖅᑕᐅᓪᓚᑦᑖᓲᖑᒻᒪᑕ, 
ᑭᓯᐊᓂ ᐊᑐᖅᑕᐅᙱᒍᓐᓇᕐᒥᔪᑦ, ᐊᔾᔨᒌᖃᑦᑕᖏᑦᑐᑦ 
ᐊᐃᑉᐸᕇᓐᓂᐅᔪᓂᑦ. 
ᐱᔾᔪᑕᐅᔪᑦ:

 - ᐅᔾᔨᕈᓱᓕᖁᓪᓗᒋᑦ ᑕᒪᑐᒥᖓ 
ᐊᑲᐅᙱᓕᐅᕈᑕᐅᕙᑦᑐᒥᒃ ᐃᓅᓱᑦᑐᐃᑦ.

 - ᑐᑭᓯᖁᓪᓗᒋᑦ ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᓐᓂᐅᕙᑦᑐᖅ 
ᑐᕌᕈᑕᐅᓲᖑᒻᒪᑦ ᐅᕝᕙᓘᓐᓃᑦ 
ᐊᑐᖅᑕᐅᓯᓐᓈᓲᖑᒻᒪᑦ ᑎᒥᒃᑯᑦ 
ᐋᓐᓂᖅᑎᕆᖃᕐᓂᕐᒧᑦ.

 - ᑐᑭᓯᖁᓪᓗᒋᑦ ᖃᓄᖅ 
ᐊᑑᑎᑎᑦᑎᓲᖑᒻᒪᖔᖅ 
ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᕝᕕᖃᖃᑦᑕᕐᓂᖅ 
ᖃᓄᐃᓕᐅᕐᐸᑦᑕᖏᓐᓄᑦ

ᐊᑯᓂᐅᓂᖓ: 1 ᐃᑲᕐᕋᖅ
ᐊᑐᖅᑕᐅᔪᑦ:
ᑕᕐᕆᔮᔅᓴᖅ “ᓇᓪᓕᐅᓐᓂᖅ ᐊᐅᓚᑦᑎᓂᖅᑕᖃᖅᑐᓂ 
#1” − ᐊᐃᑉᐸᕇᑦᑎᐊᖏᓐᓂᖅ
ᓇᓗᓇᐃᕐᓯᒋᐊᕈᑦ: 
ᓇᓗᓇᐃᕐᓗᒍ ᑕᕐᕆᔮᔅᓴᖅ “ᓇᓪᓕᓐᓂᖅ 
ᐊᐅᓚᑦᑎᓂᖅᑕᖃᕋᓂ” ᐃᒫᒃ:
ᑕᕝᕙᓂ ᑕᕐᕆᔮᔅᓴᒥ ᑕᑯᓂᐊᖅᑕᐃᑦ ᔨᒥ 
ᐊᖏᕐᕋᐸᓪᓕᐊᔪᖅ ᐃᖅᑲᓇᐃᔭᕆᐊᕐᓯᒪᓚᐅᖅᑐᓂ. 
ᓈᓚ, ᐱᖃᓐᓈᖓ, ᐅᑕᖅᑭᔪᖅ ᑖᔅᓱᒥᖓ; 
ᑐᓂᓯᓪᓗᓂᐅᒃ ᑳᐱᕐᓂᐊᖅᑕᖓᓂᒃ ᐊᒻᒪᓗ 
ᐊᐱᕆᓪᓗᒍ ᑐᓂᔭᔅᓴᖃᕐᒪᖔᖅ ᑖᔅᓱᒧᖓ. 
ᑎᒍᓪᓗᓂᐅᒃ ᐸᐃᑉᐹᖅ ᑎᑎᖅᑲᖅᑕᓕᒃ 
ᐅᕕᓂᕈᖓᓃᑦᑐᖅ ᑮᓇᐅᔭᓂᓪᓗ ᐱᓪᓗᓂ 
ᑖᔅᓱᒪᙵᑦ. 
ᓇᓗᓇᐃᕐᓯᒋᑦ ᐱᒻᒪᕆᐅᒻᒪᑦ ᑐᑭᓯᓯᒪᔭᕆᐊᖃᕐᓂᖅ 
ᐃᑉᐱᓐᓂᐊᓂᒃᑯᑦ ᐱᑦᑎᐊᖃᑦᑕᖏᓐᓂᖅ 
ᐊᑐᖅᑕᐅᓲᖅ ᑖᓐᓇ ᐊᐃᑉᐹ ᐊᑐᖃᑦᑕᑎᓪᓗᒍ 
ᐱᑦᑎᐊᖃᑦᑕᖏᓐᓂᕐᒧᑦ ᐱᐅᓯᕆᔭᐅᓲᓂᑦ 
ᐱᔪᓐᓇᕐᓂᖃᕐᕕᖃᕈᒪᓂᕐᒧᑦ ᐊᐅᓚᑦᑎᒍᒪᓂᕐᒧᓪᓗ 
ᐊᐃᑉᐹᓂᒃ.

            ᑕᕐᕆᔮᔅᓴᖅ ᑕᑯᓐᓈᖅᑕᐅᑎᓪᓗᒍ

ᑕᒪᕐᒥᒃ ᐅᖃᖃᑎᒌᒍᑎᖃᕐᓗᑎᒃ ᐊᐱᕐᓱᕐᓗᑎᒃ
 ● ᔨᒥ ᖃᓄᖅ ᐱᑦᑎᐊᖅᑲᐅᕙ ᑕᕝᕙᓂ 

ᖃᓄᐃᓐᓂᖏᓐᓂ?

 ● ᓱᒻᒪᒃᑭᐊᕐᖓᐃ ᓈᓚ ᐊᑲᐅᔅᓴᖅᑑᔮᖅᑲᐅᕙ 
ᐅᖃᑦᑎᐊᒻᒪᕆᒋᐊᔅᓴᖅ ᐊᑲᐅᙱᓕᐅᕈᑎᖃᕐᓂᕐᒥᓂᒃ?

 ● ᑭᓱ ᐊᔾᔨᒌᙱᔾᔪᑎᒋᖅᑲᐅᕚ ᑕᕝᕙᓂ 
ᑕᑯᓐᓈᕋᑖᖅᑕᑎᓐᓂᑦ ᑕᐃᔅᓱᒥᖓᓗ 
ᑕᑯᓐᓈᖅᑲᐅᔭᑦᑎᓐᓂ?

ᐊᕕᑦᑐᕐᓯᒪᓗᑎᒃ ᐊᒥᓲᙱᓪᓗᑎᒃ 
ᐅᖃᖃᑎᒌᓪᓗᑎᒃ ᐊᐱᕐᓱᕐᓗᑎᒃ

 ● ᐱᙱᔾᔪᑎᔅᓴᖅᑕᖃᖅᑳ ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᓐᓂᐅᕙᑦᑐᓂᑦ (ᐋᒡᒐ, ᑭᓯᐊᓂ 
ᐱᔾᔪᑎᑕᖃᐅᑐᐃᓐᓇᕆᐊᓕᒃ ᑲᒪᒋᔭᐅᔪᓐᓇᖅᑐᓂᑦ 
− ᐆᑦᑑᑎᒋᓗᒍ, ᓈᓚᐅᑉ ᐃᓄᑑᓗᐊᖃᑦᑕᕐᓂᖓᓂᒃ 
ᐃᑉᐱᒍᓱᓐᓂᖓ ᑕᕝᕙᓂ ᑕᑯᓐᓈᕋᑖᖅᑕᓯᓐᓂ)

 ● ᖃᓄᖅ ᐊᐃᑉᐸᐃᑦ ᖃᐅᔨᑎᒍᓐᓇᖅᑭᐅᒃ 
ᑕᐃᒫᒃ ᐃᓕᖅᑯᓯᕆᕙᑦᑕᖓ ᐃᓕᓐᓄᑦ 
ᐊᑲᐅᒋᖃᑦᑕᖏᓐᓇᕕᐅᒃ?

 ● ᑕᕝᕙᓂ ᐆᑦᑑᑎᒥ, ᔨᒥᒃᑯᒃ ᓈᓚᒃᑯᑦ 
ᐊᖏᖃᑎᒌᒍᓐᓇᓯᖅᑲᐅᔫᒃ 
ᖃᓄᐃᓕᐅᕆᐊᖃᕐᓂᐊᕐᒪᖔᑎᒃ; 
ᑭᓯᐊᓂ ᑕᐃᒪᐃᑦᑑᖏᓐᓇᓲᖑᙱᒻᒪᑦ. 
ᖃᓄᐃᓕᐅᖅᑐᖃᕈᓐᓇᕆᕙ 
ᐸᓚᕐᓯᒍᑕᐅᓂᐊᖅᑐᒥᒃ ᐊᐃᑉᐹ ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᕝᕕᖃᖃᑦᑕᑎᓪᓗᒍ?

“ᓇᓪᓕᓐᓂᖅ ᐊᐅᓚᑦᑎᓂᖃᖅᑕᖃᕋᓂ” ᑕᕐᕆᔮᔅᓴᖅ 2 − ᐊᐃᑉᐸᕇᑦᑎᐊᕐᓂᖅ

ᖃᓄᐃᑦᑑᒻᒪᖔᖅ:
ᑖᓐᓇ ᑕᕐᕆᔮᔅᓴᖅ ᑕᑯᑎᑦᑎᔪᖅ ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᕝᕕᖃᖃᑦᑕᕐᓂᖅ ᐊᑐᖅᑕᐅᙱᒍᓐᓇᒥᒻᒪᑦ 
ᑐᑭᓯᐅᒪᖃᑦᑕᐅᑎᖃᑦᑕᕐᓗᓂ ᐃᕝᕕᑦ 
ᑭᙴᒪᕙᑦᑕᖏᓐᓂᒃ ᐃᑉᐱᓐᓂᐊᒋᕙᑦᑕᖏᓐᓂᓪᓗ 
ᐊᐃᑉᐸᕐᓄᑦ, ᐊᒻᒪᓗ ᓇᒻᒥᓂᖅ ᐃᕝᕕᑦ 
ᓵᙵᕕᒋᖃᑦᑕᕐᓗᑎᑦ ᐱᐅᓯᖃᖃᑦᑕᕐᓯᒪᒍᕕᑦ 
ᓈᒻᒪᖏᑦᑐᒥᒃ. 
ᐱᔾᔪᑕᐅᔪᑦ:

 - ᑕᑯᑎᑦᑎᔪᒪᓪᓗᑎᒃ ᓈᒻᒪᑦᑐᓂᑦ 
ᐊᑐᕋᔅᓴᖅᑕᖃᕐᓂᖓᓂᒃ 
ᑐᑭᓯᐅᒪᖃᑦᑕᐅᑎᓂᕐᒧᑦ ᐱᒡᒐᓇᖅᑐᓂᑦ 
ᐃᑉᐱᓐᓂᐊᒋᔭᐅᓲᑦ ᒥᔅᓵᓄᑦ. 

 - ᑕᑯᑎᑦᑎᒍᒪᓪᓗᑎᒃ ᖃᓄᖅ 
ᐋᖅᑭᖃᑎᒌᓲᖑᒻᒪᖔᑕ 
ᖃᓄᐃᑦᑐᖃᓯᔪᒥᓂᐅᑎᓪᓗᒍ 
ᓂᙵᖅᑐᖃᙱᓪᓗᓂ, ᑖᓐᓇ 
ᐊᑐᖅᑕᐅᓚᐅᕐᓯᒪᒋᐊᑐᙱᒃᑲᓗᐊᕐᖓᑦ. 

ᐊᑐᖅᑕᐅᔪᑦ:
ᑕᕐᕆᔮᔅᓴᖅ “ᓇᓪᓕᓐᓂᖅ ᐊᐅᓚᑦᑎᓂᖅᑕᖃᕋᓂ 
#2” − ᐊᐃᑉᐸᕇᑦᑎᐊᕐᓂᖅ
ᓇᓗᓇᐃᕐᓯᒋᐊᕈᑦ:
ᓇᓗᓇᐃᕐᓗᒍ ᑕᕐᕆᔮᔅᓴᖅ ᐃᒫᒃ:
ᑕᕝᕙᓂ ᑕᕐᕆᔮᔅᓴᒥ, ᑕᑯᓂᐊᖅᑐᑎᑦ ᔨᒥ 
ᐊᖏᕐᕋᐸᓪᓕᐊᑎᓪᓗᒍ ᐃᖅᑲᓇᐃᔭᓚᐅᖅᑎᓪᓗᒍ. 
ᐱᖃᓐᓈᖓ, ᓈᓚ, ᑏᓕᐅᖅᑐᓂ; ᐅᐸᒍᑎᓪᓗᓂ 
ᔨᒥᐅᑉ ᑐᖏᓐᓂᒃ ᐊᔅᓴᓕᔅᓯᓕᖅᑐᓂ, 
ᐊᐱᕆᓕᖅᑐᓂ ᑐᓂᔭᔅᓴᖃᕐᒪᖔᖅ ᑖᔅᓱᒧᖓ 
ᐅᓪᓗᒥᓗ ᑮᓇᐅᔾᔭᔅᓵᕆᖅᑲᐅᔭᖏᓐᓂᒃ 
ᑎᒍᓯᓪᓗᓂ ᓵᒦᑦᑐᓂᑦ ᐃᓕᕋᑖᕐᖓᒋᑦ 
ᑕᒪᐅᖓ. ᐊᐃᑉᐸᕇᒃ ᐅᖃᖃᑎᒌᒍᑎᖃᓯᓪᓗᑎᒃ 
ᐃᓱᒪᒋᔭᖏᑕ ᒥᔅᓵᓄᑦ ᑮᓇᐅᔭᐃᑦ 
ᒥᔅᓵᓄᑦ, ᔨᒥ ᐅᖃᖅᑐᓂ ᑭᓱᓕᒫᑦᑎᐊᓄᑦ 
ᐊᑭᓕᕐᓱᐃᔪᕐᔫᔮᖃᑦᑕᕐᓂᕋᖅᑐᓂ, ᐊᒻᒪᓗ ᓈᓚ 
ᐅᖃᖅᑐᓂ ᐊᖏᕐᕋᕐᓯᒪᔪᑑᕙᑦᑐᓂ ᐅᓪᓗᓕᒫᖅ 
ᑮᓇᐅᔭᐃᔭᕈᒪᑐᐃᓐᓇᕈᑎᒋᖃᑦᑕᓕᕋᒥᐅᒃ. 
ᓇᓗᓇᐃᕐᓯᓗᑎᑦ ᖁᔭᒋᓂᕋᕐᓗᒋᒃ ᐃᓱᒪᒋᔭᖏᓐᓂᒃ 
ᐅᖃᐅᓯᖃᕈᓐᓇᑎᐊᕐᓂᖏᓐᓄᑦ ᓱᓕᔪᓂᓪᓗ 
ᐅᖃᐅᓯᖃᕈᓐᓇᙳᐊᑕᕐᓯᓇᕐᓂᖏᓐᓄᑦ, ᔨᒥᒃᑯᒃ 
ᓈᓚᒃᑯᒃ ᐊᖏᖃᑎᒌᒍᓐᓇᕐᓯᕋᑖᕐᖓᑎᒃ 
ᓈᓚ ᐃᑲᔪᖅᑕᐅᖁᓪᓗᒍ 
ᑮᓇᐅᔭᐃᔭᑐᐃᓐᓇᖃᑦᑕᕐᓂᖓᓄᑦ, ᐊᒻᒪᓗ 
ᑕᐃᒫᓪᓗ ᓂᓪᓕᕋᓵᙱᔾᔪᑎᒋᖃᑦᑕᓚᐅᖅᑕᖓᓂᒃ 
ᐅᖃᕈᓐᓇᓯᓪᓗᓂ ᐊᒻᒪᓗ ᒪᒥᐊᑦᑐᓂ ᔨᒥᒧᑦ ᑕᐃᒫᒃ 
ᐃᓕᖅᑯᓯᖃᖃᑦᑕᕋᒥ. 

            ᑕᕐᕆᔮᔅᓴᖅ ᑕᑯᓐᓈᖅᑕᐅᑎᓪᓗᒍ

ᐅᖃᐅᓯᒃᑯᑦ ᐅᕝᕙᓘᓐᓃᑦ ᑎᑎᕋᕐᕕᒻᒥ ᐃᑲᔫᑎᒋᔪᓐᓇᖅᑕᑎᑦ:

1) ᐊᐃᖓᐃ ᐅᕙᖓ, ᑎᑎᕋᕈᒪᖅᑲᐅᒐᒪ 
ᐃᖅᑲᐃᑎᒍᒪᓪᓗᑎᑦ ᐃᒪᐃᑦᑑᒐᕕᑦ...
 ᐃᓕᓐᓂᐊᖅᑐᑦ ᑕᐃᓯᑎᓪᓗᒋᑦ 

ᐱᐅᓯᕆᕙᑦᑕᖓᓂᒃ ᓇᒻᒥᓂᖅ 
ᖁᕕᐊᒋᓗᐊᖅᑕᖓᓂᒃ ᐅᕝᕙᓘᓐᓃᑦ 
ᐅᐱᒋᔭᖓᓂᒃ/ᐱᒃᑯᒋᔭᖓᓂᒃ.

2) “ᐊᑐᖅᑕᐅᖁᒐᔭᖅᑕᕋᓗᐊᒃᑲ ᐃᓕᓐᓄᑦ 
ᐊᐃᑉᐸᖃᖅᑎᓪᓗᑎᑦ ᒪᑯᐊ ...” 
 ᐆᑦᑑᑏᑦ: ᓴᐃᒪᓂᖅ, ᓂᑲᒋᖃᑦᑕᐅᑎᓂᑦ, 

ᓇᓪᓕᓐᓂᖅ, ᓱᓕᓂᖅ, 
ᐅᖃᖃᑎᒌᑦᑎᐊᖃᑦᑕᕐᓂᖅ, ᐊᓯᖏᓪᓗ. 

3) ᓇᒻᒥᓂᖅ ᖃᐅᔨᒋᐊᖃᑦᑕᕐᓗᑎᑦ ᐃᒫᒃ 
ᐅᔾᔨᕈᓱᓕᕈᕕᑦ... 

 ᐃᓕᓐᓂᐊᖅᑐᑦ ᑕᐃᓯᑎᖃᑦᑕᕐᓗᒋᑦ 
ᓈᒻᒪᖏᑦᑐᓂᑦ ᐱᐅᓯᕆᔭᐅᔪᓐᓇᖅᑐᓂᑦ 
ᓲᕐᓗ ᖃᐃᒐᓛᖃᑦᑕᕐᓂᖅ, ᓴᓪᓗᖃᑦᑕᕐᓂᖅ, 
ᐊᓯᖏᓪᓗ.

4) ᐊᖏᕐᓯᒪᒍᒪᔾᔮᙱᑕᒃᑲ ᐊᐃᑉᐸᖃᕐᓂᓐᓂ ᒪᑯᐊ... 
 ᐆᑦᑑᑏᑦ: ᑎᒥᒃᑯᑦ ᐋᓐᓂᖅᑎᕆᖃᑦᑕᕐᓂᖅ, 

ᐊᑦᑎᕐᓱᐃᖃᑦᑕᕐᓂᖅ, 
ᐱᓕᕐᐸᓪᓕᐊᑎᑦᑎᓂᖅ, ᐊᓯᖏᓪᓗ 

5) ᐅᐃᒪᔮᓕᕈᕕᑦ ᓇᓗᓕᕈᕕᓪᓗ 
ᖃᓄᐃᓕᐅᕆᐊᔅᓴᖅ, ᐃᖅᑲᐅᒪᓂᐊᖅᑯᑎᑦ 
ᐅᖄᓚᒍᓐᓇᕋᕕᑦ ᖃᖓᓕᒫᖅ ᐆᒧᖓ...
 ᐃᓕᓐᓂᐊᖅᑐᑦ ᑕᐃᓯᑎᓪᓗᒋᑦ 

ᐃᑲᔪᖅᑎᒋᕙᑦᑕᖓᓂᒃ, ᓲᕐᓗ ᓇᔮ/ᐊᖏᔪᐊ/
ᓄᑳ, ᐊᓂᐊ/ᐊᖏᔪᐊ/ᓄᑳ, ᐱᖃᑎᐊᓗᐊ, 
ᐃᓱᒫᓗᓇᙱᑦᑐᖅ ᐃᓐᓇᖅ, ᐊᓯᖏᓐᓂᓪᓗ 

6) ᑕᐃᒪᑐᖅ ᐅᓇ ᑎᑎᖅᑲᖅ ᐅᖃᓕᒫᒃᑲᓐᓂᖃᑦᑕᕈᒃ 
ᐃᑉᐱᒍᓱᓕᕋᐃᒍᕕᑦ ᐃᒫᒃ...
 ᐆᑦᑑᑎᒋᓗᒋᑦ: ᓇᓗᓕᕋᐃᒍᕕᑦ, 

ᐊᓯᐅᓯᒪᔫᔮᓕᕋᐃᒍᕕᑦ, ᐃᓄᑐᐊᖑᔮᓕᕋᐃᒍᕕᑦ, 
ᓇᓗᓕᕐᓯᒪᓕᕋᐃᒍᕕᑦ, ᐊᓯᖏᓐᓂᓪᓗ. 

ᑎᑎᖅᑲᖅ ᓇᒻᒥᓂᖅ ᐃᓕᓐᓅᖓᔪᖅ 
ᑖᓐᓇ ᐱᓕᕆᐊᖑᓂᐊᖅᑐᖅ ᐱᔾᔪᑎᖃᖅᑐᓂ ᐃᑲᔫᑎᖃᖁᓪᓗᒍ ᐱᖃᑕᐅᔪᓄᑦ ᐃᓱᒪᔅᓴᕐᓯᐅᕈᑎᖃᖁᓪᓗᒋᑦ 
ᐃᓕᒍᑎᒋᕋᑖᖅᑕᖏᓐᓂᒃ ᐊᐃᑉᐸᕇᑦᑎᐊᕐᓂᐅᑉ ᒥᔅᓵᓄᑦ ᐃᓕᓐᓂᐊᕈᑎᓂᑦ. ᐃᒪᐃᖁᔨᒐᓗᐊᖅᑐᒍᑦ ᑖᓐᓇ 
ᑲᒪᒋᔭᐅᓚᐅᖅᑎᓪᓗᒍ ᐃᓕᓐᓂᐊᖅᑲᐅᔪᑦ ᐊᓂᓂᐊᕐᖓᑕ ᑐᑭᓯᓯᒪᑦᑎᐊᓂᕐᓴᐅᓕᕐᓗᑎᒃ ᖃᓄᐃᑦᑐᓂᑦ 
ᑕᑯᒍᒪᒐᔭᕐᒪᖔᑕ ᒫᓐᓇ ᐊᐃᑉᐸᕇᓐᓂᖏᓐᓂ ᐅᕝᕙᓘᓐᓃᑦ ᓯᕗᓂᔅᓴᑎᓐᓂ ᐊᐃᑉᐸᖃᓕᕐᓂᖅᑲᑕ, ᐊᒻᒪᓗᑦᑕᐅᖅ 
ᐃᓕᖅᑯᓯᐅᒍᓐᓇᖅᑐᓂᑦ ᐊᖏᕐᓯᒪᒐᔭᙱᑕᖏᓐᓂᒃ (ᓲᕐᓗ ᑭᓪᓕᖏᑦ). ᐊᒥᓲᙱᑦᑐᑦ ᐊᔾᔨᒌᙱᑦᑐᑦ 
ᐆᑦᑐᕋᐅᑎᐅᒍᓐᓇᕐᖓᑕ. ᓯᕗᓪᓕᕐᐹᖅ ᐊᑐᖅᑕᐅᔪᓐᓇᖅᑐᖅ ᑐᓂᓯᐅᖅᑲᐃᓗᑎᑦ ᑎᑎᕋᕐᕕᒋᓯᒪᙱᑦᑐᓂᑦ 
ᐸᐃᑉᐹᓂᑦ ᐊᒻᒪᓗ ᐅᓇᐅᖔᕈᓐᓇᕐᒥᔪᖅ ᐅᖃᐅᓯᒃᑯᑦ ᐃᑲᔪᕐᓗᒋᑦ ᐃᓕᓐᓂᐊᖅᑏᑦ ᑎᑎᕋᖅᑕᖏᓐᓂᒃ 
ᐅᕝᕙᓘᓐᓃᑦ ᑎᑎᕋᕐᓗᒋᑦ ᐃᑲᔪᕐᓯᕆᐊᕈᑎᖏᑦ ᑎᑎᕋᕐᕕᒻᒥ. ᐊᐃᑉᐹ ᐊᑐᕈᓐᓇᖅᑕᐃᑦ ᐸᐃᑉᐹᒧᑦ 
ᐊᒥᓱᓕᐅᕐᓗᒋᑦ ᑎᑎᖅᑲᓕᐅᕈᑏᑦ ᐊᑖᓃᑦᑐᑦ ᐊᒻᒪᓗ ᐃᓕᓐᓂᐊᖅᑐᑦ ᑎᑎᕋᖅᑎᓪᓗᒋᑦ ᑎᑎᕋᕐᕕᒋᒋᐊᓕᓐᓂᑦ. 
5-10 ᒥᓂᔅᓯᓂᑦ, ᑎᓕᐅᕆᕗᒍᑦ ᐃᓕᓐᓂᒃ ᐋᖅᑮᖁᓪᓗᑎᑦ ᓂᐱᖃᙱᑦᑐᒥ ᐊᑦᑕᓇᙱᑦᑐᒥ ᓇᔪᖅᑕᖓᓂ 
ᑕᐃᒫᒃ ᐃᓕᓐᓂᐊᖅᑐᑦ ᑐᑭᓯᓇᕐᓯᑎᑦᑎᓂᐊᕐᖓᑕ ᐊᑐᕈᒪᒐᔭᖅᑕᖏᓐᓂᒃ ᑭᓪᓕᖏᓐᓂᓪᓗ ᐊᐃᑉᐸᕇᓐᓂᖏᓐᓂ. 

ᐊᑐᖅᑕᐅᔪᓐᓇᕐᒥᔪᖅ: 
ᐃᓕᓐᓂᐊᖅᑐᑦ ᑎᑎᖅᑲᓄᑦ ᐴᕐᓯᓗᑎᒃ ᓂᐱᑎᓪᓗᒍ ᐊᒻᒪᓗ ᑎᑎᕋᕐᓗᑎᒃ ᑐᕌᕈᑎᖓᓂᒃ. ᓄᐊᓪᓗᒋᑦ ᑕᒪᕐᒥᒃ 
ᑎᑎᖅᑲᖏᑦ ᓇᔅᓯᐅᑎᓗᒋᓪᓗ ᑎᑎᖅᑲᐃᑦ ᐃᓕᓐᓂᐊᖅᑎᐅᑉ ᑐᕌᕈᑎᖓᓄᑦ ᐱᖓᓲᔪᖅᑐᑦ ᑕᖅᑮᑦ ᐊᓂᒍᖅᑲᑕ. ᑖᓐᓇ 
ᐊᔾᔨᐅᖏᑦᑐᒥᒃ ᐊᑐᖅᑕᐅᔪᓐᓇᕐᒥᔪᖅ ᓇᓗᓇᙱᒻᒪᑦ ᐊᑑᑎᖃᑦᑎᐊᕋᔭᕐᒥᒻᒪᑦ ᐃᓕᓐᓂᐊᖅᑐᒧᑦ ᑎᑎᖅᑲᐅᓯᐊᕈᑎᒃ 
ᓇᒻᒥᓂᖅ ᑎᑎᕋᖅᑕᒥᓂᖓᓂᒃ ᐃᖅᑲᐃᔾᔪᑎᒋᓛᕐᖓᒍ ᓂᕆᐅᒋᓯᒪᔭᖏᓐᓂᒃ ᑭᓪᓕᖏᓐᓂᓪᓗ.

ᐱᓕᕆᐊᔅᓴᖅ

ᐊᐃᖓᐃ   ,

ᑎᑎᕋᕈᒪᖅᑲᐅᒐᒪ ᐃᖅᑲᐃᑎᒍᒪᓪᓗᑎᑦ ᐃᒪᐃᑦᑑᒐᕕᑦ   

(ᓴᙱᔫᒐᕕᑦ, ᐱᐅᒐᕕᑦ, ᐊᓯᖏᓐᓂᓪᓗ). ᐱᐅᓂᕐᐹᓂᑦ ᐊᑐᕆᐊᖃᕋᕕᑦ, ᐊᒻᒪᓗ ᐃᒫᒃ ᐊᑐᖁᓇᖅᑯᑎᑦ 

ᐊᐃᑉᐸᕇᓐᓂᓯᓐᓂ   ,    ,  

 , (ᓂᑲᒋᖃᑦᑕᐅᑎᓂᑦ, ᓴᐃᒪᓂᖅ, ᓇᓪᓕᓐᓂᖅ, ᐊᓯᖏᓪᓗ). 

ᓇᒻᒥᓂᖅ ᖃᐅᔨᒋᐊᖃᑦᑕᕐᓗᑎᑦ ᐃᒫᒃ ᐅᔾᔨᕈᓱᓕᕈᕕᑦ   , 

 , ᐅᕝᕙᓘᓐᓃᑦ   ; ᑕᒪᒃᑯᐊ 

ᑐᑭᑖᕈᑎᒋᓯᒪᔭᑎᑦ ᐃᓕᓐᓄᑦ ᓈᒻᒪᖏᓐᓂᖏᓐᓂᒃ. ᐊᖏᕐᓯᒪᒍᒪᔾᔮᙱᑕᒃᑲ ᐊᐃᑉᐸᕇᓐᓂᑎᓐᓂ ᒪᑯᐊ  

 , 

 ,    (ᑎᒥᒃᑯᑦ 

ᐋᓐᓂᑎᖅᑕᐅᖃᑦᑕᕐᓂᖅ, ᐊᑦᑎᖅᑕᐅᖃᑦᑕᕐᓂᖅ, ᐊᓯᖏᓪᓗ). ᐅᐃᒪᔮᓕᕈᕕᑦ ᓇᓗᓕᕈᕕᓪᓗ 

ᖃᓄᐃᓕᐅᕆᐊᔅᓴᖅ, ᐃᖅᑲᐅᒪᓂᐊᖅᑯᑎᑦ ᐅᖄᓚᒍᓐᓇᕋᕕᑦ ᖃᖓᓕᒫᖅ/ ᐅᖃᕐᕕᒋᔪᓐᓇᕋᕕᐅᒃ 

ᐅᓇ   (ᐊᑎᖓ ᓇᔭᕕᑦ/ᐊᖏᔪᕕᑦ/ᓄᑲᕐᐱᑦ, ᐱᖃᑎᐊᓗᑉᐱᑦ, 

ᐃᓅᓯᓕᕆᔨᕕᑦ, ᐃᓕᓴᐃᔨᕕᑦ, ᐊᓯᖏᓪᓗ) ᐅᕝᕙᓘᓐᓃᑦ ᐃᑲᔪᖅᑕᐅᒍᒪᓗᑎᑦ ᓱᕈᓯᕐᓄᑦ 

ᐅᖄᓚᖃᑦᑕᕐᕕᒻᒧᑦ ᐅᕝᕙᓘᓐᓃᑦ ᐃᓅᓯᓕᕆᔨᓄᑦ, ᐊᓯᖏᓐᓄᓪᓗ. ᑕᐃᒪᑐᖅ ᑖᓐᓇ ᑎᑎᖅᑲᖅ 

ᐅᖃᐅᓕᒫᖃᑦᑕᓂᐊᖅᑲᑦ ᐃᑉᐱᒍᓱᓕᕋᐃᒍᕕᑦ ᐃᒫᒃ   (ᐆᑦᑑᑎᒋᓗᒋᑦ, 

ᓇᓗᓕᕋᐃᒍᕕᑦ, ᐃᓄᑐᐊᖑᔮᓕᕋᐃᒍᕕᑦ, ᐊᓯᐅᓯᒪᔫᔮᓕᕋᐃᒍᕕᑦ, ᐊᓯᖏᓐᓂᓪᓗ) ᐊᒻᒪᓗ 

ᐃᓱᒪᑖᕈᑎᒋᖃᑦᑕᕐᓂᐊᕋᕕᐅᒃ ᖃᓄᐃᓕᐅᕆᐊᖃᓕᕐᒪᖔᕐᐱᑦ/ᓇᒧᙵᕆᐊᖃᙳᓱᓕᕐᒪᖔᕐᐱᑦ.  

ᓇᓪᓕᒋᕙᒋᑦ,   

ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᕐᓂᖅ ᐊᒻᒪᓗ 
ᐊᐅᓚᑦᑎᖃᑦᑕᕐᓂᐅᑉ ᒥᔅᓵᓄᑦ ᑐᑭᑭᓯᒪᔾᔪᑎᔅᓴᑦ
ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᕐᓂᖅ ᐊᑐᖅᑕᐅᒐᔪᓐᓂᕐᐹᖅ 
ᐱᑦᑎᐊᙱᒍᑕᐅᕙᑦᑐᓂ ᐃᓅᓱᑦᑐᓂᑦ ᐱᖃᓐᓈᕇᑉᐸᑦᑐᓂᑦ. ᑖᓐᓇᑐᐊᖅ 
ᐊᑐᖅᑕᐅᔪᓐᓇᖅᑐᖅ ᐅᕝᕙᓘᓐᓃᑦ ᐊᓯᖏᓐᓂᒃ ᐱᑦᑎᐊᖏᓐᓂᐅᕙᑦᑐᓂᑦ 
ᐃᓚᖃᖃᑦᑕᕐᓗᓂ. ᖁᓄᔪᕐᓂᐊᓂᕐᒧᑦ ᑎᒥᒃᑯᓘᓐᓃᑦ ᐋᓐᓂᖅᑎᕆᓂᕐᒧᑦ 
ᐊᑐᕈᑕᐅᔅᓴᐃᓐᓇᖃᑦᑕᖏᑦᑐᖅ, ᑭᓯᐊᓂᓕ ᖃᐅᔨᒪᔾᔪᑎᔅᓴᐅᒻᒥᔪᖅ 
“ᑲᖐᓇᕈᑎᖓᓂᒃ” ᐊᐃᑉᐸᕇᓐᓂᖏᓐᓂ ᐊᐃᑉᐸᕇᑦᑎᐊᖏᓐᓂᐅᒻᒪᑦ.  
ᐊᒥᓱᑦ ᑭᒃᑯᑐᐃᓐᓇᐃᑦ ᐃᑉᐱᓐᓂᐊᓂᒃᑯᑦ ᐱᑦᑎᐊᖅᑕᐅᖃᑦᑕᖏᑦᑐᑦ 
ᓇᓗᖅᑯᑎᓲᑦ ᑕᒪᓐᓇ ᐊᑐᕐᐸᑦᑕᖓ ᐱᐅᙱᑦᑑᒻᒪᖔᖅ. ᖃᐅᔨᒪᓲᑦ 
ᓈᒻᒪᖏᒻᒪᑦ, ᑭᓯᐊᓂ ᐃᓱᒪᖃᓲᑦ ᐃᒫᒃ ᓲᕐᓗ “ᐋᓐᓂᑎᕐᐸᙱᕈᓘᔭᕌᖓᐃᓛᒃ” 
ᐅᕝᕙᓘᓐᓃᑦ “ᐅᕙᓐᓂᒃ ᑲᑉᐱᐊᓵᕆᓚᐅᕐᓯᒪᙱᑦᑐᖅ” ᐊᕝᕕᐊᕈᓐᓇᕐᖓᑕ 
ᐃᓱᒪᒃᑯᑦ ᐊᐃᑉᐸᕇᓐᓂᖏᓐᓂ. ᐋᓐᓂᑎᖅᑕᐅᔪᖃᖃᑦᑕᙱᑐᐊᕐᖓᑦ 
ᐱᑦᑎᐊᖏᓐᓂᐅᕙᑦᑐᖅ ᓱᕋᐃᕙᓪᓕᐊᖏᓐᓇᖃᑦᑕᒥᒻᒪᑦ. ᐃᑉᐱᓐᓂᐊᓂᒃᑯᑦ 
ᐱᑦᑎᐊᖏᕝᕕᖃᖃᑦᑕᕐᓂᖅ ᐱᓪᓚᑦᑖᖑᒻᒥᔪᖅ ᑕᐃᒫᔅᓴᐃᓐᓇᖅ ᑎᒥᒃᑯᑦ 
ᐊᓐᓂᖅᑎᕆᔪᖃᓲᖑᒻᒪᑦ ᐊᒻᒪᓗ ᖁᓄᔪᕐᓂᐊᖅᑕᐅᔪᖃᓲᖑᒻᒪᑦ. 
ᐊᒥᓲᒻᒪᑕ ᐊᔾᔨᒌᙱᑐᒡᒍᑏᑦ ᐃᑉᐱᓐᓂᐊᓂᒃᑯᑦ ᐱᑦᑎᐊᖏᓐᓂᐅᓲᑦ. ᐃᓚᖏᑦ 
ᐊᑐᖅᑕᐅᒐᔪᓲᑦ ᒪᑯᐊ:

 ● ᐊᒻᒧᖅᑎᕆᓂᖅ: ᑭᓇᑐᐃᓐᓇᖅ ᓂᓪᓕᐅᔾᔭᐅᕙᑦᑐᓂ 
ᓈᒻᒪᖏᓐᓂᕋᖅᑕᐅᓪᓗᓂ (ᑕᓗᕈᒃᑯᓵᖅᑕᐅᓪᓗᓂ, 
ᓂᓪᓕᐅᔾᔭᐅᑲᒻᒪᐸᑦᑐᓂ ᐊᒻᒪᓗ ᐊᒻᒧᑎᖅᑕᐅᕙᑦᑐᓂ.)

 ● ᐃᑉᐱᒋᔭᐅᖃᑦᑕᖏᓐᓂᖅ: ᐊᐃᑉᐹ ᐃᑉᐱᒍᓱᖃᑦᑕᕋᓂ ᐊᐃᑉᐹᓂᒃ 
ᐊᒻᒪᓗ ᓇᓗᓇᖅᑐᓂᑦ ᓂᓪᓕᐅᔾᔨᕙᑦᑐᓂ ᐊᐃᑉᐸᕇᓐᓂᖓᑕ 
ᒥᔅᓵᓅᖓᔪᓂᑦ. 

 ● ᐃᓄᑑᑎᑕᐅᓂᖅ: ᑭᒃᑯᑐᐃᓐᓇᐃᑦ 
ᐃᓄᓕᓐᓅᕋᔭᒋᐊᖃᕈᓐᓃᖅᑎᑕᐅᓲᑦ, ᐊᒻᒪᓗ/ᐅᕝᕙᓘᓐᓃᑦ 
ᐃᓚᖏᓐᓄᑦ ᐱᖃᑎᖏᓐᓄᑦ ᓇᔫᑎᒋᐊᖃᕈᓐᓃᖅᑐᑎᒃ. 
ᐃᓚᖏᑦ ᐱᑦᑎᐊᖃᑦᑕᖏᑦᑐᑦ ᐊᐃᑉᐸᖏᓐᓂᒃ 
ᐃᖅᑲᓇᐃᔭᕆᐊᖃᖅᑎᑦᑎᓲᖑᙱᑦᑐᑦ ᐅᕝᕙᓘᓐᓃᑦ 
ᐃᓕᓴᔭᖅᑐᕆᐊᖃᖅᑎᑦᑎᓲᖑᙱᑦᑐᑦ, ᑐᕚᑐᐊᕆᓂᐊᕐᖓᒍ ᑖᓐᓇ 
ᐱᑦᑎᐊᖃᑦᑕᖏᖅᑐᖅ ᑭᓱᓕᒫᓄᑦ ᐱᔭᕆᐊᖃᕐᐸᑦᑕᖏᓐᓄᑦ. 

 ● ᑲᑉᐱᐊᓵᕆᓂᖅ: ᐊᐃᑉᐹ ᓯᕘᕋᓕᖅᑎᑦᑎᓗᓂ ᐅᖃᐅᓯᒃᑯᑦ ᐊᒻᒪᓗ 
ᐅᖃᐅᓯᐅᙱᒃᑯᑦ ᓯᕘᕋᓵᕆᕙᑦᑐᓂ, ᐃᓕᕋᓱᐊᑎᑦᑎᓪᓗᓂ ᑖᔅᓱᒥᖓ 
ᑕᐃᒫᓪᓗ ᓇᒻᒥᓂᕐᓱᕈᓐᓇᕐᓂᖓᓂᒃ ᓱᕋᐃᓪᓗᓂ ᐊᒻᒪᓗ ᓇᒻᒥᓂᖅ−
ᐱᒃᑯᒋᓂᖓᓂᒃ. 

 ● ᐱᐅᒍᓃᑎᑦᑎᓂᖅ: ᑖᓐᓇ ᑎᓕᐅᖅᑕᐅᕙᑦᑐᓂ ᐱᖃᐅᖃᑦᑕᖁᓪᓗᒍ 
ᒪᓕᒐᖅᑎᒍᑦ ᓈᒻᒪᖏᑦᑐᓂᑦ, ᓱᕋᓴᐅᑎᓂᑦ ᐃᓅᓯᕐᒧᑦ. 

 ● ᐊᑐᕐᓂᓗᓐᓂᖅ: ᑖᓐᓇ ᐊᑐᕐᐸᑦᑐᓂᐅᒃ ᐊᐃᑉᐸᓂ ᐱᐅᙱᑦᑐᓄᑦ 
ᐱᔪᒪᕙᑦᑕᖏᓐᓄᑦ, ᐅᕝᕙᓘᓐᓃᑦ ᑮᓇᐅᔭᓕᐅᕋᓱᐊᕐᓂᕐᒧᑦ 
ᐅᕝᕙᓘᓐᓃᑦ ᑭᒃᑯᑐᐃᓐᓇᕐᓄᑦ ᑭᓱᑖᕈᑎᒋᔪᒪᓪᓗᒍ. 

 ● ᐊᐅᓚᑦᑎᓂᖅ: ᐊᐃᑉᐹ ᐊᖏᔪᖅᑲᐅᓵᖃᑦᑕᖅᑐᓂ 
ᐊᐅᓚᑦᑎᕙᑦᑐᓂᓪᓗ ᐊᐃᑉᐹᑕ ᖃᓄᐃᓕᐅᕈᓯᒋᓂᐊᖅᑕᖏᓐᓂᒃ. 
ᑖᓐᓇ ᐊᑐᖅᑕᐅᒐᔪᓲᖅ ᓯᓐᓇᓂᕐᒧᑦ. 

ᐃᑉᐱᓐᓂᐊᓂᒃᑯᑦ ᐱᑦᑎᐊᖏᕝᕕᖃᖃᑦᑕᕐᓂᖅ ᐃᓚᒋᔭᐅᓲᖅ ᐊᓯᓕᒫᖏᓐᓄᑦ ᐱᑦᑎᐊᖏᓐᓂᐅᕙᑦᑐᓄᑦ.
ᓱᕋᐃᓂᕐᐹᓪᓚᕆᐅᓲᖅ ᐱᑦᑎᐊᖃᑦᑕᖏᓐᓂᕐᒥ ᐅᖁᒪᐃᑦᑐᒃᑰᖅᑎᑕᐅᓂᖅ ᐆᒻᒪᑎᒃᑯᑦ ᑕᕐᓂᑯᓪᓗ ᑕᐃᒫᕌᓗᒃ 
ᐱᑦᑎᐊᖅᑕᐅᖏᓐᓂᕐᒧᑦ ᓇᓪᓕᒋᔭᑦᑎᓐᓄᑦ ᑕᑎᒋᔭᑦᑎᓄᓪᓗ (ᐅᑉᐱᕆᔭᑦᑎᓐᓄᑦ). 

−ᕌᕗᑦ ᕘᓂ

ᑖᓐᓇ ᐅᖃᓕᒫᕐᓗᒍ ᐃᓅᓱᑦᑐᓄᑦ ᐊᐱᕆᓗᒋᓪᓗ ᖃᓄᖅ ᐃᓱᒪᒋᔭᖃᕐᒪᖔᑕ ᑖᔅᓱᒥᖓ: 

ᓄᓇᕗᒥ 
ᐱᓂᕐᓗᑦᑕᐅᕙᑦᑐᓄᑦ 

ᐃᑲᔪᖅᑏᑦ
1-866-456-5216

ᐃᑲᔪᖅᑏᑦ ᑭᒃᑰᒻᒪᖔᑕ

ᑲᓇᑕᒥ ᐃᓅᓯᕐᒥᒃ ᑭᐱᓯᖃᑦᑕᖁᔨᙱᓂᕐᒧᑦ ᐃᑲᔪᖅᑏᑦ
1-833-456-4566

ᑎᑎᕋᕐᓗᑎᑦ SERVICE ᐅᕗᖓ 45645ᖃᕋᓴᐅᔭᒃᑯᑦ ᐅᖃᖃᑎᖃᕐᕕᔅᓴᖅ:  crisisservicescanada.ca

ᑲᒪᑦᓯᐊᖅᑐᑦ 
ᓄᓇᕗᒥ ᐃᑲᔪᖅᑏᑦ 
ᐅᖄᓚᖃᑦᑕᕐᕕᒃ  
(ᖃᓪᓗᓈᑎᑐᑦ/ᐃᓄᒃᑎᑐᑦ)

1-800-265-3333
ᓱᕈᓯᕐᓄᑦ ᐃᑲᔪᖅᑕᐅᔪᒪᔪᓄᑦ ᐅᖄᓚᖃᑦᑕᕐᕕᒃ(ᖃᓪᓗᓈᑎᑐᑦ/ᐅᐃᕖᑎᑐᑦ)1-800-668-6868ᑎᑎᖅᑲᑎᒍᑦ ᑎᑎᕋᕐᓗᑎᑦ TALK ᐅᖃᖃᑎᖃᕐᕕᔅᓴᖅ ᐅᕗᖓ 686868ᑎᑎᖅᑲᑎᒍᑦ ᑎᑎᕋᕐᓗᑎᑦ INUIT ᐅᖃᖃᑎᖃᕐᕕᔅᓴᖅ 686868ᐅᖃᖃᑎᖃᕈᒪᒍᕕᑦ ᓄᓇᖃwᖅᑳᕐᓯᒪᔪᓂᑦ ᐃᓱᒫᓗᓇᖅᑐᓄᑦ ᐃᑲᔪᖅᑎᓂᑦ 

ᐃᓄᓐᓄᑦ ᐊᓪᓚᓄᓪᓗ 

ᓂᕆᐅᒋᔭᔅᓴᖃᕐᓂᕐᒧᑦ 

ᐃᓅᓯᖃᑦᑎᐊᓂᕐᒧᑦ  

ᐃᑲᔪᖅᑏᑦ ᐅᖄᓚᖃᑦᑕᕐᕕᒃ  

(ᖃᓪᓗᓈᑎᑐᑦ/ᐃᓄᒃᑎᑐ)

1-855-242-3
310

ᐋᓐᓂᑎᖅᑕᐅᓯᒪᔪᓄᑦ 

ᐊᕐᓇᓄᑦ ᐃᑲᔪᖅᑏᑦ 

ᐅᖄᓚᖃᑦᑕᕐᕕᒃ

(ᖃᓪᓗᓈᑎᑐᑦ/ᐅᐃᕖᑎ
ᑐᑦ)

1-866-863-
0511

ᐃᓕᓐᓂᐊᕆᐊᖅᑎ– ᑕᐅᓚᐅᕐᓯᒪᔪᓄᑦ  ᐊᓐᓇᐅᒪᔪᓄᑦ ᐃᑲᔪᖅᑏᑦ  ᐅᖃᓚᖃᑦᑕᕐᕕᒃ
1-866-925-4419

ᐊᑐᖅᑕᐅᔪᓐᓇᖅᑐᑦ
ᓂᑲᒋᔪᖓᓇᒻᒥᓂᖅ
ᐋᓐᓂᐊᖅᑐᓕᕆᓂᕐᒧᑦ ᐊᓪᓚᕝᕕᒃ ᐱᔪᓐᓇᕐᓂᖏᓐᓂᒃ 
ᑐᑭᓯᑎᑦᑎᒍᒪᔪᑦ ᓄᓇᕗᒻᒥᐅᓂᑦ ᐃᓅᓯᖃᑦᑎᐊᓂᕐᒨᖓᔪᓂᑦ 
ᓂᕈᐊᒐᖃᖃᑦᑕᖁᓪᓗᒋᑦ ᐊᒻᒪᓗ ᓴᓇᓯᒪᓪᓗᑎᒃ ᐊᒥᓱᐊᓗᓐᓂᑦ 
ᐊᑐᖅᑕᐅᔪᓐᓇᖅᑐᓂᑦ ᑕᒪᒃᑯᐊ ᐊᑐᐃᓐᓇᐅᓪᓗᑎᒃ ᐊᑭᖃᕋᑎᒃ 
ᓄᓇᓕᓐᓂᑦ ᐋᓐᓂᐊᕐᕕᓐᓂᑦ ᐅᕝᕙᓘᓐᓃᑦ ᖃᕋᓴᐅᔭᒃᑯᑦ. 
irespectmyself.ca

ᓇᓪᓕᓐᓂᖅ ᓂᑲᒍᓱᓐᓂᐅᒻᒪᑦ
ᓇᓪᓕᓐᓂᖅ ᓂᑲᒐᓱᓐᓂᐅᒻᒪᑦ ᐃᓘᓐᓇᖏᓐᓅᖓᔪᓂᑦ 
ᐊᑐᕋᔅᓴᓂᑦ ᐱᑕᓕᒃ ᐃᓚᒋᔭᐅᑎᑦᑎᓲᓂᑦ, ᐃᓕᓐᓂᐊᑎᑦᑎᓲᓂᑦ, 
ᐊᒻᒪᓗ ᐱᔪᓐᓇᕐᓂᖏᓐᓂᒃ ᑐᑭᓯᑎᑦᑎᓲᓂᑦ ᐃᓅᓱᑦᑐᓄᑦ 
ᐋᓐᓂᑎᖅᑕᐅᖃᑦᑕᖁᓇᒋᑦ ᐊᒻᒪᓗ ᐊᐃᑉᐸᖃᖃᑦᑕᕈᓐᓃᓂᐊᕐᖓᑕ 
ᐋᓐᓂᖅᑎᕆᓲᓂᑦ. 
Loveisrespect.org

SAVIS ᐃᓅᓱᑦᑐᑦ
SAVIS ᐆᒧᖓ ᑐᑭᓕᒃ ᖃᓄᔪᕐᓂᐊᖅᑕᐅᕙᑦᑐᓄᑦ 
ᓂᙵᐅᔾᔭᐅᕙᑦᑐᓄᑦ ᐃᑲᔪᖅᑏᑦ ᐊᒻᒪᓗ 
ᖃᑭᒪᒍᑎᔅᓴᓕᐅᕋᓱᐊᖅᑎᐅᒐᑎᒃ ᑎᒥᐅᔪᑦ ᐋᓐᑎᐅᕆᐅᒥ, ᑲᓇᑕᒥ. 
ᐱᓕᕆᐊᓖᑦ, ᐃᒫᒃ ᑕᐃᔭᐅᔪᒥᒃ “ᐊᓯᔾᔨᕐᓂᐅᓚᐅᕆᑦ”, ᐱᓕᕆᕙᑦᑐᑦ 
ᓂᙵᐅᔾᔭᐅᖃᑦᑕᖁᔨᒍᓐᓃᖅᑐᑎᒃ ᐅᖃᖃᑎᖃᖃᑦᑕᓂᒃᑯᑦ 
ᐃᓄᓱᑦᑐᓂᑦ ᐊᖑᑏᑦ ᐊᕐᓇᐃᓪᓗ ᒥᔅᓵᓄᑦ ᐊᒻᒪᓗ ᐊᐃᑉᐸᕇᓐᓂᐅᑉ 
ᒥᔅᓵᓄᑦ. ᑖᓐᓇ ᖃᕋᓴᐅᔭᒃᑯᑦ ᑐᑭᓯᒋᐊᕈᑎᖃᕐᕕᒃ ᐃᑲᔫᑎᖃᕐᐸᑦᑐᖅ 
ᓇᓗᓇᐃᕐᓯᓂᕐᒥᒃ ᐊᐃᑉᐸᕇᑦᑎᐊᕐᓂᕐᒨᖓᔪᓂᑦ ᐊᒻᒪᓗᑦᑕᐅᖅ 
ᓂᖓᕐᓂᐅᑉ ᐋᓐᓂᖅᑎᕆᓂᐅᓪᓗ ᒥᔅᓵᓅᖓᔪᓂᑦ.   
savisyouth.org

ᖃᐅᔨᒪᔭᒃᑲ ᐱᒃᑲ
ᖃᐅᔨᒪᔭᒃᑲᐱᒃᑲ ᑕᑎᒋᔭᔅᓴᐅᓪᓗᑎᒃ ᐃᓅᓯᕐᒨᖓᔪᓂᑦ 
ᐱᓇᓱᐊᕈᑎᔅᓴᖅᑕᖃᕐᐸᑦᑐᖅ ᐃᓕᓐᓄᑦ(ᐃᓅᓱᑦᑐᓄᑦ) ᐊᒻᒪᓗ 
ᐃᓚᒋᕙᑦᑕᖏᓐᓄᑦ ᓲᕐᓗ ᒪᑯᐊ ᐱᒪᔨᖏᑦ, ᐊᖏᔪᖅᑳᖏᑦ, 
ᐃᓕᓴᐃᔨᖏᑦ, ᐊᔭᖏᑦ/ᐊᑦᑕᖏᑦ, ᐊᒻᒪᓗ ᐊᒃᑲᖏᑦ/ᐊᖓᖏᑦ 
ᐊᒻᒪᓗ ᐊᓯᖏᑦ ᑕᑎᒋᕙᑦᑕᖏᑦ ᐃᓐᓇᐃᑦ 2009ᒥ ᐱᒋᐊᕐᓂᑰᓪᓗᑎᒃ 
ᓱᓕ ᐊᑐᐃᓐᓇᐅᑎᑦᑎᕙᑦᑐᑦ ᑐᑭᓯᓯᒪᔾᔪᑎᔅᓴᓂᑦ ᐊᒻᒪᓗ 
ᐊᑐᕋᔅᓴᓂᑦ ᐊᑐᖅᑎᑦᑎᒋᐊᒃᑲᓂᕐᓂᕐᒧᑦ, ᐋᖅᑭᒋᐊᕐᓯᓂᕐᒧᑦ ᐊᒻᒪᓗ 
ᑎᑭᐅᑎᑎᑦᑎᓂᕐᒧᑦ ᐃᓘᓐᓇᖏᓐᓄᑦ ᐃᓅᓯᕐᒥ ᒪᑭᒪᓂᕐᒨᖓᔪᓂᑦ 
ᓈᒻᒪᑦᑐᓂᑦ ᐊᑐᖅᑕᐃᓕᒍᑎᔅᓴᓂᑦ ᐊᒻᒪᓗ ᐃᓕᓐᓂᐊᑎᑦᑎᔾᔪᑎᓂᑦ.
iknowmine.org

ᐊᑑᑎᖃᖅᑐᒍᑦ 
ᐊᑑᑎᖃᖅᑐᒍᑦ ᑲᓇᑕᒥ ᑎᒥᐅᔪᖅ, ᑐᑭᒧᐊᑦᑎᑕᐅᓪᓗᓂ 
ᓄᓇᖃᖅᑳᖅᑐᓄᑦ ᐃᓅᓱᑦᑐᓄᑦ, ᑐᕌᒐᖃᖅᑐᑎᒃ ᓄᓇᖃᖅᑳᖅᑐᓂᑦ 
ᐃᓅᓱᑦᑐᓂᑦ ᐃᑲᔪᖃᑦᑕᓂᕐᒥᒃ, ᓂᕆᐅᒋᔭᔅᓴᖃᖅᑎᑦᑎᓂᕐᒥᒃ, ᐊᒻᒪᓗ 
ᐃᓅᓯᕐᒥᒃ ᓴᖅᑭᔮᖅᑎᑦᑎᓂᕐᒥᒃ
wemattercampaign.org

ᓱᕈᓯᕐᓄᑦ ᐃᑲᔪᖅᑕᐅᔭᕆᐊᓕᓐᓄᑦ ᐅᖄᓚᖃᑦᑕᕐᕕᒃ 
ᓱᕈᓯᕐᓄᑦ ᐃᑲᔪᖅᑕᐅᔭᕆᐊᓕᓐᓄᑦ ᐅᖄᓚᖃᑦᑕᕐᕕᒃ ᓄᑖᓂᑦ 
ᐃᓱᒪᑖᖑᓯᒪᔪᓂᑦ ᐊᑐᖃᑦᑕᕐᓂᑰᒻᒪᑕ ᐋᖅᑭᔅᓱᐃᕙᑦᑐᑎᒃ 
ᓄᑖᓂᑦ ᐃᑲᔫᑎᐅᖃᑦᑕᓂᐊᖅᑐᓂᑦ ᐱᔭᕆᐊᑐᔪᒃᑰᖃᑦᑕᑎᓪᓗᒋᑦ 
ᐃᓅᓱᑦᑐᐃᑦ 1989ᒥ ᐱᒋᐊᓚᐅᕐᓯᒪᔪᑦ. ᐱᔾᔪᑎᓖᑦ ᐊᑭᖃᙱᑦᑐᒥᒃ, 
ᐊᑐᐃᓐᓇᐅᖃᑦᑕᓂᐊᖅᑐᓂᑦ ᐃᑲᔫᑎᖃᖃᑦᑕᕈᒪᓪᓗᑎᒃ 
ᓇᓕᑐᐃᓐᓇᖏᓐᓄᑦ ᐃᓅᓱᑦᑐᓄᑦ ᐃᑲᔪᖅᑎᔅᓴᐃᓕᕿᔪᓄᑦ ᑲᓇᑕᒥ 
ᓇᒥᑐᐃᓐᓇᓕᒫᑦᑎᐊᖅ ᓄᓇᓕᓐᓄᑦ. ᓱᕈᓯᕐᓄᑦ ᐅᖄᓚᖃᑦᑕᕕᔅᓴᖅ 
ᐃᑲᔪᖅᑕᐅᔭᕆᐊᓕᓐᓄᑦ ᖃᕋᓴᐅᔭᒃᑯᑦ ᑐᑭᓯᒋᐊᕈᑎᖃᕐᕕᖓᑦ 
ᐊᔾᔨᒌᙱᑐᒡᒍᑎᓂᑦ ᐃᓱᒪᓕᕆᓂᕐᒧᑦ ᐃᑲᔫᑎᔅᓴᖅᑕᓖᑦ, 
ᐱᓕᕆᖃᑎᒌᒍᑎᔅᓴᖅᑕᓖᑦ, ᓇᓚᐅᑦᑖᕋᔅᓴᖅᑕᓖᑦ ᐱᙳᐊᕈᑎᓂᓪᓗ, 
ᐊᒻᒪᓗ ᐃᓱᒫᓗᓇᖅᑐᒦᑦᑐᓄᑦ ᐃᑲᔫᑎᔅᓴᖅᑕᓕᒃ. 
kidshelpphone.ca

ᐃᓅᓱᑦᑐᓄᑦ ᐅᖃᖃᑎᒋᔭᔅᓴᐃᑦ 
ᑐᕌᖓᔪᖅ ᑐᓂᓯᖃᑦᑕᕈᒪᓪᓗᑎᒃ ᐱᑦᑎᐊᕐᓯᒪᔪᓂᑦ, 
ᐃᖅᑲᖅᑐᐃᓂᖅᑕᖃᙱᑦᑐᓂᑦ ᑐᑭᓯᓯᒪᔾᔪᑎᔅᓴᓂᑦ 
ᑕᐃᒫᒃ ᐃᓅᓱᑦᑐᐃᑦ ᐃᓅᓯᖃᑦᑎᐊᓂᕐᒨᖓᔪᓂᑦ 
ᑐᑭᑖᕈᑎᖃᖃᑦᑕᕈᓐᓇᓂᐊᕐᖓᑕ ᐃᒻᒥᓄᑦ ᑐᕌᖓᔪᓂᑦ. 
ᐱᔨᑦᑎᕋᐅᑎᖃᓲᑦ ᐃᓅᓱᑦᑐᓄᑦ ᓇᒻᒥᓂᖅ 
ᖃᓄᐃᓕᙱᓂᕐᓴᐅᖃᑦᑕᖁᓪᓗᒋᑦ ᐊᒻᒪᓗ ᐱᑦᑕᐃᓕᒍᑎᔅᓴᓂᑦ 
ᐃᓕᓐᓂᐊᑎᑦᑎᖃᑦᑕᓂᕐᒥᒃ ᐃᓱᒪᖃᖅᑐᑎᒃ ᐊᒻᒪᓗᑦᑕᐅᖅ 
ᐱᔾᔪᑎᖃᕐᓂᓴᐅᓪᓗᑎᒃ ᐊᐃᑉᐸᖃᖃᑦᑕᓂᕐᒨᖓᔪᓂᑦ, 
ᕿᑐᕐᖏᐅᕈᓐᓇᓂᕐᒨᖓᔪᓂᑦ ᑎᒥᒃᑯᑦ, ᑎᒥᐅᑉ ᑕᐅᑦᑐᖓᓂᒃ, 
ᐋᖓᔮᕐᓇᖅᑐᓂᑦ ᐊᑐᖃᑦᑕᓂᕐᒥᒃ ᐅᔾᔨᕈᓱᓐᓂᕐᒧᑦ, 
ᐃᓱᒪᓕᕆᓂᕐᒥᒃ, ᐱᔾᔪᑕᐅᕙᑦᑐᓂᑦ ᐊᔾᔨᒌᙱᑐᒡᒍᑎᓂᑦ ᐊᒻᒪᓗ 
ᓂᙵᐅᔾᔨᖃᑦᑕᖁᔨᙱᓂᕐᒧᑦ ᐱᔾᔪᑕᐅᕙᑦᑐᓂᑦ.  
teentalk.ca

ᐊᑕᐅᓯᖅ ᓇᓪᓕᓐᓂᖅ
ᐊᑕᐅᓯᖅ ᓇᓪᓕᓐᓂᖅ ᑐᙵᕕᒃ ᖃᑭᒪᒍᑎᔅᓴᓕᐅᕋᓱᐊᖅᑎᐅᒐᑎᒃ 
ᑎᒥᐅᔪᑦ ᑐᕌᒐᖃᖅᑐᑎᒃ ᓄᖅᑲᑎᑦᑎᒍᒪᓂᕐᒥᒃ ᐊᐃᑉᐸᕇᓂᑦ 
ᓂᖓᕐᐸᑦᑐᓂᑦ. ᓇᒻᒥᓂᖅ ᐱᔪᓐᓇᕐᓂᖏᓐᓂᒃ ᑐᑭᓯᑎᑦᑎᕙᓪᓕᐊᓲᑦ 
ᐃᓅᓱᑦᑐᓂᑦ ᐱᓕᕆᔾᔪᑎᔅᓴᖃᖅᑎᑎᓪᓗᑎᒃ ᐊᒻᒪᓗ 
ᐊᑐᕈᓐᓇᖅᑕᖏᓐᓂᒃ ᐊᑐᐃᓐᓇᖃᕐᐸᑦᑐᑎᒃ ᑕᑯᒋᐊᖃᕐᐸᑦᑕᖏᓐᓂᒃ 
ᐅᔾᔨᕈᓱᒍᓐᓇᕐᓯᖁᓪᓗᒋᑦ ᐊᐃᑉᐸᕇᑦᑎᐊᕐᓂᐅᔪᓂᑦ 
ᐊᐃᑉᐸᕇᑦᑎᐊᖏᓐᓂᐅᔪᓂᓪᓗ ᐊᒻᒪᓗ ᐃᓅᓯᕐᒥᒃ−ᐱᐅᓕᐊᖃᕐᓂᕐᒧᑦ 
ᐃᓅᒃᑲᓐᓂᖁᔨᓪᓗᑎᒃ ᐃᓕᓐᓂᐊᑎᑦᑎᒍᑎᖃᓲᑦ ᓄᓇᓕᖏᓐᓂ. 
joinonelove.org

ᐊᑦᑕᓇᙱᑦᑐᖅ ᐊᒻᒪᓗ ᐃᑉᐱᒍᓱᑦᑎᐊᖅᑐᑦ 
ᑖᓐᓇ ᖃᕋᓴᐅᔭᒃᑯᑦ ᑐᑭᓯᒋᐊᕈᑎᖃᕐᕕᒃ ᐃᓕᓐᓂᐊᕈᑎᔅᓴᓂᑦ 
ᑎᑎᖅᑲᖅᑕᓕᒃ ᐱᔾᔪᑎᓕᓐᓂᑦ ᐃᓅᓯᕐᒥ ᓈᒻᒪᑦᑐᓂᑦ, ᓈᒻᒪᖏᑦᑐᓂᑦ 
ᐊᒻᒪᓗ ᓂᖓᕐᓂᐅᓲᑦ ᐱᖃᓐᓈᕇᓂᑦ ᐱᐅᓯᕆᔭᐅᕙᑦᑐᓂᓪᓗ, ᐊᒻᒪᓗ 
ᓇᓗᓇᐃᕐᓯᓯᒪᓪᓗᑎᒃ ᑲᓇᑕᒥ ᓄᓇᓕᓐᓂᓪᓗ ᐃᑲᔪᖅᑎᐅᕙᑦᑐᓂᑦ 
ᐃᑲᔪᕈᓐᓇᖅᑐᓂᑦ ᐃᓅᓱᑦᑐᓂᑦ, ᐊᒻᒪᓗ ᓇᓪᓕᒍᓱᑉᐸᑦᑐᓂᑦ 
ᑖᒃᑯᓂᖓ, ᖃᓄᖅ ᐊᑐᖅᑕᐅᔪᓐᓇᕐᒪᖔᑕ ᐃᑲᔪᖅᑎᐅᕙᑦᑐᑦ. 
safeandrespectful.org

AMAZE ᑲᒪᓇᖅᑐᖅ 
ᑲᒪᓇᖅᑐᖅ ᑲᙳᓇᖅᑑᔮᕐᓂᖓᓂᒃ ᓴᖅᑭᑎᐊᒻᒪᕆᑦᑎᑦᑎᒍᑕᐅᓲᖅ 
ᑯᔭᓐᓂᐅᑉ ᒥᔅᓵᓄᑦ ᐃᓕᓐᓂᐊᕈᑎᓂᑦ ᐊᑐᕈᓐᓇᕐᓯᑎᑦᑎᓪᓗᑎᒃ 
ᖃᕋᓴᐅᔭᒃᑯᑦ ᑐᓴᐅᒪᔾᔪᑕᐅᕙᑦᑐᓂᑦ ᐃᓅᓱᑦᑐᓂᑦ ᓄᓇᕐᔪᐊᓕᒫᒥ 
ᓇᒥᑐᐃᓐᓇᖅ ᐋᓐᓂᐊᓯᐅᖅᑎᑎᒍᑦ ᐱᑦᑎᐊᕐᓯᒪᔪᓂᑦ, ᐅᑭᐅᖏᓐᓄᑦ−
ᓈᒻᒪᑦᑐᓂᑦ, ᓇᓗᓇᐃᕈᑎᓂᑦ, ᐊᒻᒪᓗ ᓱᓕᔪᒥᑦ ᑯᔭᓐᓂᕐᒨᖓᔪᓂᑦ 
ᐃᓕᓐᓂᐊᕈᑎᔅᓴᖅᑕᖃᕐᐸᑦᑐᓂ ᑕᑯᖃᑦᑕᕈᓐᓇᖅᑕᖏᓐᓂᒃ ᓇᒻᒥᓂᖅ 
ᖃᕋᓴᐅᔭᒃᑯᑦ − ᓇᒥᑐᐃᓐᓇᖅ ᓄᓇᖃᕋᓗᐊᖅᑲᑕ ᐅᕝᕙᓘᓐᓃᑦ 
ᐃᓕᓐᓂᐊᕆᐊᖃᑦᑕᕋᓗᐊᖅᑲᑕ. ᑲᒪᓇᖅᑐᖅ ᐃᑲᔪᕈᒪᕙᒻᒥᔪᑦ 
ᐃᓐᓇᕐᓂᑦ − ᕿᑐᕐᖓᓕᓐᓂᑦ, ᐸᐸᑦᑎᕙᑦᑐᓂᑦ, ᐃᓕᓴᐃᔨᓂᑦ, 
ᐋᓐᓂᐊᓯᐅᖅᑎᓂᓪᓗ ᓄᓇᕐᔪᐊᓕᒫᒥ − ᑐᑭᓯᐅᒪᑦᑎᐊᕈᓐᓇᖁᓪᓗᒋᑦ 
ᐊᒻᒪᓗ ᓱᓕᔪᒥᑦ ᖃᐅᔨᒪᖁᓪᓗᒋᑦ ᑯᔭᓐᓂᕐᒨᖓᔪᓂᑦ ᐊᒻᒪᓗ 
ᐊᐃᑉᐸᖃᖃᑦᑕᓂᕐᒨᖓᔪᓂᑦ ᑐᕌᖓᓪᓗᑎᒃ ᓱᕈᓯᕐᓄᑦ ᐃᓅᓱᑦᑐᓄᓪᓗ 
ᐃᓅᓯᖏᓐᓂ. 
amaze.org

